
ОРШИЛ

	«Маогийн бодлогод хэлмэгдэж буй Төвөд орон» хэмээх энэхүү жижиг ном удиртгал, гурван бүлэг, дүгнэлтээс бүрдэж байна.

	Өнө эртний цагаас төрөлх нутаг усаа эзэмшин, түүхэнд ул мөрөө хүн үлдээж ирсэн Азийн эртний соёлт ард түмний нэг Төвөдийн ард түмэн, Төвөд орны түүхээс удиртгал хэсэгт (Төвөдийн түүхийн хураангуй, VII зууны дунд үеэс XX зууны эхэн) маш товч өгүүллээ. Мөн номын:

	 

	— «Төвөд тайван замаар чөлөөлөгдсөн нь (1949—1952)» 

	— «Төвөдийг хятадчилах маогийнхны бодлого, түүний хор уршиг (1952—1965)»

	— «Төвөдөд явагдсан Хятадын «соёлын хувьсгал», Төвөдийн сүүлийн үеийн байдал (1966—1974)»

	 

	гэсэн I, II, Ш бүлэгт маогийнхнаас БНХАУ-ын доторх хятад бус үндэстнүүдийн эсрэг шат дараалан явуулж буй бурангуй ажиллагааны мөн чанарыг Төвөдийн байдал дээр жишээлэн, бидэнд олдсон голдуу гадаад орнуудын ном хэрэглэгдэхүүний хэмжээнд шинжлэн бичихийг хичээсэн болно. Нэгэн зэрэг Төвөдийн ард түмнээс үндсээ хамгаалан хүчээр хятадчилахын эсрэг явуулж буй тэмцлийг тусган харуулахыг зорив.

	Энэ товхимлыг хэвлэлд бэлтгэхэд үнэтэй санал зөвлөгөө өгсөн монгол, зөвлөлтийн эрдэмтэд, мөн бусад талын тусламж үзүүлсэн нөхдөд талархлаа илэрхийлье.

	ЗОХИОГЧ

	
FOREWORD

	The present booklet, entitled "Tibet — A Victim of Mao’s Policy" consists of an introduction, three chapters and a conclusion.

	The introduction (A Concise History of Tibet, mid 7th to early 20th century) describes in brief Tibet and the Tibetans, one of the Asian pеоples who from time immemorial have had their own land and have developed specific cultural traditions, leaving their trace in the History of mankind.

	Chapters I, II, III have no aim other than to attempt to analyze within the available, mostly foreign, source materials the nature of Maoist Policy against the non-Chinese nationalities in the Chinese People’s Republic, Tibet is taken as a case study. The book also aims to dwell on the struggle of the Tibetan people to uphold their national identity against forced sinification.

	I wish to express my sincere gratitude to the Mongolian and Soviet scholars who offered valuable comments, and to the colleagues, who assisted me in preparing this book for publication.1

	The Author

	* 

	3


УДИРТГАЛ

	(ТӨВӨДИЙН ТҮҮХИЙН ХУРААНГУЙ, VII ЗУУНЫ ДУНД ҮЕЭС XX ЗУУНЫ ЭХЭН)

	Төвөд нар өнө эртний цагаас төрөлх нутаг усаа эзэмшин төр улсаа байгуулсаар иржээ.

	Манай эриний өмнөх VI—V зууны үед эдүгээ Төвөдийн нутагт автохончуудтай холилдон суурьшсан Цян хэмээх аймгаас Төвөд угсаатныг үүссэн2 гэж түүхчид үздэг.

	VII зууны эхээр Төвөдийн олонх аймаг овог Ярлунгийн (Зүүн өмнөд төвөдийн нутаг) хан Намри гэгчийн захиргаанд орж нэгтгэгдсэн бөгөөд энэ үеэс феодалын нийгмийн үйлдвэрлэлийн харилцаа эхлэн хөгжих замдаа орсон аж. Намригийн хүү Сронзангамбо (602—649) арга хүчийг хамжин хэрэглэж феодалын жижиг эзэмшлүүдийг цаашид нэгтгэхийн төлөө олон жилийн шаргуу тэмцэл явуулсан хийгээд 629 онд Төвөдийн анхны төр улсыг үндэслэн байгуулжээ3. 657, 658 оны үед төвөд нар үндэсний бичиг үсэгтэй болсон байна4.

	Чингэж хүчирхэг улс байгуулагдсан явдал зарим талаар төвөдийн феодалуудыг хөрш улсуудынхаа нутаг руу халдан довтлоход түлхсэн тал бий. Тухайлбал төвөд нар Тисонгдэцэн (755—797) хааны хаанчлалын үед одоогийн Ганьсу, Хөх нуур болон Балбыг байлдан дагуулж улмаар одоогийн Синьцзяны зарим нутгийг эзэлж байжээ5. Харин Араб, Уйгур, Хятадтай хийсэн үргэлжийн дайн тулалдаан нь сүүлд төвөдийн хаант улс дотоод зөрчилдөө автагдан мөхөхөд ихээхэн нэрмээс болсон амуй. VII зууны тэргүүн хагаст Энэтхэгээс дэлгэрсэн бурхны шашин Төвөдийн нэгдсэн төр улсын бэхжилд тодорхой хүчин нөлөө болж байсан авч мөн зууны сүүл үеэс сүм хийдийн эдийн засаг, улс төрийн нөлөөнд дургүйцсэн орон нутгийн жижиг ноёдын эрх мэдэл ихсэж ирсний улмаас нэгдсэн төрийн хэргийг явуулагч томоохон феодалуудын хүч цалгардан суларчээ. Лангдарма хааны үед (836—842) лам нарыг мөрдөж цагдах, сүм хийдийг нураан, судар номыг галдан шатаах6 зэргээр бурхны шашны эсрэг хөдөлгөөн хүчтэй өрнөж шашныг бараг устгасан байна. Тийнхүү гадаад дотоодын олон зөрчил бодит хүчин зүйлийн эрхээр IX зууны тэргүүн хагаст Төвөдийн анхны нэгдмэл улс мөхөж, хэд хэдэн вант улс болон сарнихад хүрчээ.

	XI—XII зууны үед Төвөдөд бурхны шашин сэргэн улмаар сүм хийдийн зүгээс төрийн хэрэгт оролцох явдал хүчтэй болжээ.

	ХIII зуунд Монголын Юань гүрний хаадад алба барих зэргээр Төвөд нь түүхэндээ анх удаа харийн гүрний эрхшээлд ямар нэгэн хэмжээгээр орж хараат байдалтай болсон байна. Гэвч тэр үед улс төрийн бодлогодоо ашиглах зорилгоор Төвөдөөс бурхны шашныг хүлээн авсан Хубилай хаан тэргүүтэй монголын феодалууд Төвөдийн тусгаар байдлыг алдагдуулахгүйг хичээсэн ажээ. Тэр ч байтугай төвөдийн шашны онцгой эрхийг сүрхий хамгаалж, лам нарыг зодож доромжлогчдын гарыг огтолж, хэлийг сугалж байх хүртэл цааз тогтоож байжээ7. Нөгөө талаар Төвөд нь Монголын цэрэгт эзлэгдсэн орон биш8 байсны дээр Пагва лам зэрэг төвөдийн томоохон феодалууд Монголын Юань гүрний харьяа газар оронд бурхны шашныг дэлгэрүүлэх замаар Төвөдийн нөлөөг ихэсгэх бодлого явуулж байсан нь сонирхолтой. Эл учир Пагва лам «Монгол гүрний засаг төрийг шашны үзэл онолын үүднээс аль болохоор зөвтгөн, Чингис тэргүүтэй монгол хаадыг Эртний Энэтхэг, Төвөдийн хаадын нэгэн адил үзэж тэднийг «Чакраварти» буюу номын хүрдийг орчуулагч их хаан хэмээн өргөмжилж, төр шашныг хослон барих бодлогыг үүсгэн явуулахад Хубилайд тусалсан билээ9» XIII зууны II хагаст Монголын Юань гүрний захиргаа Хятадад мөхсөний дараа Төвөд орон хятад Мин улс юм уу бусад харь улсын эрхшээл дор өртөлгүй бие даан тогтнож эхэлжээ. Тэр үеэс нийгмийн олон салбарт улам бүр нөлөөлөхүйц хүчин болж байсан том том сүм хийдийн эрх мэдэлтэн нарын зүгээс засгийн эрхийн төлөө тэмцэх тэмцэл XIV—XVII зууны Төвөдийн улс төрийн амьдралд зонхилох үзэгдэл болж тэрхүү дотоод зөрчил нь Төвөд оронд нэгдмэл улс байгуулах явдалд саад болсоор байлаа.

	Лам Зонхов Лувсандагвагийн (1357—1419) үндэслэсэн бурхны шашны шинэ урсгал шарын (ламын) шашин10 үүссэн явдал XIV зууны сүүл XV зууны эхэн үед Төвөдийн нийгмийн бүхэл амьдралыг хамарсан том үзэгдэл болов. Ламын шашныг мөн шар малгайтын шашин ч гэж нэрлэдэг явдал бий. XVI зууны II хагасаас ламын шашны тэргүүн нь «Далай лам» гэдэг хүндэт цолыг хэрэглэх болжээ. Энэ цолыг Монголын Алтан хан 1577 онд Төвөдийн Их лам Содномжамц (гуравдугаар далай ламыг) холбоотноо болгохоор Монголд урьж ирүүлэхдээ түүнд шагнасан билээ11. Ташрамд тэмдэглэхэд Содномжамц Төв Ази дахинд шарын шашныг дэлгэрүүлэхэд багагүй үүрэг гүйцэтгэсэн хүн12 бөгөөд Монголд хэд хэдэн удаа ирж байжээ.

	Тавдугаар Далай лам Агваан Лувсанжамцын (1617―1682) урилгаар Ойрадын Гүш хан 1649 онд Төвөдөд нэвтрэн ирж шарын шашны гол өрсөлдөгч Зан нутгийн ханыг барьж цэргийг нь цохисноор Далай лам тэргүүтэй шар малгайтны феодалууд Төвөдийг нэгтгэн захирах ажиллагааг дуусгаж шашин төрийг хослон тэргүүлэхэд тусалсан байна.

	XVII зууны Төвөдийн түүх, мөн үеийн Монгол Төвөдийн харилцааны түүхэнд холбогдох өөр нэгэн зүйл бол Ойрадын Галдан бошигт (1644—1694 ), Төвөдийн ерөнхий сайд Санжаажамц нар Манж Чин улсын (1644— 1911) түрэмгийллийн эсрэг олон жилийн турш хамтран тэмцсэн явдал юм13. Зүүн гар улсыг манжид албадан нэгтгэх хүртэл манжийн эсрэг монголчуудын тэмцлийг төвөд нар үзэл суртлын хувьд зоригжуулж байсан тухай зөвлөлтийн эрдэмтэн С. Л. Тихвинскийн хийсэн дүгнэлт14. Энэ үеийн түүхэн үйл явдалд голлон хамаарагдах болой.

	Манж Чин улсын засгийн газар XVIII зууны эхээр Төвөд рүү өнгөлзөх бодлогоо бүр хүчтэй болгож энэ зорилгодоо өөрийн холбоотон Хөх нуурын Лхавсанг ашиглан15 нэлээдгүй амжилтад хүрч байлаа. Гэтэл бага бишээр хүчирхэгжиж Манжийн цэрэгтэй олон удаа дайтан ялалт байгуулж байсан16. Зүүн гарын хан Цэвээнравдан 1716 онд бага Цэрэндондов гэдэг жанжныг Төвөдөд илгээсэн бөгөөд зүүн гарынхан цааш давшиж 1717 онд Лхасыг эзэлжээ. Манжийн эзэн хаан энэ явдлыг Төвөдийг түрэмгийлэх хэрэгтээ аятай далим гарав гэж үзээд баруун хилийн цэргийг хөдөлгөн Цэрэндондовыг довтлуулсан авч Хар голын тулалдаанд манж цэрэг ихэд дийлдсэн амуй17. Харин дараа жил нь 1720 оны хавар Хөх нуурын баруун талд болсон том тулалдаанд зүүн гарынхан ялагдаж Төвөдийг орхин умар зүг зугтсан байна18. Манжийн хааны цэрэг Лхасыг эзэлж Төвөдөд хяналтаа тогтоогоод зогссонгүй Амду болон Төвөдийн өөр хэд хэдэн нутаг орныг хүчээр таслан Чин улсын харьяанд авав19. Мөн Манж нар нутгийн хар шар феодалуудын зөрчлийг ашиглах замаар Төвөдөд бэхжилийг олох арга явуулж байв. Тухайлбал 1721 онд Хөх нуурын ноёдын хүсэлтийн дагуу тэнд «тодорсон» Зургаадугаар Далай ламыг хуурамчаар хүлээн зөвшөөрч үүнийхээ хариуд Хөх нуурт цэрэг суулган Хөх нуурын ноёдоор Манжийн хаанд үнэнч байх тангараг өргүүлж байжээ20. 1723 онд Хөх нуурын ноён Лувсанданзаны толгойлон гаргасан бослого21. Төвөдийг захирагч жанжин Каницинийн эсрэг 1727 онд Төвөдийн гүнд гарсан бослого, мөн Зүүн гар улстай холбоо тогтоож Төвөдийн тусгаар байдлыг хамгаалах гэсэн төвөд ноён Жүгдэрнамжилыг22 манжийн тагнуул хорлосны дараа23 гарсан бослого зэрэг эсэргүүцлийн бүх хөдөлгөөнийг манжийн засгийн газар маш харгис хэрцгийгээр даран сөнөөж, Төвөдөд улам бүр бэхжилийг олсоор байсан билээ. Эцэст 1791 онд Төвөдийг довтолсон Гуркхи нарыг хөөх нэрийдлээр хөдөлсөн манжийн их цэрэг Төвөдийг эзэлж аваад эргэж гараагүй бөгөөд ийм замаар Төвөд нь 1792 онд Манж Чин улсын түшмэг хараат орон болжээ.

	Манжийн эзэн хаад «амбан» хэмээх өөрийн төлөөлөгчөө Төвөдөд суулгаж Далай ламын засгийн газрын ажиллагаанд хяналт тогтоосны дээр олон газар оронд дарангуй цэрэг хуарагнуулж, мөн Далай ламыг өөрийн үзэмжээр «тодруулах» болсон аж. Гэвч орон нутгийн хэргийг Далай ламын засгийн газар болон засгийн газрын орон нутаг дахь байгууллагууд хөтлөн явуулж байв. Мөн XIX зуунд Манж Чин улсын доторх хямрал хүчтэй болохын хэрээр Төвөд дахь манжийн захиргаа аажмаар сулран Төвөдийн биеэ даасан байдал нэмэгдсээр байсан билээ.

	Гэвч Төвөдийн хөрш Энэтхэгт ноёрхлоо тогтоосон Английн колоничлогчид XIX зууны дундаас Төвөдийг өнгөлзөх болсноор Төвөдийн биеэ даасан байдалд шинэ аюул занал учирчээ. К. Маркс Английн засгийн газрын түрэмгий бодлогыг шүүмжлэн бичихдээ: «Эдүгээ... Английн зэр зэвсгийн өмнө Манж гүрний нэр төр эргэлтгүйгээр гутан доройтлоо. Англичууд Азийн нэгэн бүсэд байж сууж чадахыг болиод хязгааргүй өөд тэмүүлэн одов24» гэжээ.

	Англи улс 1888 оны 8-р сарын эхээр орчин цагийн зэвсгээр зэвсэглэгдсэн 2300 цэргийг Энэтхэгээс Төвөдийн нутгийн гүн рүү түлхэн оруулсан юм. Цөөн хоногийн дотор хил дээр 15000 орчим төвөд хүн цугларч колоничлогчдын эсрэг тулалдаанд оржээ. Лам нар, малчин, тариачин ер хэн боловч үнэхээр эрэлхэг зоригийн гайхамшгийг үзүүлэн байлдаж харийн түрэмгий цэргийг ухрааж байв. Төвөд орныг зэвсгээр амархан эзэлж болохгүйг ойлгосон англичууд 1890 онд Энэтхэгийн Калькутта хотноо Манж Чин улсын засгийн газартай үгсэж «харилцан буулт хийсэн гэрээ бичиг» гэгчийг байгуулснаар 1888 оны дайн төгсжээ. Гэвч түүгээр колоничлогчдын өнгөлзлөг зогссонгүй. Англи нь 1904 онд Төвөдөд цэргийн их хүчээр дахин түрэмгийлэн халджээ. Английн цэргийг Лхаст нэвтрэн орохоос өмнө арван гуравдугаар Далай лам Агваан Лувсан Түвдэнжамц (1876— 1933) Монгол руу оргож амжсан байлаа25. Түрэмгийлэгчид 1904 оны 8-р сарын 3-нд Лхасыг эзэлж 9-р сарын 7-нд Лхасын гурван хийдийн хамба нартай маш шударга бус «гэрээ» байгуулжээ. Тэрхүү хүч түрэн байгуулсан гэрээний агуулгаар бол Төвөдийн хэргийг гагцхүү Англи улс эрхлэн шийдэх ёстой болов. Нөгөө талаар Төвөдийн төр, хүн ардыг аль нэг хэмжээгээр төлөөлж эс чадах лам нарыг албадаж гарын үсэг зуруулсан тэр «гэрээ» хууль зүйн ямар ч үндэсгүй зохиомол зүйл байсан юм. Хэдийгээр Чин улсын засгийн газар энэ «гэрээг» батлаагүй боловч Английн колоничлогчид Манжид байнгын дарамт шахалт үзүүлсээр 1906 онд Бээжинд Англи - Хятадын гэрээ гэгчийг байгуулсан хийгээд түүндээ 1904 оны Лхасын хуурамч «гэрээний» үндсэн зүйлийг багтааж амжжээ. Азид Англи улсын хэт их бэхжихээс болгоомжилсон Оросын хаант засгийн газар 1907 онд Англитай хуйвалдан Иран, Афганистан, Төвөдийн талаар нууц хэлэлцээр байгуулж уг хэлэлцээртээ хоёр этгээд Төвөд дахь Манжийн эзэн эрхийг «хүндэтгэн үзэхээр» тогтжээ. Үнэндээ гэвэл Орос, Англи хоёрын аль аль нь нөгөө этгээдийнхээ нөлөөг Төвөдөд тусахаас ихэд болгоомжилж чингэж Манжийн эзэн эрхийг «хүндэтгэсэн» хэрэг бөгөөд энэ чанараараа ч 1907 оны хэлэлцээр бол империалист гүрнүүдийн дэлхийг хуваан эзэмших бодлогоо хэрэгжүүлэх зорилгоор хуйвалдан зохиосон хамгийн харгис гэрээ бичгүүдийн нэг байлаа26.

	XX зууны эхэнд Төвөдийн зүүн зүгийн нутгаар Манжийг эсэргүүцсэн бослого хөдөлгөөн хүчтэй өрнөв. Төвөдийг тусгаарлан алдахаас эмээсэн манж нар зэвсгийн хүчээр Төвөдөд эрх дархаа тогтоон барьж байхаар шийдэж Лхас тийш цэрэг илгээсэн бөгөөд энэ үеэр арван гуравдугаар Далай лам Энэтхэг рүү оргон гарчээ. Түвдэнжамц Делид очоод Хятадаас тусгаар, Англиас хараат бус Төвөд улсыг байгуулах бодлогодоо Английг ашиглах гэж нэлээд оролдсон байна. Харин англичууд төвөд нарын үндэсний эрх чөлөөний хөдөлгөөн, тэдний биеэ даасан улс байгуулах эрмэлзлийг Төвөдийг Манж-хятадаас бүрэн салгаж эрхшээл дороо авах эчнээ зорилгодоо ашиглах сөрөг бодлого явуулж байлаа. Энэ үед Хятад оронд хөрөнгөтний хувьсгал ялсан нь Манжийн байлдан дагуулагчдын эрхшээл дор зэвсгийн хүчээр нэгтгэгдсэн хятад бус улс үндэстнүүдийн үндэсний эрх чөлөөний хөдөлгөөнийг улам өрнүүлэхэд тодорхой хүчин зүйл боллоо. Харийн түрэмгийлэгчдийн эсрэг тэмцлийн түүхэн туршлага бүхий Төвөдийн ард түмэн энэ үеэр Манж Чин улсын бүх цэрэг, сайд түшмэдийг нутаг орноосоо хөөн гаргажээ. Дараахан нь Далай лам Агваан Лувсан Түвдэнжамц Энэтхэгээс эргэн ирж Төвөдийн тусгаар байдлыг зарлан тунхаглав. 1912 онд Төвөд, Монгол хоёр улсын засгийн газар харилцан зөвлөлдөж, тус бүрийн тусгаар тогтнолыг зөвшөөрөн хүлээсэн холбооны гэрээ байгуулсан нь Ази, Дорно дахины улс түмний үндэсний эрх чөлөөний хөдөлгөөнд тодорхой ач холбогдол бүхий чухал үйл явдал болсон билээ.

	Харин хөрөнгөтний Хятадын засгийн газар Төвөдийн тусгаар тогтнолын асуудал дээр огт өөр бодлого баримталж байжээ. Тодруулбал Манж Чин улсын эзэн эрхийг сэргээж, Төвөдийг Хятадад бүрэн нэгтгэхийг зорилго болгосон байна. Ийм дээрээс ч Далай ламын зарласан Төвөдийн тусгаар тогтнол, 1913 онд Энэтхэгийн Симл хотод Англи, Хятад, Төвөдийн төлөөлөгчдийн бага хурлаар Төвөдөд өргөн эрхтэй автономийг байгуулах тухай гэрээний төслийн аль алиныг Хятадын засгийн газар батлаагүй амуй.

	1930-аад оныг хүртэл Төвөд-хятадын хил дээр зэвсэгт мөргөлдөөн тасралтгүй болж байжээ. Харин арван гуравдугаар Далай ламыг нас барсны дараа 30-аад оны дунд үеэс хурцадмал байдал нэлээд намдсан боловч Төвөд нь хэрэг дээрээ 1951 он хүртэл гоминданы хятадын засгийн газарт хамаарагдахгүй биеэ даасан байдалтай оршиж иржээ.

	 

	* * *

	 

	Дарлагдсан үндэстнүүдийг тухайн улсын хил хязгаарын дотор хүчээр барьж байхын эсрэг тэмцэхгүй байж чадахгүй пролетари нар27 Хятад оронд ангийн том хүч болон бүрэлдээгүй байсан нөхцөл байдалд Хятадын хөрөнгөтөн, газрын эзэд буурай Төвөд орныг Хятадад нэгтгэн, Манжийн эзэн эрхийг өвлөн авч сэргээхийг оролдсоор байлаа. Тэд бүр Хятадад өөр өөр гарлын үндэстэн ястан байгааг үгүйсгэн зөвхөн «нэгэн цусны их бага салаа бүхий хятад үндэстэн байгаа мэтээр нотолж байжээ28».

	Дундад Иргэн улсын засгийн газар Төвөд болон бусад цөөн тоот үндэстний эсрэг тэр мэт их үндэстний дээрэнгүй бодлого явуулж байсан үед ХКН үндэсний асуудлыг хувьсгалын асуудалтай холбон тавьж интернационалч чиг шугам баримталж байсан юм. 1921 онд хуралдсан ХКН-ын анхдугаар их хурал ард түмнийг нийгмийн ба үндэсний дарлалаас ангижруулах нь намын зорилт гэж үзсэн байна. II их хурал (1922) гаргасан шийдвэртээ «Монгол, Төвөд, Хятадын Туркестанд өөрөө засан тохинох эрх олгож ардчилсан холбоонд нэгтгэх» тухай зааж байлаа29. Үндэсний асуудлыг улам нарийн, улам гүнзгий хэлэлцсэн ХКН-ын VI их хурал (1928) өмнөх хурлуудын шийдвэрт зохих нэмэлт өөрчлөлт оруулж, тусгаарлах хүртэл өөрөө засан тохинох эрхийг тунхаглах явдал бол үндэстнүүдэд улс төрийн тэгш эрх олгоод зогсохгүй, сайн дурын үндсэн дээр тэднийг чөлөөт холбоонд нэгтгэх хамгийн чухал хэрэглүүр мөн болохыг тодорхойлсон байна30. ХКН-ын үндсэн цөмийг бүрэлдүүлж байсан жинхэнэ Ленинч коммунистуудын зөв бодлого 1931 онд хуралдсан Бүх Хятадын Зөвлөлүүдийн анхдугаар их хурлын тогтоолд ч яруу тусгалаа олжээ. «Хятадын Зөвлөлт Бүгд Найрамдах Улс (ХЗБНУ) нь үндэсний өөрөө засан тохинох эрхийг бүх үндэстний тухайд хэлбэрэлтгүйгээр зөвшөөрөн хүлээнэ. Энэ нь Монгол, Төвөд, Синьцзян, Юньнань, Гуйчжоу болон хятад бус хүн ам зонхилох бусад үндэстнүүд, эдгээр үндэстний хөдөлмөрчид ХЗБНУ-ын бүрэлдэхүүнээс салан тусгаарлах, биеэ даасан төр улсаа эмхлэн байгуулах, Зөвлөлт Бүгд Найрамдах Улсуудын холбоонд нэгдэх эсвэл ХЗБНУ-ын дотор автономит мужийн хэлбэрээр оршин тохинох алин болохыг өөрсдөө сайн дурын үндсэн дээр шилэн тогтооно гэсэн утга юм31» хэмээжээ. Мөн үндэстнүүдийн чөлөөт нэгдэл дээр тулгуурласан холбооны хүчирхэг улс байгуулах явдал бол намын зорилт мөн гэж ХКН-ын VII их хурлаар баталсан дүрмийн оршил хэсэгт тунхаглан заасан билээ. 1947 онд хятадын ардын чөлөөлөх арми нийт ард түмэнд хандаж гаргасан тунхагтаа заавал биелүүлэх программын нэгэн зүйл болгож намын дүрмийн дээрх заалтыг хуулан сийрүүлж байлаа.

	ХКН-аас үндэстний асуудлаар баримталсан энэ мэт зарим талын зөв бодлого нь Японы түрэмгийлэл, гоминданы харгислалын эсрэг олон үндэстнийг нэгтгэн Хятадын хувьсгалын ялалтыг түргэтгэхэд шийдвэрлэх хүчин зүйл болсон нь эргэлзээгүй.

	Гэтэл ардын хувьсгал ялсан дор ХКН-ын 30-аад жилийн турш тунхаглаж ирсэн дээрх бодлогыг хэрэгжүүлэх явдлаас Мао Зэдун тэргүүтэй их гүрний дээрэнгүй үзэлтнүүд илэрхий эрс шууд татгалзаж эхэлсэн байна. Тухайлбал «ХКН-аас тунхагласан бүх үндэстний өөрөө засан тохинох эрх, хятадын холбооны улсын байгуулал хэрэгжсэнгүй хаягдаж, зөвхөн хятад үндэстэн үндэстний улсаа байгуулах эрх эдэлж хятад бус олон үндэстэн ястанд орон нутгийн өөрөө засах төдий эрх ноогдох болжээ32». Бүр 1938 онд ХКН-ын өргөтгөсөн VI бүгд хурал дээр «өөрөө засан тохинох эрхийг чимээгүй өнгөрөх хэрэгтэй33» мэтээр намд тулгаж байсан Мао Зэдун нам, төрийн дээд эрхэнд гарсныхаа дараа өөрийн адаар буруу бодлогыг жинхэнэ хэрэгжүүлэх замд орсон байна34.

	Хятадын удирдагчид 1950 оны эхээр цэрэг хөдөлгөн Төвөдийн армийг цохисныхоо дараа «...нийтийн мөрийн хөтөлбөрийн» үндсэн дээр зохиогдсон «Төвөдийг тайван замаар чөлөөлөх арга хэмжээнүүдийн тухай хэлэлцээр» хэмээх гэрээ бичгийг Төвөдийн засгийн газрын төлөөлөгчдөд тулган хүлээлгэсэн билээ. Маогийн бүлэг уул хэлэлцээрийг хэрэгжүүлэх замд яаравчлан орсноос хойш эдүгээ 20 гаруйхан жилийн дотор эртний төр улс, соёл иргэншил бүхий Төвөд орны урьдын тусгаар тогтнолын ул мөрийг арилгаж Төвөдийг хүчээр хятадчилан уусгах замд оруулаад байна.

	
НЭГДҮГЭЭР БҮЛЭГ

	ТӨВД «ТАЙВАН ЗАМААР ЧӨЛӨӨЛӨГДСӨН НЬ» (1949—1952)

	Төвөд орон дэлхийд алдартай өндөр нутаг - Хөх нуур Сакан уулын бүсэд оршдог. Баруун талдаа Памирын үргэлжлэл Каракорум нуруугаар Кашмиртай хиллэх бөгөөд өмнө этгээддээ баруунаас зүүн тийш 2500 км өргөн дэлхийн хамгийн өндөр хан уул болох Гимлайгаар Энэтхэг Балбын оронтой хил нийлдэг байна. Төвөдийн хойд талд ноёлог Каньлун уул орших агаад Ньенчен Танглын сүрлэг хадархаг уул, Гимлайн салбар нурууд зүүн Төвөдийн нутгийг уулын бүс болгожээ. Ерөнхийдөө Төвөдийн нутгийн дундаж өндөр нь далайн түвшнээс дээш 4500 м ажээ. Гэвч Төвөдөд Чжантаны шил (хойд Төвөдийн нутаг), Брахмапутри мөрний салаа савчираа Нянгчу, Жичу (Кичу) голуудын хөндий зэрэг шимтэй хөрс бүхий тансаг бэлчээр тал нутаг их бий билээ. Аварга Инд мөрөн түүний цутгал Сатлеж, мөн Хатан гол, Меконг зэрэг алдарт мөрөн голууд Төвөдийн уул нуруудаас эх авдгийн дээр Намцо (Тэнгэр нуур), Данраюм, Сэлэнгэ (Селлинг), Мокольма зэрэг хэдэн зуун элбэг уст нуур байдаг нь уулын орон Төвөдийг басхүү тогтмол ба урсгал усны орон болгожээ.

	Төвөд угсаатан БНХАУ-ын нутаг дэвсгэрт байгаа хятад бус хамгийн олон тоот үндэстнүүдийн нэг юм. 1953 оны тоогоор Төвөдийн хүн ам 2,8 сая байжээ. Гэвч Төвөдийн дүрвэгсдийн байгууллагын мэдээ болон гадаадын хэвлэлд Төвөдийн хүн амыг 4—6 сая гэж бичиж байна. Төвөд хүмсийн тархан суусан нутаг дэвсгэр 2 сая гаруй хавтгай дөрвөлжин км бөгөөд энэ нь БНХАУ-ын нутаг дэвсгэрийн 5-ны 1 хувьтай тэнцэх ажээ. Гэвч 1965 онд Төвөдийн өөртөө засах орныг (ТӨЗО) ердөө нэг сая гаруйхан хүн ам бүхий 1,2 сая хавтгай дөрвөлжин км нутагт байгуулжээ. Үүгээр Төвөдийн хүн амын ихэнх нь ТӨЗО-ны гадна хоцорсон байна. Ялангуяа Хятадын Сычуань, Юньцань, Цинхай, Ганьсу мужид олон зуун мянган Төвөд хүн хятад иргэд болон бүртгэгджээ. Төвөдийн хүн амын ихэнх нь Төвөд угсаатан бөгөөд мөн хятад, уйгур, монголчууд байдгийн дээр 1950-иад оноос өмнө Энэтхэг, Балбын дүрвэгсэд нэлээд олон байсан аж. Сүүлийн үед Хятад иргэнийг маш олноор нүүлгэн суурьшуулах болсон учир Төвөд дахь үндэстэн ястны тооны харьцаа эрс өөрчлөгдөж хүн ам нь бараг хоёр дахин өсжээ.

	Төвөд нутаг алт, нүүрс, төмөр зэрэг ашигт малтмалаар элбэгийн дээр ой мод, усны нөөцөөр БНХАУ-д дээгүүр байранд ордог. Хүн амын ихэнх нь уламжлалт газар тариалан, мал аж ахуйг эрхэлж хонь, ямаа, сарлаг, илжиг, тэмээ үржүүлнэ. 1958 оны тоогоор Төвөдөд 6 сая хонь, 1 сая ямаа байсан нь35 1970 онд нэг дахин өссөн36 гэж Хятадын хэвлэл бичиж байна. Сүүлийн үед бордоо, чүдэнз, модны үйлдвэр бага зэрэг хөгжиж эхэлсэн боловч Төвөд одоо болтол БНХАУ-ын доторх хамгийн хоцрогдсон хязгаар нутаг хэвээр байгаа юм.

	 

	1. Хятадын цэрэг Төвөдийн хилд цөмрөн орсон нь

	1949 онд Ардын хувьсгал ялсан нь Хятадын доторх хятад биш үндэсний ард түмэн, мөн эрх чөлөө тусгаар тогтнолынхоо төлөө тууштай тэмцэж, хэрэг дээрээ 1912 оноос эхлэн төрийн тусгаар байдлаа хадгалж ирсэн төвөд үндэстний амьдралд чухал үе шат болсон билээ. Хятадад социалист хувьсгал ялснаар Төвөдийн ард түмэн бусад үндэсний цөөнх ард түмний нэгэн адил өөрөө засан тохинох эрхийг аль ашигтайгаар шийдвэрлэнэ хэмээн найдаж байв. Тийнхүү найдах нь ч зүй ёсны хэрэг мөн байсан билээ.

	1949 оны 7-р сард Хятадын Ардын Чөлөөлөх арми (ХАЧА)-ийн ангиуд Бээжинд ойртон ирэх үеэр Төвөдийн гадаад хэрэг эрхлэх товчооноос Төвөдөд байсан гоминданы албан байгууллага, хятад иргэдэд хандаж Төвөдөөс гарч явах шаардлага тавьсан байна. Мөн хоёр сарын дараа уг товчооноос Төвөдийн газар нутгийн бүрэн бүтэн байдлыг хүндэтгэн үзэхийг Мао Зэдун тэргүүтэй ХКН-д хандаж хүссэн ажээ.

	Гэвч энэ үед Мао тэргүүтэй Хятадын үндсэрхэг үзэлтнүүд ард түмний хөлс цусаар байгуулсан хувьсгалын ялалтыг бага үндэстнүүдийн эсрэг бодлогодоо хортойгоор ашиглахыг шийдсэн нь өдрөөс өдөрт тодорхой болж байсан юм. БНХАУ-ын албаны сонин хэвлэлүүдэд Төвөдийг угаас Хятадын салшгүй хэсэг байсан хэмээн дахин давтан зарлаж, үүнийгээ нотлохын тулд эзэн хаадын байлдан дагуулах бодлого, Манжийн колоничлогчдын цуст харгислалыг зүйл бүрээр тайлбарлан магтахад хүрчээ. «Народный Китай» сэтгүүлийн 1950 оны 12-р сарын дугаарт: «641 онд хятадын эзэн хааны гүнжийг Төвөд хаан хатан болгож авснаар хятад, Төвөд хоёр ураг барилдсан хийгээд ... Домогт Чингис хааны хойчийг залгамжлагч Хубилай нь Хятадад нэгдсэн дөрвөн зэрэг хүмсийн хоёрдугаарт Төвөд нарыг оруулж байсан юм37» ... чингэхлээр Төвөд Хятад хоёр угаас нэг орон байх ёстой, зөвхөн тийм нөхцөлд Төвөдөд «аз жаргалын наран мандана» гэж бичиж байв. Төвөдийг Хятадтай албадан нэгтгэх гэсэн энэ мэт муйхар бодлого Төвөд хүмүүсийн дургүйцлийг төрүүлж, Төвөдийн олон нийтийг Хятадын коммунист намын үйл ажиллагаанд үл итгэх болоод хятадын ардын хувьсгалаас айж цочих, хөндийрөх замд түлхсэн байна. Эл байдлыг АНУ-ын империалист хүчнүүд ашиглан Төвөдийг өөрийн нөлөө эрхшээл дор татан авах оролдлого гаргаж байлаа. Хятадын удирдагчдаас үндэсний асуудлаар баримталж байсан байр суурь бүр тэр үед ч буруу, социализмын үйл хэрэгт хор аюул учруулж байсныг энэ явдал нотолсон юм.

	Төвөдийн засгийн газар тусгаар байдлаа зөвшөөрүүлэхээр долоон хүн бүхий сайн санааны төлөөлөгчдийг томилон Энэтхэг, Балба зэрэг орноор илгээсэн байна38.

	Төвөдийн түүхэн уламжлал бүхий тусгаар байдлыг хялбархан устгаж болохгүйг ойлгосон маогийнхан төвөдчүүдийн хүчийг дотроос нь бутаргах шинэ арга хэрэглэхээр шийдэж юуны өмнө бага насны Ванчин Эрдэнийг талдаа урвуулан дагуулахыг оролджээ. Банчин Эрдэнэ, түүний Зөвлөх нараар дамжуулан ХАЧА-ийн ангиудаар Төвөдийг даруй «чөлөөлүүлэхийг» төвөдийн засгийн газраас шаардах болов. Гэвч төвөд нар цэнэн хүлээх бодлого баримталсаар байлаа. Харин Хятадын удирдагчид хүлээхгүйгээр шийдэж Мао Зэдунийн тушаалаар ХАЧА-ийн ангиудыг 1950 оны 10-р сарын 7-нд Төвөдийн нутаг руу гэнэт оруулав. Хятадын цэрэг Меконг, Салвеен голыг гатлан39 хэдэн газраар зэрэг зэрэг давшиж Төвөдийн хилийн бэхлэлт хот Тамбогийн ойролцоо бие биеэсээ тусгаарлагдан байсан Төвөдийн үндэсний цэргийн жижиг ангиудыг сүрхий хохироон цохижээ. БНХАУ-ын албан ёсны мэдээнээс үзэхэд тэр дайралтаар 5000 гаруй цэрэг дарга устгагдсан байна40. Төвөдийн цэрэгтэй хамт явсан засгийн газрын гишүүн Агваан Жигмэдийг баривчлан «үзэл санааг нь засаж залруулахаар» Чамдод аваачиж хорьжээ41. Энэ хэрэг явдлаас өмнөхөн Энэтхэгийн засгийн газар Төвөдийн эсрэг зэвсэгт түрэмгийлэл хийхгүй байхыг БНХАУ-ын засгийн газарт сануулахад хятадын удирдагчид «Өөрийгөө хичээ» гэсэн товчхон хариу өгсөн нэрийдлээр няцаасан байна. 1960 онд Далай лам НҮБ-д бичсэн захидалдаа «1950 оны 10-р сарын 7-ны хэрэг явдлыг Төвөдийн засгийн газрын тэргүүний хувьд миний бие манай орны эсрэг хятадын талаас үйлдсэн түрэмгийллийн гутамшигт баримт хэмээн үзнэ42» гэжээ. Хятадын цэрэг Төвөдийн цэргийг бут цохих үед Далай лам бас НҮБ-д захиа бичсэн боловч дэмжлэг олоогүй ажээ43.

	Хятадын цэрэг тийнхүү «чөлөөлөх» нэрийн дор Төвөдийн Чамдо район, Батан, Литаннутгийг эзэлсний дараа 1950 оны 10-р сарын дундуур Чамдо районд «автономийг» тогтоож, тэнд «Ардын чөлөөлөх хороо» гэгч хятад засаг захиргааны байгууллагыг хүчээр байгуулжээ44. Эл байгууллага нь үндэсний цөөнхийн нийт хүн ардын байдлыг судлан мэдэх, ялангуяа Төвөдийн гүн рүү нэвтэрч Төвөдийн дотоод байдлыг тагнах, Төвөдийн үндэсний цэргийн хүчийг сарниулах, цааш давшиж Төвөдийн гүнд нэвтрэн орохоор завдаж байсан хятад цэргийн бэлтгэлд туслах зэрэг ажлыг голчлон хийж байлаа.

	Төвөдийн уугуул нутаг Батан, Литан (Сикан муж) манж хятадын үндсэрхэг үндэстнүүдийн анхаарлыг хэчнээн их татдаг байсан хийгээд тэр хавийн төвөдийн нутгийг «өөрийн» болгох гэж тэдний зүгээс ямархуу түрэмгий үйл ажиллагаа авч явуулсан талаар түүхэнд тодорхой гардаг билээ. Маогийн бүлгийнхэн ч Төвөдийн тэр хэсгийг Хятадад нэгтгэх явууллагаа яаравчлан хийжээ. Батан, Литан нь баруун зүгт Хөх мөрнийг мөргөх, зүүн талд Дадухэ голын эрэгт тулах өндөр нурууг эзлэн оршсон нутаг хийгээд өгүүлэн бүхий 1950 оны байдлаар тэнд суух 700 мянган хүний 600 мянга нь төвөд, 10 мянга нь И угсаатан, нэг мянга нь уйгарчууд, үлдэх өчүүхэн цөөн хувь нь хятад иргэд байсан юм. 1950 оны II сар гэхэд Сиканыг үндэстний өөрөө засах орон болгох ажил дуусав. Өөрөө засах орны удирдлагад бараг бүх насаараа Хятадад байсан Сандиюэси гэгч төвөд хүнийг тавьж бусад удирдах албан тушаалын ихэнхийг хятад хүмүүсээр дүүргэсэн байна. Нэгэнт Сикан нутаг нь хятадуудын захиргаанд орсон учир Төвөдийн төв хэсэгт нөлөө бүхий эл нутгийн хүн ардыг ашиглан, маогийнхан нийт Төвөдийг Хятадад нэгтгэх ажил явуулжээ. Тухайлбал 1950 оны эцсээс Төвөдийг «тайван замаар чөлөөлөн БНХАУ-ын их гэр бүлд эргүүлэн нэгтгэх» хөдөлгөөнийг бүх Сикан даяар зохион явуулав. Тэр ажлыг хятадын цэргийн эрхтнүүдийн эмхлэн байгуулсан Сиканы «Ардын засгийн газар» гардан эрхэлжээ. Сиканы ард түмний нэрийн өмнөөс Сиканы «засгийн газар» Мао Зэдунд илгээсэн захидалдаа «...Төвөдийг тайван замаар чөлөөлөх гэж байгаа төв засгийн газрын бодлогыг бид бүрэн дүүрэн дэмжинэ. Төвөд нар манай аугаа их эх орны бүрэлдэхүүнд дахин орж шинэ Төвөд, шинэ Сиканыг бүтээн босгоно гэж бид найдаж байна45» гэжээ.

	Энэ мэт зохиомол ажиллагаа болон Төвөдийн «чөлөөлөгдсөн» нутагт хятадын цэргийн зүй бусаар авирласан явдалд дургүйцсэн Төвөдийн олон нийт БНХАУ-ын харьяанд орох байтугай тусгаар байдлаа хэвээр хадгалахын төлөө тэмцэж эхлэв. Харин газрын томоохон эзэд, мөнгө хүүлэгчид зэрэг баячуул үл хөдлөх хөрөнгөө борлуулан худалдаж, алт мөнгө элдэв үнэт чулуу зэрэг эд агуурсаа Энэтхэг, Балба зэрэг улс руу яаравчлан зөөвөрлөх ажлыг хийжээ. Энэ бүхэн нь байдлыг улам хүндрүүлжээ. Яг энэ үеэр 1950 оны 11-р сарын 8-нд маогийн бүлгийнхэн «Төвөдийн тухай тунхаглал46» гэгчийг нийтэлсэн байна. Тэр нь хэрэг дээрээ Төвөдийн ард түмэн, Төвөдийн засгийн газарт өгсөн тулган шаардах бичиг байлаа. Маогийн шууд заавраар Хятадын Ардын чөлөөлөх Армийн Баруун Өмнөд нутгийн командлал, Баруун Өмнөд нутгийн Цэрэг-захиргааны хороотой хамтран гаргасан тэрхүү «тунхаглалыг» хятадын хэвлэлүүд тэр дор нь шүүрэн авч нийтэлсэн юм. Тунхаглалд: «... Ардын төв засгийн газрын дарга Мао Зэдун Ардын чөлөөлөх армийн ерөнхий командлагч Чжу Дэ нар Төвөдийн ард түмнийг дарлагдлаас үеийн үед ангижрахад нь туслах зорилгоор Ардын чөлөөлөх армийн цэргийг Төвөдөд давшин орохыг тушаасан билээ. Төвөдийн ард түмэн нөхөрлөл, харилцан туслах зарчмын үндсэн дээр эх орны бусад үндэстэнтэй ах дүүгийн харилцааг тогтоож, шинэ Төвөдийг байгуулах үүрэгтэй болно47» гэж дурджээ.

	Цааш нь «Төвөдөд Ардын чөлөөлөх арми давшин орох үед лам хувраг, жирийн төвөд хүмүүсийн амь насыг хуулиар хамгаалахын дээр шүтэх сүсэглэх эрх чөлөөг хүндэтгэнэ, сүм хийдийг эвдэлж хохироохгүй48» гэж тунхаглаад «Төвөдийн засаг захиргаа, цэргийн системд ямар ч өөрчлөлт оруулахгүй49» гэжээ. Тэгсэн хэр нь «...Төвөдийн цэргүүд цөм Ардын чөлөөлөх армийн бүрэлдэхүүнд орно50» гэж заасан байна.

	ХАЧА-ийн ангиуд Төвөдийн цэргийг бут цохиж, БНХАУ-ын засгийн газраас «Төвөдийн тухай тунхаглал» гэгчийг нийтлүүлмэгц том лам нар язгууртан феодалуудын ихэнх нь хил даван гадаадад зугтжээ. Сүм дуган. Будалангийн ордны үнэт эдлэл, ховор эд агуурсыг ачсан жин хөсөг Чумбийн хөндий рүү цуврах боллоо. Ийм нөхцөл байдлын дунд Далай ламын засгийн газар нийслэлдээ байрлан албан хэргээ тэгшитгэн явуулж чадахгүй болоод Лхасаас дүрвэн гарах бэлтгэлээ нууцаар хийж байжээ. 1950 оны 12-р сарын 19-нд шашин төрийн тэргүүн нийслэл Лхасыг орхин Төвөдийн баруун өмнөд хилийн хот Жангдзег чиглэн хөдөлсөн болон Царонга-Шапэ хэмээх хүний удирдсан хэдэн зуун цэрэг Далай ламын биеийг хамгаалан хамт явсан байдлыг «Төвөдөд өнгөрөөсөн долоон жил» хэмээх номд тодорхой өгүүлжээ51.

	Төвөдийн ард түмний дотор амьд бурхан хэмээн нэн их шүтэгдсэн Далай лам тийнхүү нутаг орноо орхин дүрвэсэн нь төвөд хүмүүсийг үймээн сандралын байдалд оруулав. Энэ үед төвөд нарын дунд 1911—1912 оны үеийнх шиг «Хятадад эзлэгдсэнээс үхсэн нь дээр» гэдэг яриа52 дахин хүчтэй яригдах болжээ. Эхлээд Далай ламыг авч явсан сарлаг хөсгийн цуваа Ятунгийн хөндийд очиж буудалласан бөгөөд дараа нь нэг ч их удалгүй Лхасаас засгийн газрын бусад түшмэд Ятунгад очжээ. Нэг үгээр хэлбэл Төвөдийн нийслэл Лхас биш баруун өмнөд Төвөдийн жижиг хот Ятунг болж хувирав. Тэр үед Лхаст Лукханг хэмээх том тайж, Будалангийн ордны комендант Кхунго Кханпо хоёроос өөр албан тушаалын хүн үлдээгүй гэж энэ хэрэг явдлаас нэлээд өмнө Төвөдөд байсан гадаадын хүмсийн дуртгалд өгүүлжээ.

	Энэ үед Төвөдийн зүүн зүгийн районуудад хятадын ардын чөлөөлөх армийн цэрэг нэгэнт ирсэн болохоор, БНХАУ-ын бүрэлдэхүүнд тусгаар тогтнолын ямар хэлбэрээр үлдэх вэ гэдэг асуудлаар хэлэлцээр хийх нь төвөдийн засгийн газрын өмнө зайлшгүй болон тулгарчээ.

	 

	 

	2. БНХАУ-ын засгийн газар, Төвөдийн хоорондын хэлэлцээр, түүний шинж чанар

	1951 оны 3-р сарын эхээр Ятунг дахь Далай ламын засгийн газраас БНХАУ-ын засгийн газартай хэлэлцээ хийх шийдвэр гаргаж, төлөөлөгчдийн тэргүүнээр тэр үед дөнгөж суллагдаад эх орондоо ч буцаж амжаагүй байсан Агваан Жигмидийг томилов. Хятадын тал түүний биеийг энэ үед Төвөдийг сайн дураар Хятадтай нэгтгэхийн барьцаа болгон Чамдо районд хорьсоор байсан билээ. Төлөөлөгчдийн бүрэлдэхүүнд Төвөдийн цэргийн жанжин Кемей Соном Вангди, Далай ламын нарийн бичгийн дарга Канчунг Түвдэн Лекнун мөн төвөдийн сүм хийд, тайж нарын төлөөлөгчид оролцжээ. Ингээд Төвөдийн засгийн газрын төлөөлөгчид Бээжин орохоор мордсон байна. 1951 оны 4-р сарын 22-нд арван таван хүнээс бүрдсэн Төвөдийн төлөөлөгчид Бээжинд хүрэлцэн ирсэн бөгөөд төлөөлөгчдийг галт тэрэгний буудал дээр БНХАУ-ын Төрийн Зөвлөлийн ерөнхий сайд Чжоу Эньлай, ерөнхий сайдын орлогч Го Можо, бусад сайд нар үндэсний хэргийг эрхлэх комиссын гишүүд зэрэг албаны хүмүүс угтжээ. Түүнээс 4—5 хоногийн дараа Банчин Эрдэнэ Бээжинд бас очжээ. Банчин Эрдэнийг БНХАУ-ын төв засгийн газрын даргын орлогч Чжу Дэ, Ли Цзишэн, төрийн зөвлөлийн ерөнхий сайд Чжоу Эньлай, ерөнхий сайдын орлогч Го Можо нар угтсан байна.

	1951 оны 4-р сарын 29-нд Бээжин хотноо «Төвөдийг тайван замаар чөлөөлөх арга хэмжээг хэлэлцэх» бага хурлыг албан ёсоор нээсэн ажээ. БНХАУ-ын засгийн газрын төлөөлөгчдийг үндэстний хэргийг эрхлэх комиссын дарга Ли Вэйхань тэргүүлэв. Хоёр талын хэлэлцээ 23 хоног үргэлжилж 5-р сарын 21-нд төгссөн бөгөөд 5-р сарын 23-нд Төвөд Хятадын хооронд байгуулагдсан 17 зүйлт хэлэлцээрт хоёр талын төлөөлөгч гарын үсэг зурснаар БНХАУ-ын засгийн газар «Төвөдийг тайван замаар чөлөөлөх» ажиллагаандаа хууль зүйн үндэс олж авсан байна. Уг хэлэлцээрийн байдлыг дүрслэн Далай лам НҮБ-ын даргын нэр дээр 1960 онд илгээсэн захидалдаа бичсэн нь: «...Төвөдийн засгийн газар НҮБ-д өргөдөл өгч дэмжлэг эрэв. Нэг талаар Төвөдийн арми цохигдож, нөгөө талаар НҮБ-ын тусламж бүтээгүй учир манай төлөөлөгч Бээжинд очиж улмаар 1951 оны 5-р сарын 23-нд 17 зүйлт хэлэлцээрт гарын үсэг зурахаас өөр аргагүй болсон53 гэжээ.

	1951 оны хэлэлцээрийг Хятадын тал албадан байгуулсан тухай мэдээ олонтоо байдаг. Далай лам 1956 онд Энэтхэг очоод сурвалжлагчийн асуусан асуултад хариулахдаа хятадууд төвөдийн төлөөлөгчдийг шахамдуулж байсныг дурдаад «албан баримтууд дээр төвөдийн хуурамч тамга дарсан» тухай хөндөж ярьжээ54.

	Тийнхүү Төвөдийг тайван замаар чөлөөлөх хэлэлцээр «амжилттай» дуусаж гэрээнд гарын үсэг зурсантай холбогдуулан 5-р сарын 24-нд Бээжинд Мао Зэдун том хүлээн авалт хийж, урт үг хэлсэн байна. Тэгш эрхийн үндсэн дээр байгуулагдсан гэрээний зүйл анги бүрийг Хятадын талаас ширхэгчлэн биелүүлэхийг амлаад, хоёр үндэстэн нэгдэлдээ тулгуурлан «улс төр, эдийн засаг соёлын бүх салбарт хөгжин цэцэглэх болно» гэх мэт хээнцэр үг ярьжээ55. Гэвч энэ нь Төвөдийн ард түмнийг хууран мэхэлсэн зүйл байсан нь Төвөдийн одоогийн байдлаас бүр ч тодорхой байна. 1951 оны 5-р сарын 30-нд Ванчин Эрдэнэ, түүний дэргэдэх зөвлөлийн гишүүдийн «мэдэгдэл» нийтлэгдэв. «Мэдэгдлийн» дотор «Төвөдийг тайван замаар чөлөөлөх» арван долоон зүүлт гэрээг дээд зэргээр магтаад, Мао Зэдунийн бодлогыг дэмжиж байгаагаа «илэрхийлнэ» гэж дурджээ. Энэ байдлыг үзэхэд Банчин Эрдэнийг Хятадын удирдлага талдаа татаж, Төвөдийн тухай дахь бодлогоо дэмжүүлэх талын туслалцааг олж чадаж байжээ. Банчин Эрдэнийг Бээжинд удаан хугацаагаар зочлолтын байдлаар байлгасан юм. Ванчин Эрдэнээс Далай ламын нэр дээр Ятунгад цахилгаан илгээж: «... Хэлэлцээрийг бүрэн дүүрэн хэрэгжүүлэхэд Төвөдийн орон нутгийн засгийн газар болон Далай ламд туслахын үүднээс миний бие өөрөөсөө хамаарах бүхнийг хийнэ56 хэмээжээ. Гэвч энэ нь Банчин Эрдэнийн үнэн санаанаасаа зохиосон цахилгаан биш, хятадуудын шууд хавчлагаар бичсэн болох нь хожим илэрсэн билээ. Товчоор хэлэхэд хэлэлцээрийг байгуулсны дараа маогийнхан түүнийг сурталчлах зорилгоор энэ мэт арга хэмжээ олныг авч явуулжээ.

	Одоо бид БНХАУ-ын засгийн газраас Төвөдтэй байгуулсан 1951 оны 5-р сарын 23-ны хэлэлцээрийг зүйл ангичлан авч үзье.

	Тэрхүү баримт бичгийн оршил хэсэг «Төвөд үндэстэн бол Дундад иргэн улсын доторх урт удаан түүхтэй үндэстний нэг мөн...57» гэж эхэлсэн байна. Гэтэл үнэн хэрэгтээ энд маогийнхан юу юуны өмнө БНХАУ нь Төвөдийн тухайд Юань гүрэн, Манж Чин улсын эзэн гүрний эрхийг хөрөнгөтний хятадаар дамжуулан өвлөн авсан гэдэг санааг битүүгээр шургуулжээ.

	Хэлэлцээрийн нэгдүгээр зүйлд: 

	 

	«Төвөдийн ард түмэн бүлгэмдэж эзэрхэг түрэмгийтний хүчийг төвөдөөс хөөн зайлуулж, БНДАУ-ын эх улсын их гэр бүлдээ буцаж ирнэ58» 

	 

	гэж заажээ. Гэтэл тэр үед зэвсэг хэрэглэн хөөн зайлуулах «эзэрхэг түрэмгийтний хүч» Төвөдөд байгаагүй юм. Харин АНУ, Англи зэрэг империалист гүрнүүдийн зохих хэмжээний нөлөө Төвөдөд байсныг дурдах хэрэгтэй бөгөөд энэ байдлыг гэрээ зохиогчид айхтар дэвэргэн өсгөж Төвөдийг Хятадтай нэгтгэх явдалтай зохиомлоор холбосон байна.

	 

	Гэрээний дараах зүйлийг сийрүүлбэл: 

	 

	«Хоёр. Төвөдийн орон нутгийн засгийн ордон нь ардын чөлөөлөх цэрэг Төвөдөд орохыг идэвхтэйгээр туслан улсаа батлан хамгаалах хүчнээ бэхжүүлнэ.

	 

	Гурав. Дундад улсын ардын улс төрийн зөвлөгөөний нийтийн мөрийн хөтөлбөрийн үндэстний төрийн бодлогыг үндэслэж, Ардын төв засгийн ордны нэгдмэл удирдлагын дор Төвөдийн ард түмэн нь үндэстний орны өөртөө засахыг явуулах эрхтэй59» 

	 

	гэжээ. Ингэж маогийнхан ХКН-ын дээр үеэс тунхаглаж ирсэн бодлогоос илэрхий няцаж, 1 сая гаруй дөрвөлжин км нутагтай, 3 сая гаруй хүнтэй төр улс, тусгаар байдлын олон зуун жилийн уламжлал бүхий Төвөд угсаатныг районыг автономийн хүрээнд албадан оруулахаар шийджээ.

	Төвөдийн засгийн газрын зүгээс зохих эсэргүүцэлтэй тулгарна гэж мэдэж байсан маогийнхан Далай лам, түүний сайдуудад ая тал засах, нөгөө талаар сүсэгтэн ард түмнийг хууран мэхлэх санааны үүднээс дараах зүйлүүдийг хэлэлцээрт оруулсан байна.

	 

	«Дөрөв. Төвөдийн одоогийн явуулж байгаа улс төрийн байгууллагыг төвөөс өөрчлөхгүй. Далай ламын угийн байр хийгээд тушаал эрхийг төвөөс бас өөрчлөхгүй. Олон шатны албан тушаалтныг ч уг хэвээр ажиллуулна.

	 

	Тав. Банчин Эрдэнэнийн угийн байр хийгээд эрх тушаалыг хамгаална.

	 

	Зургаа. Далай лам хийгээд Банчин Эрдэнэнийн угийн байр ба эрх тушаал гэдэг нь бол арван гуравдугаар дүрийн Далай лам хийгээд есдүгээр дүрийн Банчин Эрдэнэнийн хоёулын харилцан нөхөрсгөөр ажиллах үеийн байр ба эрх тушаалыг нь зааж байна60» 

	 

	гэжээ.

	Төвөд-Хятадын хэлэлцээрийн үлдэх 11 зүйлийн орчуулгыг дор сийрүүлбэл:

	 

	«Долоо. Дундад улсын Ардын улс төрийн зөвлөгөөний нийтийн мөрийн хөтөлбөрт тогтоосон шашин шүтлэгийн эрх чөлөөтэй төрийн бодлогыг явуулж, Төвөдийн ард түмний шашин шүтлэг ба зан дадлыг хүндэтгэн, сүм хийдийг хамгаална. Сүм хийдийн орлогыг төвөөс өөрчлөхгүй.

	 

	Найм. Төвөдийн цэргийг алгуураар Ардын чөлөөлөх цэрэгт зохион байгуулж, БНДАУ-ын улсыг хамгаалах зэвсэгт хүчний нэгэн хэсэг болгоно.

	 

	Ес. Төвөдийн бодит байдлыг үндэслэж, Төвөд үндэстний хэл бичиг хийгээд сургууль соёлыг аажим аажмаар хөгжүүлнэ.

	 

	Арав. Төвөдийн бодит байдлыг үндэслэн, Төвөдийн тариалан, үйлдвэр худалдаа, мал аж ахуйг алхам алхмаар хөгжүүлж ардын амьдралыг сайжруулна.

	 

	Арван нэг. Төвөдийн олон зүйлийг өөрчлөх тухай явдлыг төвөөс албадан шаардахгүй. Төвөдийн орон нутгийн засгийн ордон нь өөрийн санаачилгаар өөрчлөлтийг явуулж ард түмэн өөрчлөх тухай санал хүсэлт гаргавал, төвийн удирдах хүмүүстэй зөвлөлдөх аргаар шийдвэрлэнэ.

	 

	Арван хоёр. Өнгөрсөн үед эзэрхэг түрэмгийтэн хийгээд гоминдантай дотно байсан ноёд нь гагцхүү эзэрхэг түрэмгийтэн хийгээд гоминдантай харилцаагаа эрс тасалж, эсэргүүцэл ба эвдлэлийг явуулахгүй юм бол уг хэвээр тушаалаа үргэлжлүүлж болох бөгөөд өнгөрснийг нь уучлахгүй.

	 

	Арван гурав. Төвөдөд орсон Ардын чөлөөлөх цэрэг дээрх олон зүйлийн төрийн бодлогыг сахиж дагахын хамтаар худалдааг хуульчаар явуулж, ардын нэгэн зүү утсыг ч хонжиж болохгүй.

	 

	Арван дөрөв. Ардын төв засгийн ордноос Төвөд орны алив гадаадтай харилцах явдлыг нэгдэлтэйгээр шийдвэрлэж, эрх тэгш харилцан ашигтай ба харилцан нутаг дэвсгэр эзэмших эрхээ хүндэтгэхийн дээр зэргэлдээ улстай адил тэгшээр оршиж, эрх тэгш арилжаа худалдааны харилцааг байгуулж хөгжүүлнэ.

	 

	Арван тав. Тус хэлэлцээрийн биелэлтийг батлахын төлөө Ардын төв засгийн ордноос Төвөдөд цэрэг зэвсгийн комисс хийгээд цэргийн штабыг байгуулж, Ардын төв засгийн ордноос ажилтныг томилохоос гадна чадах чинээгээр Төвөдийн ордноос нутгийн хүмсийг ажилд оруулна. Цэрэг-засгийн комисст оролцуулах төвөдийн орон нутгийн ажилтан нарт эрхбиш төвөдийн орон нутгийн засгийн ордон хийгээд олон газар орон, олон чухал сүм хийдийн эх оронч хүмсийг багтаах хэрэгтэй бөгөөд Ардын төв засгийн ордноос тогтоосон төлөөлөгчид хийгээд холбогдол бүхий хүмүүстэй харилцан зөвлөлдөн нэрсийн жагсаалт Ардын төв засгийн ордонд мэдүүлэн толилуулна.

	 

	Арван зургаа. Цэрэг-засгийн комисс, цэргийн штаб хийгээд Төвөдөд орсон Ардын чөлөөлөх цэргийн зардлыг Ардын төв засгийн ордноос гаргана. Төвөдийн орон нутгийн засгийн ордон нь Ардын чөлөөлөх цэргийн амуу хүнс ба бусад зүйлийн өдрийн хэрэгслийг худалдан авах буюу зөөвөрлөх явдалд тусламж үзүүлэх хэрэгтэй.

	 

	Арван долоо. Тус хэлэлцээр нь гарын үсэг зурж, тамга дарсан хойно хүчинтэй болно61.

	 

	Төвөдийн ард түмэнд тулган хүлээлгэсэн энэхүү хэлэлцээрийг зохиогчдын санаа ерөнхийдөө тов тодорхой тул бид энд тэр болгон зүйлийг нарийвчлан авч үзэхгүй. Гагцхүү арван тавдугаар зүйлийг тодруулъя. Энэ зүйлийн гол санаа нь Төвөдөд маогийн цэргийн хатуу диктатурыг тогтоож, маогийнханд хууртсан төвөд хүмсийн тусламжтайгаар үндэсний эрх чөлөөний төлөө тэмцлийн хэлбэртэй өчүүхэн эсэргүүцэл бүхнийг ч няц дарж, Төвөдийн зонхилох албан газарт маогийн бүлгийнхэнд үнэнч хүмүүсийг шигшиж суулгах явдал байлаа. Цэрэг-улс төрийн диктатурын замаар Төвөдийг хятадчилах «эрхийг» Бээжингийн удирдлагад олгосонд энэхүү 15-р зүйлийн улс төрийн гүн утга холбогдол оршиж байна.

	Хэлэлцээрийг байгуулж дуусмагцаа хятадын удирдагчид түүнийг хэрэгжүүлэх ажилд шуурхайлан оржээ. Үүнд хятадын ардын төв засгийн газрын төлөөлөгчөөр генерал Чжан Цзину-г томилон Төвөдийн засгийн газрын байрлаж буй Ятунг тийш илгээсэн байна. Чжан Цзину 1951 оны 7-р сарын 14-нд Далай ламын буудалласан Донгар сүмд очиж Мао Зэдунийн  хувийн захидлыг арван дөрөвдүгээр Далай ламд барьжээ. Түүнээс долоо хоногийн дараа Далай лам Лхас руу орж ирсэн бөгөөд Чжан Цзину Ятунгаас буцжээ62. Үүнээс үзэхэд Мао Зэдунийн бие төлөөлөгч генерал Чжан Цзину-гийн очсоны нэгэн чухал зорилго нь Далай ламыг Лхасыг ордонд нь буцаах явдал байсан нь тодорхой.

	1951 оны 9-р сарын 9-нд генерал Чжан Гохуа-гаар удирдуулсан Ардын чөлөөлөх армийн ангиуд Лхаст цөмрөн оров. Энэ нь хэлэлцээрийн дагуу төвөдийг «тайван замаар чөлөөлөхийн» эхлэл байлаа. Маогийнхан цөөн хоногийн дараа Нагчу, Шигцзэ, Жангдзэ зэрэг хотод ХАЧА-ийн ангиудыг оруулав. 1952 оны эхээр Төвөдөд ардын чөлөөлөх армийн Төвөдийн Цэргийн тойрог байгуулагдсан63 бөгөөд Төвөд орон, төвөдийн ард түмэн ерөнхийдөө энэ үеэс хятад цэргийн хяналтын дор орсон билээ. Үүний зэрэгцээгээр хэлэлцээрийн бусад зүйл ангийг «хэрэгжүүлэх» ажил яаралтай хийгдэв. Далай ламд даралт үзүүлэх замаар Банчин Эрдэнэ, Далай хоёрын хооронд нэн түрүүн «нөхөрсөг харьцаа» тогтоож амжлаа. Дашлхүмбэ рүү явах замдаа Банчин Эрдэнэ Мао Зэдунд илгээсэн цахилгаан утсандаа: «Манай ард түмний дунд 30 жилийн турш үргэлжилж байсан хагарал Таны болоод Ардын төв засгийн газрын ачаар бүрмөсөн ариллаа64» гэж бичжээ. Банчин Эрдэнэ, генерал Чжан Гохуа, генерал Чжан Цзину нар Хятадад Төвөдийг нэгтгэх ажиллагааг Далай лам тэргүүтэй төвөдийн феодалуудаар ерөнхийд нь зөвшөөрүүлснийг эндээс ойлгож болох байна.

	1953 оны 2-р сарын 24-нд Лхас хотноо Хятадын төв засгийн газрын төлөөлөгчийн газар нээгдэв. Төлөөлөгчийн газар нь Төвөдийн цэрэг-захиргааны хороо, Төвөдийн цэргийн тойргийн зэрэгцээгээр Төвөдөд маогийн диктатурыг тогтоох нэгэн хүчирхэг зэвсэг боллоо. 1951 оны 5-р сарын 23-ны 17 зүйлт хэлэлцээрийн дотор төлөөлөгчийн газар байгуулах талаар дурдаагүйг үзэхэд энэ нь Төвөд орныг маогийнхны захиргаанд бүрэн оруулахад шаардагдсан нэмэлт арга хэмжээ байсан нь илэрхий.

	 


ХОЁРДУГААР БҮЛЭГ

	ТӨВӨДИЙГ ХЯТАДЧИЛАХ МАОГИЙН БОДЛОГО ТҮҮНИЙ ХОР УРШИГ (1952—1965)

	1. Төвөдийг хятадчилах анхны алхам

	«Төвөдийг тайван замаар чөлөөлөх» хэлэлцээрийн үндсэн дээр Хятадын цэрэг Төвөдөд нэвтрэн орсон хийгээд цэргийн тойрог байгуулагдсанаар Төвөд орон ерөнхийдөө Маогийн цэрэг цагдаагийн диктатурын хүрээнд хумигдан орсон талаар дээр өгүүлсэн. Маогийнхан цэргийн хяналт тогтоохын зэрэгцээгээр Төвөдийн ард түмний хүчийг сарниулж, тэдэнд үндэсний нэгдэл нягтралын боломж олгохгүйн тул, засаг захиргааны аргаар Төвөдийг хэсэгчлэн бутаргах бодлого явуулав. 1951 оноос өмнө Далай ламын засгийн газрын мэдэлд байсан Төвөдийг тус бүр засгийн газартай гурван хэсэг болгон жижиглэн салгажээ. «Төвөдийн орон нутгийн засгийн газар» гэж нэрлэдэг Далай ламын засгийн газарт харьяалагдах Төвөд, Банчин Эрдэнийн засгийн газар буюу «кяньбу (зөвлөгч) нарын зөвлөл» гэгчийн мэдлийн хоёр дахь төвөд, өөртөө жич засгийн газартай хийгээд Бээжинд шууд захирагдах болсон Чамдо районы төвөд гэсэн гурван хэсэг засаг захиргааны нэгж байгуулав. Үүн дээр Төвөдөд бараг хэмжээгүй эрх эдэлж эхэлсэн Төвөдийн цэргийн тойрог, улсын доторх улсын үүргийг гүйцэтгэж байсан хятадын төв засгийн газрын төлөөлөгчийн газрыг нэмэх хэрэгтэй юм.

	Төвөдөд улам ихээр бэхжих гэсэн маогийнхан армийн хяналтыг тогтоосны дараа Төвөдийг Хятадтай стратегийн асар их ач холбогдол бүхий засмал замаар холбож эхэлжээ. Бүр 1950 оноос Хятадын суртал нэвтрүүлэг манжийн колоничлогчид, гоминданы хөрөнгөтнийг Төвөдтэй ор нэрийн төдий нэгдэж байсан гэж зэмлэн Төвөдийг «Хятад эх орны том гэр бүлд» жинхэнэ ёсоор нэгтгэхийг уриалж байсан65 бөгөөд Бээжингийнхний эл бодлогод стратегийн засмал зам тодорхой үүрэг гүйцэтгэх ёстой байв.

	Хятадын нутгийн гүнд таслагдан хоцорсон Төвөдийн уугуул нутаг Батан, Литанаас бүрдэх Сикан муж, Төвөд хүн олонтой Хөх нуурын бүс хоёрыг Төвөдтэй холбохыг яаравчлан Сикан - Төвөд, Хөх нуур - Төвөдийн засмал замыг нэн түрүүн ашиглалтад оруулав. Энэ хоёр том замыг байгуулах ажил 1954 оны сүүлчээр дуусжээ. 1955—1956 онуудад Лхас Шигацзэ, Шигацзэ - Жангдзэ, Жангдзэ - Ятунгийн зэрэг засмал зам баригдав. 1954 онд ашиглалтад орсон хоёр том засмал зам Төвөдийг БНХАУ-ын бусад районтой холбох үүргийг гүйцэтгэсэн бол сүүлд байгуулагдсан гурван зам Төвөд орны чухал төв хотуудын хооронд дураар сэлгүүцэх боломжийг хятадын цэргүүдэд олгосон байна66. 1956 оныг хүртэлх хугацаанд Төвөдийн хөдөө аж ахуй (мал аж ахуй, газар тариалан), гар үйлдвэрт төв засгийн газрын зүгээс зөвхөн нэг сая 386 мянган юанийн зээлийн хөрөнгө оруулсан атал Цинхай (Хөх нуур) - Төвөд, Сикан - Төвөдийн хоёр гол замыг барихад 200 сая юань зарсан нь67 сонин баримт юм.

	Маогийнхан үйлдвэр, хөдөө аж ахуйд тийнхүү чамлалттай бага хэмжээний зээллэг (!) олгосон хэр нь уулын хэцүү нөхцөлтэй Төвөд оронд утсан болон шуудангийн харилцааны 40 гаруй төвийг68 маш богино хугацаанд барьж байгуулахдаа огт мөнгө хайрласангүй. Тэдгээр харилцааны төвүүдийн ихэнх нь Төвөдийн цэргийн тойргийн мэдэл дор Төвөд хүн ардын байдлыг мэдээлэх тагнуулын газрын үүргийг гүйцэтгэж байв. Төвөдийн нутагт нисэх онгоцны буудлууд барих ажлыг мөн л энэ үеэр яаравчлан эхэлжээ. Нийт зам, гүүр, стратегийн барилга байгуулалтын ажилд 20 мянга гаруй төвөд эмэгтэйчүүд, өндөр настан, лам нар хүүхдийн хөдөлмөрийг ашигласан хийгээд энэ бүхэн нь бага орныг эзлээд империалистуудийн авч явуулдаг арга хэмжээнүүдтэй адилхан байлаа.

	БНХАУ-ын засгийн газар Төвөдтэй харилцах харилцаан дээрээ хамгийн нарийн дипломат арга хэрэглэж Төвөдийн удирдагчидтай улс төрийн дээд хэмжээний уулзалтуудыг зохион байгуулсан юм. 1952 онд Далай лам, Банчин Эрдэнэ нарын төлөөлөгчийг Бээжинд хүлээж авав. Хоёр жилийн дараа 1954 онд Далай лам Агваан Лувсан Данзанжамц, Банчин Эрдэнэ Чойжжалцан нарыг Бээжинд урьж аваачаад бүх Хятадын ардын төлөөлөгчдийн хурлын анхдугаар чуулганд оролцуулан өндөр албан тушаалд дэвшүүлсэн юм. Мөн Мао Зэдун өөрөө Далай, Банчин нарыг хүндэтгэх байдлаар хүлээж авчээ. Энэ үе бол Төвөдийн цэргийн тойргийн ерөнхий командлагч Чжан Гохуагийн хэлснээр хятадын удирдагчид «Бид гол гатлангаа гүүрээ нураадаг хүмүүс биш шүү» гэж Төвөдийн феодалуудад үргэлж сануулж байсан цаг билээ. Чингэж Төвөдийн эрх баригчдыг зулгуйдахын зэрэгцээгээр маогийнхан төвөд хүн ардын дургүйцлийг хүргэсэн үндсэрхэг үзлийн элдэв арга хэмжээ авч явуулсаар байв. Ялангуяа 1951, 1953 онуудад Сикан, Хөх нуур зэрэг мужид шашны эсрэг хүч хэрэглэсэн хийгээд, өргөн хэрэгцээний барааны үнийг нэмэгдүүлсэн явдал зөвхөн тэр нутгийн төвөд хүмүүсийн төдийгүй бүх Төвөдийн олон нийтийн эсэргүүцлийг өрнүүлэхэд хүргэжээ. Энэ үед Төвөд даяар Хятадын эсрэг хурал цуглаан хийх, жагсаал зохион байгуулах, Төвөд нутгаас хятад иргэдийг явахыг шаардсан тогтоол уриалга гаргах зэрэг хэлбэрээр «Миманг» хэмээх хөдөлгөөн дэгдсэн амуй. Эл хөдөлгөөнд хэдийгээр дарлагч анги голлох үүрэг гүйцэтгэж байсан авч ялангуяа том хотуудын оршин суугчид ихээр хамрагдсаны дээр уг хөдөлгөөн нь бүхий л байдлаараа эзлэгдсэн орны ард түмний үндэсний эрх чөлөөний төлөө тэмцлийн шинжийг агуулж байв. Ийм нөхцөл байдлын дунд 1954 оноос Төвөдийн зүүн районуудад хүч хэрэглэсэн шинэчлэлийн арга хэмжээ авч эхэлсэн нь гал руу тос хийх лугаа адил болжээ. Ялангуяа Камбо овгийн хүн ард хүчтэй дургүйцэж ихэнх нь уугуул ус, суугуул нутгаа орхин дүрвэх буюу партизанчлан ууланд гарах зэргээр тэмцлийн хамгийн хурц хэлбэр бүхий замд орсон байна.

	ХКН-ын удирдлагын үндэсний асуудалд гаргасан алдааны уршгаар энэ бүх явдал болж байгааг хятадын олон нийт зөвшөөрөн хүлээж байв. Бүр «Жэньминь жибао» сонин 1953 оны 10-р сарын 10-ны дугаартаа «Үндэстнүүдийн харилцаа, үндэстний талаар явуулах ажил дээр эдүгээ их хан үндэстний дээрэнгүй үзэл гол аюул болон хувираад байна» гэж бичжээ. Их хан үндэстний дээрэнгүй үзлийн хандлагыг ХКН-ын өргөн олон гишүүд түүний удирдлага дахь эрүүл саруул хүчин тухай бүр эсэргүүцэн тэмцэж, намын дээд байгууллагаар хүртэл зохих шийдвэр гаргуулж байсан юм. 1956 оны намар дээрэнгүй үзлийн хандлагыг ХКН-ын өргөн олон гишүүд нягт суурьшсан автономит районы эрхийг батлан эдлүүлэх явдал хэрэгтэйг тунхаглан заасан билээ69. Гэвч маогийнхан Хятад ард улсын нам төрийн бүх эрхийг дархлан барих явдлыг хүчтэй болгох замаар удирдлагаас өөрийн эсрэг хүчнийг зайлуулахын сацуу үндэсний адал балмад бодлогоо улам бүр хэрэгжүүлсээр байлаа- Үүнийг тэдний Төвөдөд явуулсан цаашдын ажил явууллага ч бэлээхэн нотлон харуулж байна.

	 

	 

	2. Төвөдийн өөртөө засах орныг (ТӨЗО) байгуулах Бэлтгэл хороо байгуулагдсан нь

	Хятадын удирдагчид хүч авч эхэлсэн Төвөдийн ард түмний үндэсний эрх чөлөөний хөдөлгөөнөөс сургамж авсангүй. Төвөдийн ард түмнийг хятадчилах гэж хэт яаравчлахдаа тэд Төвөдийн өөртөө засах орныг байгуулах бэлтгэл хороо гэгчийг байгуулахаар шийджээ. Энэ нь хэрэг дээрээ Төвөдөд бас нэгэн нэмэлт засгийн газрыг бий болгож нэгдүгээрт Төвөдийг хятадчилах замд оруулах бэлтгэлийг шууд эхлэх, хоёрдугаарт орон нутгийн засгийн газрын эрх мэдлийг тэрхүү бэлтгэл хороогоор арилжин авах гэсэн утга тул Төвөдийн нийгмийн бүх давхаргын дургүйцлийг төрүүлсэн билээ.

	Төвөдөд автономийг тогтоох бэлтгэл хороо байгуулах саналыг Төвөдийг «нэгтгэн» хөгжүүлэх үүднээс Мао Зэдун өөрөө дэвшүүлсэн70 бөгөөд Маогийн саналыг 1955 оны 3-р сарын 9-нд хуралдсан Төрийн зөвлөлийн 7-р хурлаар авч хэлэлцжээ. Чингээд Төрийн зөвлөл ТӨЗО-ыг зохион байгуулах бэлтгэл хороог байгуулах тогтоолыг» баталсан байна. Төрийн зөвлөлийн тогтоолыг Бүх хятадын ардын төлөөлөгчдийн хурлын байнгын хороо 47-р хуралдаанаараа хэлэлцэж, ТӨЗО-ныг зохион байгуулах бэлтгэл хороог байгуулах товч дүрэм гэгчийг 1956 оны 8-р сарын 26-нд баталснаар үндсэндээ хороо байгуулагдах улс төрийн хийгээд хууль зүйн бүх үндэс бүрэлджээ. 15 зүйл бүхий «товч дүрмийн» гуравдугаарт «... Бэлтгэл хороо нь засаг захиргааны байгууллагын үүргийг гүйцэтгэх бөгөөд БНХАУ-ын Төрийн Зөвлөлийн удирдлага дор ажлаа явуулна71» гэж заасан байна. ТӨЗО байгуулагдахаас олон жилийн өмнө ТӨЗО-ныг байгуулах бэлтгэл хороо бий болсноор Төвөдийн бүх хэрэг явдлыг Төвөдийн засгийн газар бус БНХАУ-ын Төрийн Зөвлөл тэрхүү бэлтгэл хороогоор дамжуулан эрхлэх болсныг дээрх товч дүрэм тийнхүү тунхаглажээ. Мөн дүрэмд «Төвөдийн орон нутгийн засгийн газар, Банчин Эрдэнийн дэргэдэх кяньбу (зөвлөгч) нарын зөвлөл, Чамдо районы ардын чөлөөлөх хороо, гол гол сүм хийдүүд, шашны бүлэглэлүүд, төвөдийн нийгмийн дээд давхарга, төвөдийн орон нутгийн засгийн газрын эх оронч хэсэг болон бусад хүн ардын төлөөлөгчдөөс72» бэлтгэл хороо бүрдэнэ гэж заасан боловч бэлтгэл хороо нь нэгэнт төрийн зөвлөлд захирагдах учраас түүний бүхий л үйл ажиллагааг «БНХАУ-ын Төвийн засаг захиргааны байгууллагуудаас илгээгдсэн кадр хүчнүүд73» зохицуулж удирдах нь тодорхой болов. Тэр ч байтугай «товч дүрмийн» дөрөвдүгээр зүйлд бүр «Бэлтгэл хороо нь Төвөдийн орон нутгийн засгийн газар, кяньбу (зөвлөгч) нарын зөвлөл, Чамдо районы Ардын чөлөөлөх хорооны ажлыг удирдан чиглүүлнэ74» гэж тодруулан заасан байна. Мөн энэ зүйлийн төгсгөлд «Бэлтгэл хороонд нэгэн саналаар шийтгэгдээгүй засаг захиргааны бүх асуудлыг БНХАУ-ын Төрийн зөвлөл тухай бүрд нь хүлээн авч» нэг тийш нь болгож байх тухай дурдсанаар төвөд нар ямар ч асуудлыг бие даан шийдвэрлэх эрхгүй болсон нь ойлгогдсон билээ.

	«Товч дүрэм» Бэлтгэл хорооны гишүүдийг 55 хүнээр баталж, «Бэлтгэл хорооны чуулган нь байнгын хороог сонгох ёстой» гэж заагаад байнгын хорооны бүрэлдэхүүнийг БНХАУ-ын Төрийн Зөвлөл батална гэжээ.

	Төвөд хүмүүсээс бүрдэх Төвөдийн засаг захиргааны бүхий л ажлыг ТӨЗО-ыг зохион байгуулах, Бэлтгэл хороо албан хүчээр булаан авсныг давхар нотлох нэг зүйл бол «товч дүрмийн» дагуу Бэлтгэл хорооны дэргэд жич ажил эрхэлсэн II тусгай газар байгуулагдсан явдал болно. Тэд нь цөм орон нутгийн нөхцөл байдалд яамдын эрхтэйгээр ажиллах учир Төвөдийн орон нутгийн засаг захиргааны ажил эрхэлсэн калон (сайд) нарын эрхийн хүрээнээс ихэд давсан эрх бүхий байгууллагууд болжээ. Энэхүү «товч дүрмийн» дагуу ТӨЗО-ыг зохион байгуулах Бэлтгэл хороог 1956 оны 4-р сарын 22-нд Лхас хотноо эмхлэн байгуулав. Бэлтгэл хороо байгуулах хурлын дөрөв дэх өдрийн хуралдаан дээр цэргийн тойргийн командлагч, Бэлтгэл хорооны орлогч дарга, цэрэг тэргүүлэн орж Төвөдийг «тайван замаар чөлөөлсөн» Хятадын генерал Чжон Гохуа үг хэлж, «өнгөрсөн 6 жилд Төвөд орон үйлдвэр, хөдөө аж ахуй, соёл боловсролдоо мэдэгдэхүйц амжилт оллоо75» гэж тэмдэглээд «нэгдсэн Төвөдийн өөртөө засах орныг зохион байгуулахын төлөө бүх хүч чадлаа дайчилъя, цэцэглэж буй сайн сайхан Төвөдийг бүтээн босгоё!76» гэж уриалжээ. Гэвч хэрэг дээрээ Төвөд бол тэр үед маогийн бодлого тун удаашралтай хэрэгжиж байсан БНХАУ-ын хамгийн «эмзэг бүс» хэвээр байсан юм.

	ТӨЗО-ыг зохион байгуулах Бэлтгэл хороо хэдийгээр байгуулагдан ажилдаа орсон боловч Төвөдийн орон нутгийн засгийн газар албан үүргээ гүйцэтгэсээр байв. Чингэж бас нэг шинэ засаг гарч ирсэн явдал хүн ардын санаа сэтгэлийг үймүүлээд зогссонгүй, эдийн засгийг хямруулж, санхүүг будилаантуулах зэргээр нийгмийн бүхий л амьдралд ихээхэн бэрхшээл учруулжээ. Гэвч эхлээд хоёр засаг 1951 оны «тайван замаар чөлөөлөх» хэлэлцээрийн уур амьсгал дор харилцан эв нэгдэлтэй мэт байлаа. Харин энэ нэгдэл цаг зуурын хуурамч, өнгөц үзэгдэл болохыг дараа дараагийн үйл явдал харуулсан билээ.

	 

	 

	3. 1959 оны бослого

	Төвөдийг хятадчилахын тул Бэлтгэл хороог яаравчлан байгуулах зэргээр маогийнхны төвөдийн хүн ардын санаа бодлын эсрэг авч явуулсан үндсэрхэг үзлийн муйхар арга ажиллагаа дүрвэгсдийг олшруулан, үймээн самууныг их болголоо. Бүр 1959 оны эхээр Төвөдийн зүүн нутгуудаас зөвхөн Лхаст цутган ирж байсан дүрвэгсдийн тоо нэгэн бумаас их л хэтэрчээ77. Төвөдийн засгийн газар (Кошаг) ч их хямралд оров. Кошагийн 6 калун (гишүүн)-ы нэг болох Юйто Жаси-Дуньчжу гэгчийн бие бүр 1957 онд гадаадад оргон гарч Энэтхэгийн Калимпонгод очиж суусан бөгөөд Саркан Ванцин Гэлэ, Нюсэр Тудэнь-Таба, Сянька Жигмэд Дорж нарын бусад гурван гишүүн Бэлтгэл хороог байгуулагдсанаас хойш Хятадын төв засгийн газрын эсрэг хорлон сүйтгэх ажил явуулах замд оржээ78. Төвөдийн босогчид 1958 оны 5-р сараас Чамдо, Данчинь, Нагчу, Лока зэрэг газраар эсэргүүцлийн хөдөлгөөн өрнүүлж эхэлсэн бөгөөд 1958 оны сүүлчээр Цангпо мөрний урд, хойд зүүн биеэр бөөгнөрөн нэгдэж их бослого дэгдээх шатанд хүрчээ79.

	Чухамхүү 1959 оны Төвөдийн бослого нэрийн дор тэмдэглэгдсэн том хэрэг явдал бол 1959 оны 3-р сарын 10-нд эхэлсэн байна. Босогчид бага бус хэмжээний цэргийг Лхаст төвлөрүүлж амжсан үед Төвөдийн цэргийн тойргийн хятад командлалын зүгээс штабын хурлын танхимд концерт үзүүлэх нэрийдлээр Далай ламыг баривчлах гэсэн явдал бослого дэгдэх шалтаг болжээ80.

	«Хятадуудыг хөөн зайлуулъя», «Төвөдийн тусгаар тогтнолын төлөө тэмцье!» зэрэг босогчдын дэвшүүлсэн тодорхой урианы дор Лхас хотын өргөн түмэн турхиран хөдөлж бослогод нэгдсэн байна. 1953—1955 оны үед шинэчлэл явуулахдаа гаргасан алдаа завхрал хийгээд шашны эсрэг хүчирхийллийн арга хэмжээ зэрэг ерөөс тэр үед нэгэнт илэрхий болсон хүч түрэн хятадчилах бодлого нь ард түмнийг дургүйцүүлж бослогын хүрээг өргөтгөх гол шалтгаан болж байв. Тэр үед Төвөдөд коммунист намын гишүүн 1000 гаруй, коммунист залуучуудын эвлэлийн гишүүн 2000 гаруй, эх оронч залуусын соёлын нийгэмлэгийн гишүүн 6000 гаруй, эмэгтэйчүүдийн эх оронч холбооны гишүүн 1000 гаруй хүн81 байсан бөгөөд тэдний ихэнх нь маогийнхны үндэсний бодлогыг эсэргүүцэх тэмцэлд хамгийн шийдвэртэйгээр оролцсон юм.

	1959 оны 3-р сарын 17-нд Төвөдийн шашин төрийн тэргүүн, ТӨЗО-ныг байгуулах бэлтгэл хорооны дарга арван дөрөвдүгээр Далай лам Агваан Лувсан Данзанжамц Энэтхэг рүү дүрвэжээ. Анхлан хятадын талаас албан ёсоор «нотолж» байсанчлан Далай лам босогчдын гарт орж «олзлогдсон»82 бус, харин ч бослогыг зохион байгуулагчидтай ойр сүлбээтэй ажиллаж байгаад маогийнхны үндсэрхэг дээрэнгүй бодлогын уршгаар Төвөдөөс явсан нь сүүлд тодорхой болсон юм83. Чингэж Далай ламыг нутаг орноо орхиход хүргэсэн нь шарын шашин дээд зэргээр дэлгэрсэн Төвөдийн нийгэмд ер бусын өргөн хүрээтэй шинэ хямрал буй болгожээ.

	3-р сарын 19-нд босогчид Хятадын ардын чөлөөлөх армийн ангиудын эсрэг довтолгоонд оров. Хятадын засгийн газрын тушаалаар хятадын цэргийн ангиуд 3-р сарын 20-ны 10 цагаас сөрөг дайралт эхэлсэн бөгөөд хоёр өдрийн дараа Лхасын босогчдыг дарлаа гэж Синьхуа хороо мэдээлсэн билээ84. Мөн тэр мэдэгдэлд 3-р сарын 23ны байдлаар «дөрвөн мянган босогчдыг баривчилж төрөл бүрийн винтов 8 мянга, хүнд хөнгөн пулемёт 81, 81 миллиметрийн калибр бүхий миномёт 27, ууланд хэрэглэдэг их буу 6, сум 10 саяыг тус тус олзоллоо85» гэжээ. Гэвч Лхасын босогчид дарагдсанаар 1959 оны Төвөдийн бослого төгсвөр болсонгүй. Хятадын хэвлэлд Төвөдийн 1959 оны бослогод ердөө 20 мянган хүн оролцсон мэтээр бичдэг нь ч үнэн байдлаас их л зөрж байна. Сүүлд «улаан хамгаалагчдын» нийтлүүлсэн мэдээ баримтад босогчдын тоог 100 мянга хүрч байсан гэсэн нь86 үнэн байдалд нэлээд ойртсон болов уу гэж санагдана. Нөгөөтээгүүр 20 мянган хүн бослогод оролцсон гэдэг баримтыг Синьхуа хороо 1959 оны 3-р сарын 28-нд нийтэлсэн анхны мэдэгдэлдээ 3-р сарын 23-ны өдрийн барагцаалсан мэдээг баримтлан дурдсан87 тул үнэн байдалд их хэмжээгээр харшлах нь зүйн хэрэг юм. Мөн хятадын суртал нэвтрүүлэг төвөдийн ард түмний ихэнх нь маогийн бодлогыг дэмжиж байна гэж дэлхийн олон нийтийг хуурах зорилгоор «бослогод оролцогчдын ихэнх нь мэхлэгдсэн буюу хүчинд автаж» зэвсэг барих болсноос гадна «Камба омгийн дүрвэгсэд» (Төвөдийн зүүн хилээр нутагладаг нүүдэлчид, Д. М.) тэдний дотор олонтоо байсан гэж тайлбарлаж байв88.  Гэтэл бослогын дараа болсон аллага цээрлүүлэлт нь маогийнхан үндэсний асуудлыг хэчнээн түмэн ч болов хүний амийг сүйтгэн, хүчээр шийдвэрлэхээс буцдаггүйг харуулсан төдийгүй ерөөсөө 1959 оны бослогод үлэмж олон хүн оролцсон болохыг давхар гэрчилсэн билээ. 1956 оноос хойш Хятадын цэрэгтэй тэмцэж үрэгдсэн төвөд хүний тоо 65000 хүрсэн гэж Далай лам Олон Улсын Хуульчдын Холбоонд мэдээлжээ89.

	Хятадын засаг захиргааны байгууллагуудын нууц баримт сэлтээс хөрөнгөтөн орнуудын хэвлэлийг дамжин тархсан зарим тоо баримтыг дурдвал зөвхөн 1959 оны 3-р сараас 1960 оны 9-р сарыг хүртэлх нэгэн жил 6 сарын богино хугацаанд 87000 хүн алагдаж 80000 хүн оргож 25000 хүн баривчлагджээ90. Ингэж маогийнхан 1959 оны бсслогыг Төвөдийн бүх хүн амын зургааны нэгэн хувийг хэлмэгдүүлэн хөнөөх шалтаг болгожээ. Гэтэл энэ бол дөнгөж нэг жил хагасын дотор болсон хэрэг явдал билээ. Их хүчинд давамгайлуулан цохигдсон 1959 оны бослого маогийнхны балмад бодлогыг эсэргүүцэх ард түмний зориг хүчийг илтгэн харуулж, өөртөө засах бусад орон, мужийн үндэсний ухамсарт хөдөлгөөнд мэдэгдэхүйц уриа нөлөө болсон амуй. Энэ бослого Бээжингийн удирдагчдын үндэсний асуудлын талаар сүүлийн 10 гаруй жилийн турш явуулсан марксизм - ленинизмд харш үйл ажиллагаанд хятад бус үндэстнүүдийн зүгээс өгсөн үнэлэлт хариу байлаа.

	1959 оны 3-р сарын 28-нд БНХАУ-ын төрийн зөвлөлийн тушаал нийтлэгдэж «Эх орны нэгдэл, бүх үндэстний нягтралыг хамгаалах зорилгоор...Төвөдийн орон нутгийн засгийн газрыг энэ өдрөөс эхлэн татан буулгаж, гүйцэтгэж байсан эрх үүргийг нь ТӨЗО-ныг зохион байгуулах Бэлтгэл хороонд шилжүүлэн өгөх91» шийдвэр гаргажээ. Далай ламыг эргэж иртэл Бэлтгэл хорооны даргын үүрэгт ажлыг Банчин Эрдэнэд хариуцуулсан байна. Ингэж хоёр засгийн үе дуусаж, Төрийн зөвлөлийн шууд хяналтад ажлаа явуулдаг Бэлтгэл хороо Төвөд орныг захирах болсон билээ.

	Удалгүй Хятадын засгийн газрын даалгавраар Хятадын ардын чөлөөлөх армийн Төвөд дахь ангиуд Төвөдийн олон районд цэргийн хатуу хяналт тогтоов. Лхас (3-р сарын 23-нд), Жангдзэ Парс, Ятунг, Дамсон, Нагчу, Нетонг, Жамда, Линьчжи, Жаму, Динчинь, Чамдо, Чаюй зэрэг нэг, хоёрдугаар зэргийн ач холбогдол бүхий хотууд тэр хяналтын дор оржээ92. Харин Банчин Эрдэнэ Маод «үнэнч» хэвээр үлдсэн учир түүний суудаг гол хот Шигацзэ, тэр нутгийн Хоуцзян районд цэргийн анги оруулахгүй гэж хятадын хэвлэл мэдээлжээ93. Бослогыг ихэд хэрцгийлэн дарсны дараа маогийн бүлгийнхэн, үндэсний хэлбэр агуулгатай бүхнийг үгүй хийн устгах ажилд шуурхайлан орсон байна. Энэ нь бослогод өшсөн хорсол занал төдий бус их үндэстний дээрэнгүй бодлогыг биелүүлэх тодорхой бодож боловсруулсан ажил явууллага байсан нь улам тодорхой болж байв. Маогийнхан төвөд угсаатны шашин төрийг доромжлон лам нарыг баривчлан хорьж, энгийн номхон хүн ардыг хөнөөн сүйтгэж, хөөн цөлж зовлонт хөдөлмөрт зүтгүүлэхийн зэрэгцээгээр эртний дурсгалт ордон харш, барилга байшин, хөшөө суварга бичиг зохиолын дурсгалыг эвдлэн нураах, галдан шатаах зэргээр «феодализмын үлдэгдэл» хэмээн үгүй хийсэн нь учир тоймгүйн дээр Далай ламын өвлийн ордон алдарт Будалангийн ордныг ч үндэснийх нь чанарыг алдтал сүйтгэжээ. Будалангийн элдэв эрдэнэс баялгийг ачиж тээсэн машин хөсөг Хятадын нутгийн гүн рүү цувдаг байсан нь 1960-аад онд Төвөдөөс Энэтхэг зэрэг оронд оргож очсон нутгийн хүмүүсийн ярианаас тодорхой байна. Бас маогийнхан Будалангийн алтан бурхдыг Хонконгийн хар зах дээр дамлан америк доллар болгож гадаад худалдааныхаа өрийг тагласан тухай мэдээ мөнхүү Хонконг, Тайван зэрэг газраас тарсан билээ. 1959 оны бослогын үед Будалан, хятадын их бууны суманд өртөж эвдэрсэн нь их бөгөөд сүүлийн үед Лхас хот дахь хятадын дарангуй цэрэг тэнд байрладаг болсон байна. Мөн нийслэлийн Цулга хан хэмээх гол сүм их сүйдсэн ажээ. Цулга ханын зарим дуганыг зочид буудал болгож заримаар нь цэргийн гуанз, гал тогооны газар хийжээ.

	1959 оны бослогын дараа олон сүм дуганыг нэгэн зэрэг хаасан атлаа гудамжинд гарсан лам нарт улсын зүгээс өгөх ажил үгүй байсан тул Синьхуа хорооны сүүлд хүлээн зөвшөөрснөөр Шигацзэд 10 хүн тутмаас нэг хүн, Лхаст 5 хүн тутмаас нэг хүн тэнүүлчин эсвэл гуйлгачин болсон байлаа94. Лам нарыг албадан гэрлүүлэх, цэрэгт татах, халимаг тавиулахаас эхлээд барьж шоронд хорих, эрүүдэн залхаах, өчиггүй буудан алах зэрэг нь жирийн үзэгдэл болжээ. Маогийнхан босогчдын эсрэг явуулсан тэмцлээ «үндэсний дайн биш, ангийн дайн» гэж зарласан95 бөгөөд бослогоор шалтаг хийн их үндэстний дээрэнгүй бодлогоо зэвсгийн хүчээр үргэлжлүүлжээ.

	Энэ үеэс эхлэн маогийнхан үндэсний асуудал дээр хөрөнгөтөн хятадын засгийн газраас ч илүү харгис бодлого явуулж эхэлсэн байна. 1945 оны 8-р сард Чан Кайши «Хэрэв Төвөд орон улс төр, эдийн засгийн нөхцөл байдлын хувьд биеэ бүрмөсөн даах щатанд хүрэх юм бол... Бид тусгаар тогтнолыг нь хүлээн зөвшөөрнө. Төвөд өөрийн тусгаар тогтнолоо хадгалж бэхжүүлэх чадалтай болох ёстой» гэж хэлсэн хэмээн гадаадын хэвлэлд бичжээ96. Энэ нь Чан Кайши хүртэл Төвөдийн ард түмний тусгаар тогтнолыг хүлээн зөвшөөрч байсны нэгэн баталгаа гэж үзэж болох юм.

	Маогийн харгис бодлогын эсрэг Төвөдийн ард түмэн зөвхөн зэвсгээр тэмцээд зогссонгүй. 1959 оны бослогын дараа Далай лам Төвөдийн дэвшилтэт хүчний шаардлага оролцоотойгоор НҮБ-д хоёр ч удаа захидал илгээжээ.

	1959 оны 10-р сарын 21-нд НҮБ-ын Ерөнхий Ассамблей 834-р хуралдаанаараа Далай ламын захидлын үндсэн дээр Төвөдийн асуудлыг авч хэлэлцэн хоёр үндсэн зүйлтэй тогтоол гаргасан юм. Тэр тогтоол НҮБ-ын үндсэн зорилт, хүний эрхийн тухай ерөнхий тунхаглалын үзэл санаанд нийцүүлэн Төвөдийн ард түмний эрх, соёл шашныг хүндэтгэн үзэхийг БНХАУ-ын удирдах албаны хүмүүст уриалжээ97. Гэвч Маогийн бүлгийнхэн үүнээс ямар ч дүгнэлт хийгээгүйгээр үл барам НҮБ-ын ерөнхий ассамблейн уриалгыг үл тоомсорлон төвөдийн асуудал нь БНХАУ-ын дотоодын хэрэг гэдгээр шалтаг барьж Төвөд  хүмүүсийг дээрэнгүйлэн гадуурхах бодлогоо улам бүр үргэлжлүүлсээр байжээ.

	 

	 

	4. Хятад иргэд нүүлгэн суурьшуулж хятадчилах бодлого

	Маогийнхан Төвөд орныг, ялангуяа гол хотуудыг цэрэг цагдаагийн хяналтад авснаар ажлаа зогссонгүй. Тэд 1959 оны бослогын дараа Төвөдийг хятадчилах явдлаа улам шуурхайлав. Иймээс дотор газраас үй олон хятад иргэнийг Төвөд рүү нүүлгэн суурьшуулах болон Төвөд дахь Хятадын «чөлөөлөх» армийн ангиудыг олшруулах арга хэмжээг хослон явууллаа.

	Бээжингийн радио 1956 оны 5-р сарын 10-нд «марксизм - ленинизмийн үндэс» гэсэн цуврал лекцийнхээ хоёрдугаарыг «Улаан туг» сэтгүүлд нийтлүүлж дурдсан нь: 

	 

	«Жижиг үндэстэн ястнууд хан үндэстнийг бодвол улс төр, эдийн засаг соёлын хувьд хоцрогдмол байдаг юм. Гэвч тэд эх орондоо (хятадад гэсэн санаа, Д. М.) социализм байгуулахад асар их ач холбогдол бүхий байгалийн баялагтай өргөн уудам нутагт амьдран суудаг билээ. Ийм нөхцөл байдлыг харгалзан үзэж ХКН үндэстний талаарх бодлогоо боловсруулдаг. Энэ бодлого бол аугаа их эх орноо байгуулж бэхжүүлэхэд чиглэж байна.98» 

	 

	гэжээ. Мөн сэтгүүлд цааш нь «манай үндэсний бодлогын зорилт бол үндэстнүүдийн ялгааг бүрэн устгахад оршино. Хятад үндэстний онцлог нь үндэсний цөөнхийн үндэсний ерөнхий онцлог болох ёстой99» гэж бичсэн байна. Энэ санааг Мао Зэдун бүр 1952 онд Бээжинд Төвөдийн төлөөлөгчдийг хүлээж авахдаа хэлж байсан билээ. Түүний ярьсан нь 

	 

	«Төвөдийн газар нутаг арвин их хэр нь хүн ам нь цөөвтөр юм. Төвөдийн хүн амыг 2—3 сая, 5—6 сая, дараа нь бүр арав, арваас ч дээш олон сая болговол сайн байна. Түүнчлэн эдийн засаг соёлыг хөгжүүлэх хэрэгтэй. Соёлын салбарт сургууль танхим, хэвлэл, кино болон шашин орох юм. Чин улсын хаадын харгис ноёрхлын үед, мөн Чан Кайшигийн үед та нарыг ихэд дарлаж, империалистүүд Төвөдөд дураар аашилж байсан учир Танай хүн ам ингэтлээ цөөрч, эдийн засаг чинь хоцрогдож, соёлын чинь хөгжилт зогссон байна. Коммунист нам үндэстний тэгш эрхийг үүсгэн хэрэгжүүлнэ. Коммунист намд дарлах мөлжих явдал харш бөгөөд хүн амаа олон болгож, эдийн засаг соёлоо өргөн дэгжүүлэхэд нам та нарт туслахыг зорьж байна. Чухамхүү та нарыг гэсэн манай бодлогыг хэрэгжүүлэхийн тулд л Ардын чөлөөлөх армийн ангиуд Төвөдөд давшин орсон юм. Хэрэв коммунист нам та нарт хүн амаа олон болгоход тусалж чадахгүй юм бол тэр ерөөс юу ч хийж чадахгүй нам болох ёстой»100 

	 

	гэжээ. Үнэхээр маогийнхан 20 хүрэхгүй жилийн хугацаанд Төвөдийн хүн амыг хоёр дахин «өсгөж» хэрхэн «тусалсныг» дэлхий дахин үзсэн билээх. Хятад иргэд нүүлгэн суурьшуулж хятадчилах бодлого эхний үед ялангуяа ХКН-ын VIII их хурлын дараахан далд дөлгөөн маягаар явагдаж байснаа Төвөдийн 1959 оны бослого дарагдсанаас хойш нэгэнт ил цагаандаа гарсан билээ. Маогийнхан зохиомол суртал нэвтрүүлгийн бүхий л аргыг хэрэглэн цөөн тоот үндэстнүүдийг хятадчилж байгаагаа цагаатгаж байна. «Синьцзян жибао» сонин хятад иргэд нүүлгэн суурьшуулах бодлогыг хамгаалж бичсэн нь 

	 

	«Энэ бол марксист, коммунист уусгалт бөгөөд ийм уусгалтын эсрэг зогсож байгаа хүн социализм, коммунизм, түүхийн материализмын эсрэг зогсож байгаа юм101» 

	 

	хэмээжээ.

	1952 оныг хүртэл Төвөдийн зүүн талын нутаг усанд тун цөөн тооны хятад иргэд байснаас биш төвийн болоод хойд, баруун, баруун урд нутгаар бараг нэг ч хятад үгүй байлаа. Харин Хөх нуур, Сикан зэрэг мужид бол нэлээд хятад хүн ам оршин сууж байсан юм. Гэвч Хөх нуурын баруун урд талын нутаг нэгэн цагт Төвөдийн уугуул нутаг байсны дээр Манжийн засгийн газрын түрэмгийлэн булаасан Литан, Батан (Сикан муж) ч угаас Төвөдийн нутаг дэвсгэрийн хэсэг байсныг уншигч эдүгээ санаж буй.

	 

	Хятад хүн амыг Төвөдийн гүн рүү шахаж суулгах ажиллагаа бослогоос өмнө 1956 оны үед эхэлжээ. Удалгүй Өмнөд Төвөд, Лхас, Шигацзэ зэрэг хотод хятад иргэд ирж суурьших болсны дээр 1959 оны хэрэг явдлаас хойш шилжин суугч хятадын тоо маш ихээр нэмэгдэв. 70-аад онд Төвөдөд нэг сая орчим хятад иргэд байсан нь ТӨЗО-ы үндсэн Төвөд хүний тоотой бараг тэнцжээ102. Мөн үеийн байдлаар Лхасын хүн амын тоо 6 дахин өсөөд байлаа103. 

	 

	«Хятадууд хятад биш ард түмний шашин, соёлын уламжлалыг устгах ажлаас эхлэн бага үндэстний ард түмнийг сая сая хятад дотор уусган ялгагдахгүй болгохыг зорино... Төвөдийн өөртөө засах орон гэдгийн утга санаа ердөө л энэ» 

	 

	гэж Энэтхэгт дүрвэж очсон Түвдэн хэмээх төвөд хүний ярьсан нь «Маогийн үнэнд» их л дөхөж очжээ.

	 

	 

	5. Газрын шинэчлэл

	Төвөдийн орон нутгийн засгийн газрыг устган хятад иргэд, хятад цэргийн тоог олшруулсны дараа ТӨЗО-ыг зохион байгуулах Бэлтгэл хорооноос Төвөдийн ард түмнийг хятадчилах замд хийсэн алхам бол «нийгэм, эдийн засгийн арга хэмжээний» нэрийн дор нугалгаа хийж, албадлагаар явуулсан газрын шинэчлэл байлаа.

	1962 оны 4-р сар гэхэд ерөнхийдөө бүх Төвөдийн хэмжээгээр газрын шинэчлэл явагдаж дууссан байна104. Хар шар феодалуудын эзэмшил газрыг худалдан авч, дахин хуваах ажлыг нэн түрүүнд гүйцэтгэжээ. Дараа нь 1959 оны бослогод оролцсон нэрийдлээр маш олон айл өрхийн газрыг үнэ төлбөргүйгээр хураажээ. Бүгд 186 мянган га газар хураан авч 100 мянган ядуу тариачин айлд тараасан105 тухай мэдээ буй. Газрын шинэчлэлтэй зэрэгцүүлэн коммун байгуулах хөдөлгөөн гэгчийг албадлагын журмаар үлэмж их нугалаа хэтрүүлэгтэйгээр өрнүүлэв. Бүр 1960 оны 8-р сард харилцан туслалцах 8100 хоршоо байгуулагдаад байсан нь 100 мянган тариачныг хамарчээ106. Энэхүү хөдөлгөөний хоёр дахь шат дууссан 1961 оны 8-р сард бүх тариачдын 90 хувь нь янз бүрийн хоршооллын хөдөлгөөнд нэгэнт хамрагдсан байлаа107.

	1959 оны бослогын дараа хятадын засгийн газар Төвөдийн хөдөөгийн хүн ардыг шууд армийн хяналт дор авсан хийгээд нөгөө талаар бүх Хятад даяар «Их үсрэлт» явагдаж байсан тул газрын шинэчлэл, нэгдэлжих хөдөлгөөн зэрэг их хүч хөдөлмөр, урт удаан хугацаа шаардагддаг өөрчлөлтүүд тийнхүү «их үсрэлтийн» маягаар түргэн түүхий хийгджээ. Газрын шинэчлэлийг явуулахдаа тэгшитгэх бодлого хатуу баримталсан учир дунд тариачид ихэд хэлмэгдэн хохирч, тэдний  зарим нь аж төрөн амь зууж ч чадахгүй болж байв. Үүнийг Синьхуа хороо зөвшөөрөн хүлээж тариа бэлчээр эрхэлсэн нутагт хүн амын 4 хувь улсын тэтгэмжээр өл хоол залгаж байсан тухай бичсэн билээ. Дээр өгүүлсэнчлэн газар авсан тариачдыг хоршоололд (коммунд) шууд хөөн оруулсан нь тариачин олны эрх ашгийг ихэд хэлмэгдүүлсэн аюултай завхрал байсан юм. Тийнхүү тариачид өөрийн гэсэн газартай болоод түүнийгээ эдэлж хэрэглэж үр шимийг нь хүртэж чадалгүй нийгэмчлэн коммунд буцааж хураалгахаас өөргүй болж байв.

	Ингэж коммун байгуулагдаж эхэлмэгц хөдөө аж ахуйн бүтэгдэхүүнийг хураан авах зорилгоор бэлнээр төлөх татварын системийг зохион явуулж, эхний үед ургацын 50, дараахан нь бүх ургацын 75 хүртэл хувийг улс булаан авдаг болжээ108. Байн байсаар ургацаар авдаг татварын хажуугаар улсад заавал худалдах үр тарианы хэмжээ тогтоогдов. Ингэсний эцэст Төвөдийн бүх үр тариа Хятадын мэдэлд 100 хувь очих болов. Нийт Хятад орны тариа будааны их хэрэгцээний өчүүхэн ч болов хувийг хангахын тулд Бээжингийн удирдагчдын стратегийн зориулалттай байгуулсан засмал замаар Төвөдийн чийглэг дулаан тал хөндийг чимэн багсайсан тариа ногоо Хятад нутгийн гүн рүү тийнхүү зөөвөрлөгддөг болжээ. Нөгөө талаас Төвөдийн нутагт байгаа их хэмжээний хятад цэрэг, мэргэжлийн ажилчид, «кадр хүчний» хэрэгцээнд үлэмжхэн хэмжээний тариа будаа ордог байлаа. Үлдсэн үр тариа нь Төвөдийн дотоодын хэрэгцээний хагас хувийг ч хангаж чаддаггүй хийгээд Төвөдөд бүр 1961 оноос эхлэн хоол хүнсний зүйлд картын систем тогтоогдсон нь үүнтэй холбоотой юм.

	Хотын хүн ам бас л хүнд хэцүү нөхцөлийн дор аж төрж амь зуух болов. Төвөдийн ард түмнийг гэгээрүүлэх, төвөд ажилчдыг нарийн мэргэжилд сурган харьцангуйгаар нэмүү цалин олгохыг аль болохоор цааргалж байгаа хятадын удирдагчид «Төвөдийн бүтээн байгуулалтад туслах мэргэжилтнүүд» нэрийн дор өч төчнөөн мянган хятад иргэдийг нутгийн гүнээс зөөвөрлөн ирүүлсэн нь авсаархан үндэсний орлого бүхий Төвөд оронд эдийн засгийн их дарамт болжээ.

	Анхны үед зам гүүрний ажил ихэд идэвхжиж, 15 мянган км зам засах үед тариалах талбай адуулах малгүй ядуу хүмүүсийг үлэмж олноор нь зам гүүрний ажилд зүтгүүлж байв109. Туслах чанарын жижиг үйлдвэрийн газрууд байгуулагдсаны ихэнх нь зам гүүр, цэргийн аэродром, бусад барилга байгуулалтын түүхий эдийг бэлтгэх орон нутгийн чанартай үйлдвэр учир Төвөдийн эдийн засгийн бүтцэд мэдэгдэхүйц өөрчлөлт оруулж чадсангүй. 1965 оны байдлаар 20 мянган төвөд ажилчны дөнгөж 3000 орчим нь ямар нэгэн мэргэжил дутуу хагас эзэмшиж байсан бөгөөд бусад мэргэжил шаардагдах ажил дээр 20 мянган хятад иргэд ажиллаж байжээ.

	Энэ мэтээр Хятадын засгийн газар Төвөд мэт хятад бус үндэсний хүн ардыг боловсруулах, мэргэжил олгох явдлыг зориуд саатуулан тэднийг аль болохоор бүдүүлэг харанхуй байлгах бодлого баримталсаар иржээ.

	 

	 

	6. Төвөдийн өөртөө засах орон (ТӨЗО) байгуулагдсан нь

	Төвөдийг хятадчилах бодлогыг хэрэгжүүлэх дараачийн алхам нь ТӨЗО-ыг байгуулсан явдал байв. Өөртөө засах орон байгуулахад хятадын удирдагчдад 14 жилийн шургуу бэлтгэл ажил шаардагдсан юм. Тэр хугацаанд тэд Төвөдийн ард түмэнтэй цус урсгасан ширүүн тэмцэл явуулан байж сая Төвөдийг өөртөө засах орон болгожээ. Хятадын удирдагчдын дотор аль 1950-иад оны сүүлчээр ТӨЗО-ныг байгуулах чармайлт тавьсан хүмүүс байсан авч Мао өөрөө «яарвал даарна» гэж үзээд дахин 6 жил хойшлуулах санал гаргасан ажээ110. Маогийн сунгасан 6 жил 1962 онд дууссан боловч 1965 оны 9-р сар хүргэж өөртөө засах орныг байгуулсан нь Төвөдийн ард түмний эсэргүүцлийн хүрээ өргөн, Төвөд орны онцлог байдал үнэхээр их байснаас шалтгаалжээ.

	1959 оноос өмнө Далай ламын засгийн газрын мэдэлд байсан Төвөдийн төв хэсгийг Банчин Эрдэнийн захиргааны Шигацзэ хотын ойр орчмын нутагтай нэгтгэн ТӨЗО-ыг байгуулав. Гэвч маогийнхан Төвөдийн хүн амын бараг тэн хагасаас илүү хувийг зориудаар ТӨЗО-ы гадна үлдээсэн байна. Үүнд 9 төвөд, нэг холимог нийт 10 тойрог (чжоу), бас бус хэдэн хошуунд (сянь) «өөртөө засах тойрог, хошуу» нэр зүүснээр хязгаарлав. Чингээд хятадын доторх төвөд хүн ардад өөртөө засах эрх олгов гэж тунхагласан билээ. Гэтэл цөөн бус муж тэрхүү өөртөө засах эрх бүхий тойрог, хошууны аль алинд багталгүй таслагджээ. Зөвхөн Хөх нуурт л 100 мянга гаруй төвөд хүн шууд хятад иргэн болон бүртгэгдсэн байна. Маогийнхны иймэрхүү маягаар байгуулсан Төвөдийн өөртөө засах орон, тойрог, мужийн дотоод удирдлага Хятадад жич бэлтгэл хийгдэж, «үзэл санаагаа залруулуулсан» хүмүүсийн гарт орсноор өөрөө засах эрхийн шинж чанар, цар хүрээ ямархуу болох нь урьдчилан ойлгогдсон билээ. Жишээ нь хэлбэрийн хувьд ТӨЗО-ны Ардын Зөвлөлийн тэргүүн нь төвөд хүн байх ёстой боловч тэр үүргийг Агваан Жигмэдээр гүйцэтгүүлсэн нь бүр анхнаасаа ТӨЗО-ы удирдлагын үндэсний болоод ангийн шинж чанарт их л эргэлзэл төрүүлж байв. 2500 хамжлага бүхий том язгууртны гэр бүлээс гаралтай Агваан Жигмэдийн зөвхөн нийгэмчилсэн газрын төлөөсөнд (конпенсация) авсан мөнгө нь 447 мянган юаньд хүрч байлаа111. Үүнээс гадна Агваан Жигмэд 1950 оны сүүлчээр Чамдо районд байхдаа Хятадын цэрэгт бариачлагдаж «үзэл санаагаа залруулуулаад» Бээжинд Төвөдийн төлөөлөгчдийг тэргүүлэн очиж «Төвөдийг тайван замаар чөлөөлөх» хэлэлцээрийг байгуулсан хүн билээ. Мөн түүний бие Төвөдийн Кошагийн 6 гишүүний дотроос 1959 оны бослогод оролцолгүй, Мао Зэдунийн бодлогод үнэнчээр хоцорсон цорын ганц сайд юм. Энэ тухай Синьхуа хорооны мэдэгдэлд тусгайлан өгүүлсэн ч112 санамсаргүй хэрэг биш байлаа. Гэвч маогийнхан Агваан Жигмэд мэтийн хүмүүст ч бага үндэстний төлөөлөгчийн нь хувьд итгэдэггүй учир ардын зөвлөлийг эмхлэн байгуулах ажлыг Төвөдийн цэргийн тойргийн ангиудын чанд харгалзал, намын байгууллагын хатуу хяналтын дор хийсэн ажээ. Гэтэл тэр байгууллагуудад төвөд хүн өдрийн од мэт цөөн байсан билээ.

	Чингэж Төвөдийг ор нэрийн төдий өөртөө засах орон болгомогцоо хятадын удирдагчид замын ханиа цэвэрлэх ажилд яаравчлан орсон юм. 1956 онд ТӨЗО-ыг байгуулах Бэлтгэл хороог үндэслэх хурал дээр генерал Чжан Гохуа 

	 

	«Нэг хэсэг хүмүүс Коммунист намыг Төвөдийн нийгмийн дээд давхаргатай зөвхөн цаг зуурын төдий хамтран ажиллаж байна. Нийгмийн өөрчлөлтийн дараа энэхүү хамтран ажиллах явдал зогсох болно гэж үздэг.

	Энэ нь ямар ч үндэсгүй буруу төсөөлөл юм. ХКН, ардын засгийн газар нь үндэсний цөөнхийн дээд давхаргын төлөөлөгчидтэй (түүний дотор шашны тэргүүн нартай) урт удаан хугацааны туршид нэгдэн ажиллаж, хүмүүжүүлэх бодлогыг цуцалтгүй явуулах болно. Хятадын коммунист нам хэлсэн үгэндээ эзэн болдог юм113»

	 

	гэж хэлж байв. Гэвч маогийнхан бас л мэхэлжээ. Далай ламыг Төвөдөөс гарч явсны дараа тэд Банчин Эрдэнийг өөрсдийнхөө дуулгавартай зарц болгох зорилгоор Далай ламын байр сууринд дэвшүүлэн тавьсан билээ. Ер нь Банчины Маод үнэнч ажилласан эсэх нь энэ номд ч гэсэн ямар нэгэн хэмжээгээр тусгагдсан юм. Банчин Эрдэнэ Бэлтгэл хорооны даргын өндөр тушаалд төдий л удсангүй. 

	 

	«Ардын төлөөлөгчдийн байнгын хорооны орлогч даргаар бид хоёулаа сонгогдсон, буцаж ирж Төвөдөд гарсан гайхамшигт өөрчлөлтийг нүдээр үзнэ үү!»114

	 

	гэж Далай ламд бичиж байсан түүний биеийг удалгүй том феодалуудтай хуйвалдсан, их хятад үндэстний эрх ашгаас урвасан, феодалын хоцрогдсон нийгмийн төлөөлөгч гэх зэргээр шүүмжлэн 1964 оны эхээр тушаалаас нь огцруулж гэрийн хорионд байлгах болжээ. Төвөдийн сүсэгтэн олон түмэнтэй Банчиныг уулзуулахыг больсон хийгээд 1966—1968 оны хооронд Банчин Эрдэнэд мөргөх хүсэлтээ илэрхийлсэн 1 сая гаруй төвөд хүний хүсэлтийг маогийнхан хэрэгсэн хүлээж аваагүй аж.

	1964 оны 12-р сард Хятадын засгийн газар Далай лам, Банчин Эрдэнэ хоёрыг бүх албан тушаал эрх ямбанаас нь зайлуулсан тухай мэдэгдсэн билээ115. Одоогоор Банчин Лам чухам хаана байгаа, ерөөс тэр хүний бий эсэхийг хэн ч мэдэхгүй байна. Банчин Эрдэнийг хятадын шоронгоос оргосон гэдэг мэдээ жараад оны сүүлээр гадаадын хэвлэлд үзэгдсэн боловч Далай лам нэгэн хэвлэлийн бага хурал дээр сурвалжлагчийн асуултад 

	 

	«Хятадын шоронгоос Банчин Эрдэнэ амьд л лав оргож чадмааргүй юм» 

	 

	гэж хошигнон хариулжээ. Далай ламыг «Энэтхэгийн тэлэн өргөтгөх үзэлтнүүдийн тагнуул, тэжээвэр Далай» гэх мэтээр хочилж нэрлэсэн мэдээ сэлт116 БНХАУ-ын албаны хэвлэлүүдэд удаа дараа гарсаар байна. Ялангуяа 1971 онд Бенгалийн ард түмэн Пакистаны харгис дэглэмийг эсэргүүцэн босож, Бангладеш ард улсыг байгуулсны дараа Төвөдийн талаар айхавтар санаа зовох болсон маогийнхан энэтхэг төвөдийн дүрвэгсэд, Энэтхэгийн засгийн газар, улс төрийн зүтгэлтний хувьд Энэтхэгт хоргодон буй Далай ламын эсрэг хэвлэлийн суртал нэвтрүүлгийг шуугиулжээ117 Бенгалийн ард түмний баатарлаг ялалт маогийн их гүрний дээрэнгүй үзэлтнүүдийг ихэд айлгасан нь зөвхөн энэ баримтаас ч илт тодорхой байна.

ГУРАВДУГААР БҮЛЭГ

	 «СОЕЛЫН ХУВЬСГАЛ», ТӨВӨДИЙН СҮҮЛИЙН ҮЕИЙН БАЙДАЛ (1966-1974)

	 

	1. «Соёлын хувьсгал» маогийн чиг шугамын төлөө тэмцэлд

	1966 оны 8-р сараас эхлэн «соёлын хувьсгалын» аюул Төвөдийн ард түмнийг нөмөрчээ. Эртний түүх, соёл, засаг төрийн уламжлал бүхий эл оронд 1951 онд албан хүчээр тулган хүлээлгэсэн «Төвөдийг тайван замаар чөлөөлөх» хэлэлцээр, 1959 оны бослогын сүүл дэх аллага хядлага, 1965 онд Төвөдийн өөртөө засах орныг байгуулсан зэрэг үйл явдлын дараагаар Төвөдийг хятадчилах ээлжит зорилтыг «Пролетарийн соёлын их хувьсгал» хэмээх халхавчийн дор гүйцэтгэх ёстой байжээ. Эл зорилт Төвөдөд явагдсан «соёлын хувьсгалын» гол шинж чанарыг тодорхойлж байсан хийгээд ТӨЗО-ны засаг захиргааны бүх нэгжид Мао Зэдунийн чиг шугамыг бүрэн ялуулах нь «соёлын хувьсгалын» хоёр дахь үндсэн зорилт байсан бололтой юм.

	«Соёлын хувьсгал» эхлэхийн өмнө Хятадын удирдагчид «Төвөдийн ард түмэнд дайсагнасан аюул гаднаас нүүрлэж байна. Ялангуяа урд зүгийн салхийг хаах хэрэгтэй» гэсэн цуурхал дэгдээн Энэтхэг, Балбын оронтой хиллэсэн нутгийг цэргийн нэмэгдэл хүчээр бөхөлсөн нь «соёлын хувьсгалын» үед зайлшгүй өрнөх байсан Төвөдийн ард түмний үндэсний эрх чөлөөний хөдөлгөөнөөс сэргийлсэн арга хэмжээ байв. Ингэсний эцэст Хятадын нутгийн гүнээс олон тооны «улаан хамгаалагчид» ирж Төвөдийн орон нутагт өөрийн үүр хороодыг байгуулах замаар хүч эгнээгээ зузаатган Маогийнхны даалгаврыг биелүүлэх ажилд яаравчлан орсон байна. Бүр 1966 оны дундуур зөвхөн Бээжингээс 500 «улаан хамгаалагч» ирсний ихэнх нь хятад залуус байлаа118. Мөн оны 7-р сар гэхэд «улаан хамгаалагчдын» эгнээ 10 мянга хүртэл өслөө119.

	«Соёлын хувьсгалыг» явуулагч «улаан хамгаалагчид» Төвөдөд ирээд «дөрвөн хуучны эсрэг120» гэдэг уриа дор үйл ажиллагаагаа явуулж эхлэв.

	Тэд юуны өмнө Төвөдийн шашны болоод үндэсний хэв ёсыг гутаан доромжилж, үндэсний онцлог бүхнийг бүрэлгэн устгахыг зорьжээ.

	Тухайн үед «самуун дэгдээгчид», «улаан хамгаалагчдын» хэлж байсан үг, хашхирч байсан уриа лоозонгийн байдлаас Төвөд дахь «соёлын хувьсгалын» дээд удирдлага Маогийн гэргий Цзян Цингийн гарт байсан нь илэрхий болсон бөгөөд тэд ТӨЗО-ны удирдлагыг шүүмжлэх явдлаар «хувьсгалынхаа» хоёр дахь зорилтыг, тухайлбал удирдлагыг маогийн талын хүмүүсээр солих явдлыг хэрэгжүүлэх ажилдаа оржээ. Маогийн «бяцхан баатрууд» Чжан Гохуа тэргүүтэй Төвөдийн намын хороо, Төвөдийн цэргийн тойргийн удирдагчдыг шашин сүм хийд, лам нар, босогчдын асуудал дээр уучлалттай хөнгөн хандсан хэмээн буруутгаж огцрох шаардлага тавихын зэрэгцээгээр тэдний оронд Төвөд үндэстний тухайд онцгой чиг шугам баримтлан ажиллаж чадах хүмүүсийг дэвшүүлэхийг «соёлыг хувьсгалын» төв штабт нэгэн зэрэг «уриалж», жагсаал хийж, хөл хөөрцөг болдог байжээ.

	Бээжингээс Төвөдөд бороо салхи шиг орж ирсэн улаан хамгаалагчдын ихэнх нь сурагч, оюутан залуус байсныг Төвөдийн цэргийн тойргийнхон тэдний давшилтыг няцаах сөрөг бодлогодоо ашиглахыг оролдсон байна. Оюутнуудад ӨЗО-ны эрх мэдлийг тавьж өгөх нь «соёлын хувьсгалыг» явуулах биш, харин Төвөдийн ард түмний үндэсний эрх чөлөөний хөдөлгөөнийг өрнүүлэх аюултай хэмээн Чжан Гохуа нар болгоомжилжээ. Иймд Төвөдийн цэргийн тойрог, намын хороог удирдаж байсан хятадын цэргийн тэр генерал «соёлын хувьсгалыг» зохион явуулах хорооны даргаар намын хорооны нарийн бичгийн дарга өөрийн ойрын хүн Ван Цимэйг томилон ажиллуулсан нь санамсаргүй хэрэг биш байна. Чжан Гохуагийн бичсэн нь: 

	 

	«Төвөдөд оюутнууд цөөн учир албан байгууллагуудын боловсон хүчинд тулгуурлан «хувьсгал» урагш давших ёстой. Тэр бол их хүч. Оюутнууд хэзээд манлайд явж байсан. Гэхдээ Төвөдийн нөхцөл байдал онцлог байна. Энд бид албан хаагчдын дунд, доод давхаргыг түшиж ажиллавал зохино121» 

	 

	гэжээ.

	Энэ үеэр Бээжингийн удирдлага «соёлын хувьсгалынхаа» чиг шугамыг хатуу баримталж, «баруунтнуудыг» довтлох чиг заалтыг өгсөөр байв. Гэтэл «баруунтнууд» гэдэг нь Чжан Гохуа нар байлаа. Үүний үр дүнд Бээжингээс ирсэн «улаан хамгаалагчид» бүр 1967 оны эхээр «Штабыг эзлэн авах хөдөлгөөнийг» өрнүүлсэн хийгээд тулалдааны явцад «самуун дэгдээгч» нар Лхас хотноо «хувьсгалын төв штабыг» байгуулжээ122. Энэ штаб удалгүй засгийн эрхийг булаан авах тэмцлийн төв болон хувирсан байна. «Самуун дэгдээгчид» 1-р сарын 16-нд Лхас хотын дамжуулах радио станц, «Сицзян жибао» (Төвөдийн өдрийн сонин)-гийн газрыг эзэлж, ТӨЗО-ы ардын хорооны салбар байгууллагуудын үйл ажиллагаанд хяналт тогтоох болжээ. ТӨЗО-ны намын хороо руу довтолж эхэлсэн «самуун дэгдээгчид» цэргийн тойргийн командлалын удирдлагыг булаацалдах боллоо. Чжан Гохуаг эсэргүүцсэн хөдөлгөөн хүчтэй өрнөж, «хааныг биечлэн цохих» уриа дор «холбооны хороо» хэмээх тусгай газрыг хүртэл байгуулжээ. ТӨЗО-ны засгийн эрхийг алдах аюулын өмнө тулгарахдаа Төвөдийн цэргийн тойрог «самуун дэгдээгчдийн» эсрэг хүч хэрэглэхээр шийдвэрлэсэн байна. Энэ зорилгоор цэргийн тойргийн удирдах офицерууд өөрийнхөө нөлөөнд бүхий «улаан хамгаалагчид», «самуун дэгдээгчдийг» цэргийн тойргийн ангиудтай нэгтгэн «Төвөдийн өөрөө засах орны пролетарийн хувьсгалын ерөнхий холбооны удирдах штаб» гэгчийг эмхлэн байгуулжээ. Цэргийн хороодыг дайны байдалд бэлхэн болгож, оюутнуудын эсрэг тулалдаанд орох тушаал өгсөн нь Төвөдийг «самуун дэгдээгчдийн» гарт алдахгүй гэсэн Чжан Гохуагийн санаа аль хэр шийдвэртэй байсныг харуулав. Удалгүй Бээжинд наасан «Дацзы бао» Чжан Гохуагийн талынхан Маогийн талын 400 гаруй «удаан хамгаалагчийг» Лхас хотод баривчилсан тухай мэдээлсэн123 билээ. Энэ хэрэг явдлын дараа Төвөөс ирсэн «улаан хамгаалагчид» аргагүй байдалд орж Бээжинд захидал илгээж гомдол мэдүүлжээ. 1967 оны 2-р сарын 21-нд ХКН-ын Төв Хороо тусгай анхаарамж гаргаж, Чжан Гохуа нь тодорхой хэмжээний алдаа гаргасан боловч «сайн нөхөр» гэж үнэлээд цэргийн тойргийн удирдлагатай нэгдэж ажиллахыг «улаан хамгаалагч», «самуун дэгдээгч» нарт уриалжээ. Гэвч Чжан Гохуагийн талынхан цөмөөр Бээжингийн ивээл дор хаацайлагдан улаан хамгаалагчдын гараас цэвэр мултарч чадсангүй, тухайлбал «соёлын хувьсгалыг» бэлтгэн явуулах хороог тэргүүлж байсан Ван Цимэйг, Лю Шаоцигийн нууц тагнуул хэмээн ялласан юм. Мөн Маод нэлээд итгэгдсэн феодал Агваан Жигмэд ч ихэд хэлмэгдэн зүдэрчээ. Генерал Чжан Гохуаг хүртэл самуун дэгдээгчид нэгэн удаа баривчлан авч, гозгор цаасан малгай өмсгөн Лхасын гудамжаар чирч элэг доог болгосон байна124. Цэргийнхэн «улаан хамгаалагчдын» хоорондын зөрчил Төвөдөд үндэсний эрх чөлөөний хөдөлгөөнийг дэвэргэх аюулд хүргэж болзошгүй гэж Бээжингээс Төвөд дахь хятад иргэдэд хандаж хоорондоо «эв нэгдэлтэй» ажиллахыг үргэлж сануулж байв. Төвийн энэ заалтын үндсэн дээр 1965 оны 2-р сарын 23-нд Лхаст том цуглаан болж, «гурван хүчний холбоо» гэгчийн удирдах байгууллагыг байгуулжээ. Гурван хүч гэдэгт «самуун дэгдээгчид», цэргийнхэн, маогийн талыг баримтлагч кадр ажилтнууд орсон юм125. Хэдийгээр Бээжингээс энэ мэтээр тохинуулах ажиллагаа цаг ямагт хийж байсан авч нэг талаас Бээжингийн «улаан хамгаалагчид», «самуун дэгдээгчид», нөгөө талаас ТӨЗО-ы цэргийн тойргийн төлөөлөгчдийн хоорондын тэмцэл өдрөөс өдөрт хурцадсаар зэвсэгт мөргөлдөөнд хүрсэн нь олонтоо. Тухайлбал, 1967 оны 6-р сараас эхлэн хувьсгалт хороод байгуулагдах хүртэл зэвсэгт мөргөлдөөн гараагүй сар үгүй байв. 1967 оны 8-р сарын 22—26-нд Хятадын цэрэг 10000 хүн бүхий «улаан хамгаалагчдын» хооронд болсон тулалдаанд хэдэн зуун хүн амь үрэгдэж, Лхас орчмын зам гүүр барилга байшин ихэд эвдэрч сүйдсэн тухай мэдээ нийтлэгдсэн126 бол 9-р сарын сүүлчээр болсон мөргөлдөөнд 200 гаруй хүн алагдаж, шархдаж шинэ жилийн өмнөхөн бүр пулемёт, гранат хэрэглэсэн орон нутгийн чанартай байлдаан өдөр бүр болж байжээ127. 1968 оны эхээр Төвөдийн байдал хямралынхаа дээд цэгт хүртэл даамжирсан байна. Чжоу Эньлай арга буюу энэ байдлыг хүлээн зөвшөөрч 

	 

	“Төвөдөд үзэл санааны тэмцэл иргэний дайн болон хувирлаа128” 

	 

	гэж хэлж байжээ.

	Хятадын удирдагчдын зориуд зохион явуулсан энэ мэт түгшүүртэй явдал Төвөдийн нийгмийг улам ихээр хямруулж ард түмний санаа сэтгэлийг туйлаас алдагдуулав. Нутгийн хөдөлмөрчдийн бослого хөдөлгөөн газар сайгүй өрнөж эхэллээ. Энэ үеийг бид өргөн олон түмний зүгээс хятадын «улаан хамгаалагчидтай» хийх тэмцэл, «улаан хамгаалагчид» цэргийн тойргийн төлөөлөгчдийн мөргөлдөөн, цэргийн тойргийн зүгээс ард түмний бослого хөдөлгөөнийг дарахын төлөө явуулсан дайн, «Улаан хамгаалагчдын» зүгээс «соёлын хувьсгалыг» Төвөдийн ард түмэнд хүчээр тулгах гэсэн оролдлого зэрэг эсрэг тэсрэг зөрчлүүдээр тодорхойлогдох ёстой гэж үзэж байна. Ийм нөхцөл байдлын дунд ХКН-ын Төв Хороо «Учир шалтгааныг ялган тогтоох комисс» гэгчийг зохион байгуулж Лхас хотод илгээсэн агаад, улаан хамгаалагчид цэргийн тойргийнхныг эвсүүлэн, нэгдсэн хүчээр ард түмний зэвсэгт хөдөлгөөнийг дарахад уул комиссын ажлыг чиглүүлжээ.

	Удалгүй дайсагнагч хүчнүүд эвлэрэлдэн «хувьсгалт хэргийн төлөө» хамтран тэмцэх болсон тухай мэдээ хятадын хэвлэлд үзэгдэх болов. Үүнээс хойш 1968 оны 8-р сарын11-нд Мао Зэдун, Линь Бяо нар хятадын ардын чөлөөлөх армийн ТӨЗО дахь цэргийн хариуцлагатай хүмүүсийг тусгайлан «найрсгаар» хүлээн авч уулзжээ129. Ерөнхийдөө 1968 оны сүүлчээр Төвөдөд маогийнхны засгийн эрхийн төлөө тэмцэл нэгэн мөр болж шувтрав. Зөвхөн дээр өгүүлэгдсэн «найрсаг» уулзалт ч гэсэн Төвөдийн цэргийн тойрог, намын хорооны удирдлагад дан Маогийн талыг баримтлагчид шигшигдэн үлдсэн болохыг үзүүлж байна. Мөн энэ үед «улаан хамгаалагчдад» довтлуулсан анхны хүн Чжан Гохуа Сычуаньд хувьсгалт хороо байгуулах бэлтгэл комиссын дарга, Чамдогийн цэргийн тойргийн улс төрийн зөвлөхөөр шилжин суужээ. Ардын Зөвлөлийн дарга байхад нь улаан хамгаалагчдын Лхасын гудамжинд нөмгөлөн гаргасан Агваан Жигмэд ч сүүлд Бээжинд уригдан ирж бүх хятадын ардын төлөөлөгчдийн их хурлын байнгын хорооны орлогч даргаар томилогдсон байна. Нэг үгээр хэлэхэд Маогийнхан Төвөд дахь удирдлагын асуудлыг зохицуулж амжив. Энэ бүхний эцэст 1968 оны 9-р сард «Хувьсгалт хороо» гэгч байгуулагдан Төвөдөд маогийн ноёрхлын хүч нөлөө улам гаарсан байна.

	 

	 

	2. Шүтэх бишрэх эрх чөлөөг хавчиж шашныг доромжилсон нь

	Төвөдийн хүн ардад хүчээр тулгасан хятадын «соёлын хувьсгал» нь Маогийн үндсэрхэг дээрэнгүй бодлогыг хэрэгжүүлэхэд ээлжит том үүрэг гүйцэтгэх ёстой байсныг дээр цухас тэмдэглэсэн. Төвөдийн нийгмийн хүчтэй давхраа болох хүрээ хийд болоод жич шашин нь маогийнхны хүчээр уусган хятадчилах бодлогод ямагт саад тотгор болж Төвөдийн ард түмний санаа сэтгэлийг маогийн үзэл санаатай зүйрлүүлшгүй ихээр эзэмдсэн хэвээр байв. Энэ нь хятадын удирдагчдын дургүйцлийг төрүүлсэн юм. Чухам энэ учраас хятадын «соёлын хувьсгалыг» үүсгэн явуулагчид юуны өмнө Төвөд хүний шүтэх бишрэх эрх чөлөөг хязгаарлан, сүм хийдийг эвдлэн сүйтгэж, лам нарыг өдий төдийгөөр нь хэлмэгдүүлжээ.

	1966 оны 9-р сараас Бээжинд «хуучныг устгах, шинийг байгуулах зуун жишээ» гэгч лоозон дэвшүүлэн, шашин сүм хийдийн эсрэг «улаан хамгаалагчид» довтолж эхэлсэн билээ. Үүнээс хойш удсан ч үгүй Төвөдөд шашны эсрэг хөдөлгөөн дэгдсэн байна. Мөн үеэр Бээжин, Шанхай, Кантон зэрэг хотод шашинтай тэмцэх тухай хэвлэмэл материал тараав. Тэрхүү материалд «дөрвөн хуучинд» багтах зүйл нь бурхан тахил, аврал гүрэм, цам майдар, бурхан шашинтай холбогдол бүхий эд юмс мөн гэж заагаад сүм хийдийг эвдэлж, бурхны ном судрыг шатааж шашны холбогдолтой бараа гүйлгэж буй бүх дэлгүүрийг хаахыг уриалсан байва. Энэ тухай гадаадын хэвлэлд өдий төдий материал нийтлэгджээ130.

	1959 оны бослогын дараа Төвөдийн бүх сүм хийдийн эрх мэдлийг «сүмийн иргэдийн хороо» хэмээх байгууллагын гарт өгч сүм болгоны дэргэд «хамгаалах хороо» гэгчийг байгуулсан юм. Энэ хоёр байгууллагын аль аль нь хятад засаг захиргааны хяналт дор ажлаа явуулж байжээ. Гэтэл «соёлын хувьсгалын» үеэр сүм дуганыг шууд эвдэн бусниулж, лам нарыг баривчлан тарчилгаж, сүсэг бишрэлийг хүчээр устгах замд орсон байна. Мөн "унтаа бурхан багшийн шүтлэгийг Маогийн зоригжуулагч сургаалаар солих ёстой" гэсэн уриа гарч131 бурхан багшийн баримлыг эвдлэн оронд нь Маогийнхыг томруун үйлдэн тавих болов. 1966 оны 10-р сард Чжоу Эньлайн мэдэгдсэнээс үзэхэд тэр үед Төвөдийн зуун мянган ламын лавтайяа 90 хувь нь хар болж «хэвийн амьдрал»-д шилжсэн хийгээд сүм хийдийн газрыг хураан нийгэмчлэх ажил ерөнхийдөө шувтарсан байна. «Улаан хамгаалагчид» Төвөдөд 250 гаруй сүм хийдийг бүрмөсөн устгасан тухай мэдээ 1967 онд хятадын дотоодын хэвлэлүүдэд гарсан юм. «Соёлын хувьсгалын» эхний үед Хятадаас оргосон Төвөдийн нэгэн дүрвэгч 

	 

	«Манай ард түмэн 300000 (хятад- Д. М.) цэргийг хооллон өөрсдөө өлсөж байна... Зэс гуулин бурхдыг хайлуулан гал тогооны хэрэгсэл хийдэг болов. Сүм дуганыг эвдэж, адуу малын хашаа саравч, эд агуулах байр, цэрэг хуарагнах орон болгож байна. Лам нарыг хөдөлмөрийн зусланд шилжүүлэх ажил ид эхэлсэн. Зөвхөн Шигацзэгийн Дашлхүмбэ (Банчин Эрдэнийн сүм) хийдийн 4000 ламын 3800 нь баривчлагдсан132» 

	 

	гэх мэтээр ярьсан байна. 

	 

	«Соёлын хувьсгалын баатрууд» лам нарыг занчиж зодоод зогссонгүй, гэр оронд нь дайран орж үндэсний хээ угалз бүхий чимэг сэлтийг эвдлэн устгаж, эмэгтэйчүүдийн гэзгийг хяргах зэргээр сүсэгтэн олныг бүдүүлгээр доромжилдог байжээ. Тэр үед төвөд хүн «үндэсний хувцас өмсвөл шоронд ордог, маани мэгзэн уншвал цаазлуулдаг133» 

	 

	болов. Олон дүрийн Далай ламын тэргүүн хувилгаан дүр гэгдэх Аръяавал (Авалокитешвар)-ын баримал хөрөг, 7—9-р зуунд тогтнон байсан134 Төвөдийн анхны төр улсыг үүсгэн байгуулагч Соронзонгомбын хөшөө зэрэг түүх, соёл дурсгалын өндөр үнэ цэнэ бүхий өвийг нэгэнт устган үгүй болгожээ. Мөн сүйтгэгдсэн зүйлийн дотор Төвөдийн ард түмний амьдрал тэмцлийн зуу зуун жилийн түүхийг багтаасан судар шастир, 1040—1128 онд амьдарч өөд болсон Миларайбо, мөн Тавдугаар Далай лам нарын зэрэг яруу найрагчдын иргэний болон уянгын найраг, «уран мэргэн үгсийн чуулганыг» зохиогч Сака бандит Гунгаажалцаны (1182— 1251) бүтээлүүд, бүтээн туурвигдах ажиллагаа нь олон жилийг хамарч 13-р зуун хүргэж төгссөн Ганжуур, Данжуур хэмээх бүгд 300 гаруй боть бурхны шашны ба соёл эрдмийн том хөлгөн судар зэрэг Төвөдийн ард түмний түүх, иргэншлийн дурсгалын сорууд оржээ.

	Эрх ашигт нь таарч байвал дайсан хань нөхөд гэж эс ялган хэнтэй ч нөхөрлөхөөс цааргалдаггүй маогийнхан «соёлын хувьсгал» хийх нэрийдлээр шашин болоод түүнтэй холбогдох соёл иргэншил, амьдрал ахуйн бүх зүйлийг чингэж бүрэлгэн сүйтгэсэн нь бидний өгүүлсэн дээрх шалтгаанаас гадна бас олон улсын холбогдол бүхий өөр нэгэн жич шалтгаанаас үүсэн гарсан бололтой. Хятадын бурхны шашинтны холбоо 1963 оны 10, 1964 оны 6-р саруудад хоёр удаа олон улсын бага хурал зарлан хуралдуулсанд гадаадын ердөө л 10 гаруй улс орон төлөөлөгчдөө очуулсан юм. Уг нь хятадын тал «Дэлхийн бурхны шашинтны шинэ холбоог» байгуулж удирдлагыг нь гартаа авах зорилго агуулсан байж. Хятадын удирдагчид бурхны шашны холбоонд хагарал гаргах гэж буйг мэдээд дэлхийн гол гол улсын бурхны шашинтны төлөөлөгчид Бээжинд очиж тэрхүү бага хуралд оролцохыг татгалзсан юм,. Иймээс маогийнхны бурхны шашинтнуудын нэгдлийг задалж «шинэ холбоо» байгуулах гэсэн тэрхүү санаархал бүтэмжгүй болсон билээ. Гадаад бодлогод нь дэм хандив болж чадаагүйд дургүйлхсэн хятадын удирдагчид 1965 оноос эхлэн алив шашинтай эс нөхөрлөхөөр шийдэж сүүлд «соёлын хувьсгалын» зорилтод «лам нартай тэмцэх» уриаг оруулсан нь бас ийм нэгэн учиртай. «Пролетари ангийн соёлын их хувьсгалын» нэрээр маогийн бүлгийнхний бурхны шашныг доромжлон сүйтгэж, хүн амын 90 гаруй хувь нь сүсэгтэн байсан Төвөд оронд ард түмний сүсэг бишрэлийн эрх чөлөөг хүчээр устгасан товч байдал ийм бөлгөө.

	 

	3. «Соёлын хувьсгалын» хятадчилах ажиллагаа

	Хятадын төв хотуудаас томилогдон очсон «улаан хамгаалагчид» Маогийн үгийн түүвэр улаан номыг «Үнэлж баршгүй эрдэнэ» хэмээн эхний үед бурхан багшийн сургаалыг түүгээр солихыг төвөд нарт тулган уриалж байлаа. Дараа нь Маогийн зохиолоос албадан цээжлүүлж, хүмүүст хятад нэр өгч, хувцсыг хятадчилан, гудамж талбайн нэрийг хятадаар бичиж эхэлсэн байна. Ингэснээ төвөд бичгийг хятад бичгээр солих ажилд орсон хийгээд бүх хүүхдийг хоёрдугаар ангиас хятад сургуульд суралцуулах дэглэм тогтоожээ. «Соёлын хувьсгалын» явуулгад өртөж алагдах нь алагдаж, цөлөгдөх нь цөлөгдөж, угаас тийм олон бус байсан төвөдийн үндэсний сэхээтнээс тун цөөн хүн үлджээ. Бүр сүүлийн үед гэвэл эрх чөлөөтэй шашны зүтгэлтэн, улс төрийн сэхээтэн ганц ч үгүй болж135 тэдний орыг Төвөд үндэстний онцлог, хэл соёл, суртахууныг огт мэдэхгүй зөвхөн маогийн улаан номыг цээжилсэн «кадр хүчнүүд» эзэлсэн байна. Төвөдийн үндэсний хэл, соёлыг хамгаалах гэсэн ялимгүй бяцхан оролдлого бүрийг ревизионизм, хөрөнгөтний үндэсний үзлийн илрэл гэх буюу Мао Зэдунийн сургаал болон коммунист намын эсрэг үйл ажиллагаа хэмээн үзэх болжээ136.

	«Соёлын хувьсгалаар» хятадчилах ажиллагаандаа том алхам хийхээр шийдсэн Мао Зэдун тэргүүтэй жижиг хөрөнгөтний үндсэрхэг бүлэг эдүгээ бүр эрээ цээрээ алдаж 1967 оны эхээр 301 депутат бүхий ТӨЗО-ны орон нутгийн ардын төлөөлөгчийн хурлыг татан буулгасан бөгөөд 

	 

	«үүгээр Төвөдийн өөртөө засах эрхийн хамгийн сүүлчийн шинж тэмдэг устлаа» 

	 

	гэж тэр үеийн хэвлэлүүдийн тэмдэглэж байсан нь137 үнэн байдалд нийцэж байна. 

	Түүгээр ч барахгүй Төвөдийн өөртөө засах орны засаг төрийн чухал албан тушаалаас Төвөд хүмүүсийг нэг бүрчлэн зайлуулж, оронд нь хятад офицеруудыг томилж байв138.

	Хятад иргэн нүүлгэн суурьшуулах замаар Төвөдийг хятадчилах ажиллагаа «Соёлын хувьсгалын» үед дээд зэргээр гаарсан байна. 

	 

	«Лхасын төв, нийслэлийн дүүрэгт төвөд эрэгтэй хүн бараг байхгүй шахам болсон хийгээд, хөдөлмөрийн лагерьд шилжжээ. Хотын хүн амын байдлаас үзвэл нэг төвөд хүнд 50 хятад ноогдох жишээтэй болсон» 

	 

	хэмээн Далай лам Энэтхэгт дүрвэн очсон Төвөд хүмүүсийн үгийг баримтлан 1967 оны 2-р сард мэдэгджээ139.

	Маогийнхны дарлал доромжлол Төвөдийн хүн ардын тодорхой хэсгийг шууд мухардлагын замд оруулж байсныг «Соёлын хувьсгалын» үеийн олон мэдээ баримт нотолж байгаа юм. 

	 

	«Хүмүүс бүхэл гэр бүлээрээ их ус руу үйж амиа хорлоцгоож байна. Амиа хорлож үхэх явдал эрс нэмэгдлээ» 

	 

	гэж нэгэн дүрвэгч ярьжээ140. 1969 оны эхээр Энэтхэгт очсон Лен Дзонг тосгоны тариачин эр Пемагийн ярьсан нь 

	 

	«...Улаан хамгаалагчид» адарлаж хэдэрлэсэн хүнийг өдий төдийгөөр нь буудан алах буюу маш хэрцгийгээр тамлан тарчилгаж байна. «Үгэнд ордоггүй» гэж буруутган төвөд нарын толгойг нойтон ширээр боож, төмөр утсаар баглахыг би үзлээ. Шир нь толгойн ясанд наалдаж хатах нь бэрх141» 

	 

	гэжээ. Энэ эрүү шүүлт маогийнхны бодлогод хэлмэгдэж буй Төвөд орны доромжлогдсон байдлыг тун бодитой илэрхийлжээ.

	«Соёлын хувьсгал» зөвхөн Төвөдийн хот оронд явагдаад зогсоогүй, хөдөө аж ахуйд тодорхой зорилготой явагдсан юм. «Их үсрэлтийн» үеийн газрын шинэчлэлийг үргэлжлүүлэх явдалд хөдөө дахь «соёлын хувьсгал» чиглэгджээ. Гэвч энэ нь «соёлын хувьсгал» Төвөдийн хөдөө нутагт Маогийн чиг шугамыг тогтоох элдэв үйл явууллагаас ангид, цэвэр аж ахуйн зорилготойгоор явагдсан гэсэн хэрэг огт биш бөгөөд харин ч Төвөдийн хөдөө нутаг Маогийн цэргийн диктатурын хүрээнд илүү хүчтэй өртөгджээ.

	«Соёлын хувьсгалыг» явуулагчид коммуны бодлогоо хамгийн бага хугацаанд аль болохоор олон тооны коммун байгуулах гэдэг уриа дор биелүүлэхийг эрмэлзэж байв. Хүчээр дэврүүлсэн коммуны хөдөлгөөн нийт Төвөдийг хамарч, 1966 онд 130 байсан коммун нь 1970 онд 600 хүртэл өссөн бөгөөд энэ нь цэрэг, оюутан, албан хаагчдаас бүрдэх «улаан хамгаалагчид» коммуны хөдөлгөөнийг сайн дураар зохион байгуулсны «гавьяа» байжээ. Тэд ганц нэгэн үхэртэй айлыг хүртэл тосгоны капиталистын зэрэгт оруулан бүртгэж бүх хөрөнгийг нь хураан коммунд тушаах зэргээр нугалаа завхрал гаргаж байв142. Коммун гэдэг нь Төвөдийн тариачдыг нэгэн дор цэрэг мэт хуарагнуулан хурааж, идэж уух, өмсөж зүүх бүхнийг нийгэмчлэн цэрэг цагдаагийн хяналтын дор ахар богино хугацаанд тариачин хүнээр дааж давамгүй их ажил хийлгэх арга, хийсэн бүтээсэн бүхнийг нь улсад хураан авахад зуучлах зэвсэг юм. Өөрөөр хэлбэл «Соёлын хувьсгал» нь коммуны тусламжтайгаар Төвөдийн хөдөө аж ахуйг «хятадчилах» ажлыг эрээ цээргүй хийжээ. Гэвч тэр балмад явүүллага маогийнхны санасан зоргоор явагдсангүй. Коммуны хөдөлгөөн Төвөдийн ард түмний ширүүн эсэргүүцэлтэй тулгарч зарим үе арга буюу цуцрах байдалд хүртэл орж байв. 1968 оны 12-р сард зөвхөн нэг газар 20 хятад кадр алагдаж, 30 хүн шархдаж их хэмжээний эд материал сүйдсэн байна143. Гэвч «Жэньминь жибао» сонин 1969 оны 1-р сарын нэгэн дугаартаа144 Төвөдийн өөртөө засах оронд коммуныг «газар болгонд байгуулахыг» уриалснаас хойш коммуны хөдөлгөөн дахин хүчтэй өрнөсөн байна. Мао Зэдун тэргүүтэй хятадын «онолчид» хуваарилалтыг албадан тэгшитгэх явдал гол шинж нь болдог жижиг хөрөнгөтөн, тариачны коммунизмын дээд зарчмыг коммуны замаар Төвөд болон Хятадын бусад районд тулган хэрэгжүүлэхийг оролдсон юм. Тэдний тэр албадлагын ажилд арми их үүрэг гүйцэтгэв. Хөдөө тосгодын засаг захиргааг гартаа авсан цэргийн байгууллагууд намрын ургацыг хураасны дараа хүч түрэн авирлаж, бүх ургацыг улсын мэдэлд албадан татдаг болжээ. Ард түмэн ургамлын үндэс төдийхнөөр хооллохоос өөргүй болж турж үхэх явдал Шигацзэ районд гарсныг тэрхүү хүнд байдлаас оргон мултарсан нутгийн хүмүүсийн яриа нотолж байна145. Ер нь Шигацзэг хятадууд бослого үймээн дэгдээх нь олонтоо онцгой район гэж үздэг учир маогийнхан тэр нутагт их л хатуу гар гаргадаг болжээ. 1968 онд зөвхөн тэр районы 17 суманд 201 коммун146 албадан байгуулсан байна147. Коммуны албадлагын арга ажиллагаа «соёлын хувьсгалын» дараа ч үргэлжилсээр байв. 1970 оны эхээр «коммунд дургүйцсэн» олон мянган хүнийг баривчлан шоронд хийсний дээр Лхас хотын гудамжинд олон арван хүнийг цаазаар авчээ. Тэдний дунд эмэгтэйчүүд ч байсан аж148. «Соёлын хувьсгал», коммуны хөдөлгөөний хор уршгаар Төвөдөд хөдөлмөрчдийн аж амьдрал тун доройтсоны дээр, ялангуяа «цагаан пролетариуд» хэмээн хочлогдсон хүмүүс эдийн засаг, санаа сэтгэлийн нөр хүнд дарамт дор оржээ. Хэт ядуу давхраанд багтах боловч төвөд дахь хятадын коммуны «шинэ хэв ёс» гэгчид үзэл суртлаар эс таарах хүмсийг «Цагаан пролетариуд» (Улаан бүс - Д. М.) гэж гадуурхан үздэг аж. 1959 оны бослогын дараа төвөдийн хүн ардыг зэрэглэн дугаарлахад «Цагаан пролетариуд» гэсэн шинэ нэр томьёо гарсан билээ. Лхадзэ нутгийн унаган ард 35 настай тариачин эр Тонзин хятадын хүнд хэцүү албанаас амь зулбан мултарч гадаадад дүрвэн гарсан азтай цөөн «цагаан пролетариудын» нэгэн бөгөөд тэр хүний Төвөдийн хүн ардын аж амьдралын талаар үнэн байдалтай ихэд нийцэж байгаа яриаг бид дор сийрүүлбэл: 

	 

	«Элдэв «шинэчлэл» гэгч нь Төвөдийн ард түмнийг боолчлох жинхэнэ санааг нуун хаасан хуурамч гоё үгнээс хэтрэхгүй. Бас засаг эдүгээ цагаас ард түмэнд шилжлээ хэмээн хятадууд тунхагласан. Гэвч хэрэг дээрээ ард түмэн ямар ч эрхгүй байгаа бөгөөд хамаг хүч тэнхээгээ барагдтал хятадуудын сайн сайхны төлөө л үхэн зүтгэх ёстой болоод байна149» 

	 

	хэмээн тэр хүн ярьжээ. Өнөөгийн Төвөдийн тухай арван дөрөвдүгээр Далай лам Данзанжамцын нэгэн сэтгүүлчид ярьсан яриаг энд дурдахад сонин байна. 

	 

	«Би эх орноо хайрлан явдаг төвөд хүн. Төвөд тусгаар тогтносон улс байсан юм. Төвөдийн газар нутаг, түүх, соёл, утга зохиол, гүн ухаан, төвөд хүний арьс үсний өнгө тэрхүү тусгаар тогтнол, төвөдийн өвөрмөц шинж төрхийг тодорхойлно. Манай эх орон одоо харийн цэргүүдэд (хятадын - Д. М.) эзлэгдээд байна. Тэдний ноёрхлын үед Төвөд орон маань сэтгэлд хүрэхүйц амжилт олж, Төвөд хүн амын ихэнх нь аз жаргалтай байгаа сан бол надад ийм тийм гэж татгалзах зүйл алга! Харамсалтай нь тийм биш билээ. Тэнд дэвшил хөгжил огт үгүйгээр зогсохгүй төвөд хүн хүний хамгийн наад захын эрхийг эдэлж чадахгүй байна. Хятадууд шинэ зам тавьж, шинэ сургууль байгуулсан л даа. Тэд хөдөө аж ахуйгаас гарах бүтэгдэхүүний хэмжээг дээшлүүлэв. Гэвч анх удаа Төвөд хүн өлсгөлөн гэдгийг үзэж байна. Учир нь гэвэл хураасан ургацыг Хятад руу авчихдаг юм. Төвөд хүний хөл гишгэж болохгүй зам зөвхөн хятад цэргийн хэрэгцээнд зориулагдана. Мөн сургуулиудад зөвхөн хятад хэлээр хичээл заана. Эзлэн түрэмгийлэгчид Төвөдийн ард түмний түүхийг шинээр бичиж эхэллээ. Өвөг дээдэс нь юу бүтээснийг бидний хүүхдүүд мэдэхийг өнгөрчээ. Бүтээгдэхүүн нэмэгдлээ л гэнэ. Эд материал хэчнээн байгаад түүнийг өмсөж хэрэглэх хувь төвөд хүнд алга!.. Ийм болохоор эх орондоо хоцорсон төвөд нар бүр коммунистууд хүртэл эсэргүүцлийн хөдөлгөөн зохион байгуулж, тэмцэж байна150» 

	 

	гэжээ. Мөн Далай лам 1969 оны 10-р сарын 12-нд «Ассошейтэд пресс» агентлагийн сурвалжлагчид өгүүлэхдээ 

	 

	«Өнөөдөр Төвөд үндэстэн бүрмөсөн устах аюулын өмнө тулгараад байна» 

	 

	гэж мэдэгдээд маогийнхан төвөд нарыг хэрхэн залхаан цээрлүүлж уугуул ус нутгаас нь хөөж байгаа болон зарим газар бүр цэвэрлэгээ явуулж байгаа тухай дурдсан байна. 

	 

	«Эрчүүдийг нь элдэв шалтгаанаар нутаг уснаас нь зайлуулж эмэгтэйчүүдийг нь тариачин хятад «тусгайлагчтай» суулган гарсан хүүхдийг хятад үндэстний дансанд яаралтай бүртгэж авдаг практик төвөдийн нийгмийн амьдралд нэвтрээд удлаа151»

	 

	гэж хэлжээ.

	«Соёлын хувьсгалын» үед төвөдийн урлаг соёл, шашин төвөд нарын хэв заншил ёс суртахууны тухайд явуулсан маогийнхны бодлого Төвөдийн ард түмний үндэсний мөн чанарын эсрэг хийсэн довтолгоо байсан бол, Төвөд дахь «коммуны бодлого» нь хятадын удирдагчдаас төвөдийн тариачдын эсрэг нэгдүгээрт тариачны нь хувьд, хоёрдугаарт үндэснийхээ эрх чөлөөний төлөө тэмцэж буй бага үндэстний хүн ардын нь хувьд хүч хэрэглэн явуулсан улс төр, эдийн засгийн довтолгоо байсан юм.

	Энэ бүхний эцэст 1968 оны 9-р сарын 5-нд ТӨЗО-ы «хувьсгалт хороо» байгуулагдлаа. Орон нутгийн бүх засаг захиргаа сонгуулиар сонгогдсон бус, дээрээс томилогдон Маогийн бүлгийнхний үйл хэрэгт үнэнч хүмүүсийн гарт орсон нь Төвөд дахь ардчилсан ёс, үндэсний эрх чөлөөний сүүлийг мушгисан хэрэг байв. Үүгээр зогсохгүй, газар болгонд цэргийн хатуу хяналтыг тогтоож хүмүүсийг бие биеэр нь мануулан харилцан тагнуулын байдалтай ажиллахаар зохион байгуулжээ. Ардын зөвлөлийн даргаар Төвөд хүн (Агваан Жигмэд), түүний долоон орлогчийн 5 нь төвөд, 2 нь хятад байсан бол «Хувьсгалт хорооны» даргын ажлыг шууд Цзян Юня хэмээх хятад хүнд өгсөн бөгөөд 13 орлогчийн 9 нь хятад хүн байлаа. Мөнхүү хувьсгалт хорооны 17 гишүүний зөвхөн ганц нь төвөд хүн байв. Хятадын удирдагчид ТӨЗО-ы эрхийг хязгаарлах талаар ямархуу эрээ цээргүй арга хэмжээ авч байгааг энэхүү тооны харьцаа хүртэл тод харуулна. «Соёлын хувьсгалыг» явуулж, түүний үр дагавар болсон «хувьсгалт хороо» байгуулснаар Төвөдийг хятадчилах үндэсний харгис бодлогын нэгэн тодорхой үе шат дууслаа.

	 

	 

	4. Төвөд орон маогийнхны дайны бодлогод хэлмэгдэж байна

	Маогийн бүлэг стратегийн чухал ач холбогдол бүхий Төвөд орныг цөмийн болон энгийн зэвсгээр зэвсэглэсэн хятадын армийн түшиц газар болгожээ. Гадаадын мэдээнээс үзвэл Төвөд нь эдүгээ засмал замаар хэрсэн цэргийн 8 үндсэн бүсэд хуваагдаад байна. Зам барих, барилга байгуулах зэрэг хүнд хүчир ажлыг голдуу маогийн үзлийг эсэргүүцсэн нэрээр баривчилсан төвөд эрэгтэйчүүдээр хийлгэдэг аж. Төвөдийг цэрэгжүүлэх ажиллагаа ялангуяа «соёлын хувьсгалын» үед «дайнд бэлэн байх» урианы дор их газар авчээ. Ганцхан баримт дурдахад 1967 онд 20 гаруй мянган төвөд хоригдол зүүн өмнөд Төвөдийн нутагт цэргийн онгоцны бас нэгэн буудал яаралтай дуусгаж ашиглалтад оруулсан тухай «Нью-Йорк Таймс» сонин мэдээлсэн билээ152. Гималайн хоёр орон Сикким, Бутаны дунд орших Чумби хэмээх чухал тал нутагт хятадын агаарын цэргийн том бааз байгуулсан тухай мэдээ гадаадын хэвлэлд бичигдсээр байна. Ажлын хүнд нөхцөл, өлсгөлөнгөөс болж олон зуун төвөд хоригдол амь үрэгдэж байдаг тухай Нью-Йорк таймс сонин тэмдэглэжээ. Төвөдийн ард түмний хийж буй үндэсний эрх чөлөөний хөдөлгөөнөөс эмээсэн хятадын удирдагчид Төвөдийг гартаа аль болохоор бэх бат барьж байхын тул бүхий л арга хэмжээ авч байгаа юм. Синьцэяны нутагт ЗХУ-ын хил дээр байсан цөмийн зэвсгийн хэрэглэлээ Төвөд рүү нүүлгэсэн хэмээх нь ч153 үүнтэй холбоотой.

	Төвөдийн ард түмний бослого хөдөлгөөн үрэвсэн ширүүсэх үеэр Маогийнхан «Энэтхэг довтлох гэж байна», «Зөвлөлтийн аюул» гэх мэт худал суртал нэвтрүүлгээ зогсоо зайгүй хүчтэй болгодог ажээ. Энэтхэгийн «Сваражья» сэтгүүлийн мэдээлснээр ялангуяа «соёлын хувьсгалын» хоёр дахь жилд хүчтэй дэлдсэн дайны хэнгэрэг төвөд эрчүүдийг урьд үзэгдээгүй олноор цэрэгт татахын дохио тэмдэг болсон байна. Залуучууд түүний дотор дөнгөж шинэ гэр бүл бологсодыг албадан цэрэг хувцас өмсгөх явдал туйлаас их болжээ. Гонконгийн дипломат албаны мэдээнд: 

	 

	«Залуу гэр бүлийн өрхийн тэргүүнүүдийг ингэж үй олноор нь цэрэгт татах нь солонгосын дайнаас хойш гараагүй үйл явдал билээ154» 

	 

	гэжээ. 

	Маогийнхны үндэсний цөөнхийн дотор явуулж буй дайчилгааны бодлого нь эдгээр үндэсний эрчүүдийг аль болохоор цөөлж оронд нь хятад залуучуудыг ажилд туслуулах нэрийдлээр дүүргэх явдал юм. Мөн Төвөдөд сууж буй хятад цэргийн анги нь партизаны хөдөлгөөнийг дарах ойрын зорилготойгоос гадна урд хилийг бэхлэх, Балба, Энэтхэгийн эсрэг хэрэгтэй цагт хүчтэй арми тавих холын зорилготой нь тодорхой.

	Төрж өссөн уугуул ус нутгаа хятадын цэргийн эрхтнүүдэд булаалган орон гэрээ орхин нүүдэл хийж хэсүүчлэх явдал төвөдийн малчид тариачдын амьдралд байнга тохиолдох үзэгдэл болжээ. Ийм маягаар хэлмэгдэж буй төвөд нарын тоо эдүгээ хэдэн зуун мянгад хүрээд байна. Маогийнхан бүхэл бүтэн тосгоны хүн ардыг хүртэл хөөн зайлуулж цэргийн хуаран болгодог болжээ. Одоо Төвөдийн уулархаг нутгийн хилийн дагуу олон арван км газраас дотогш нутгийн хүн ардыг нүүлгэж тэр дагуу хөл хорьжээ. Төвөдийн хилээр цэргийн онгоцны буудал, цэрэг дайны хэрэгцээний засмал зам, хотуудад далан суваг, элдэв хамгаалалт барих ажил «соёлын хувьсгалын» үеэс их хэмжээгээр эхлээд эдүгээ хүртэл үргэлжилж байна. Энэ ажилд төвөдийн бүх хүн амыг албадан оруулжээ155. Хятадын цэргийн эрхтнүүд Төвөд нарын өвс устай малын бэлчээр, үржил шимтэй тарианы газрыг булаан авч сүйтгэж байгаа нь малчид, тариачдын амьдралд төдийгүй нийт Төвөдийн эдийн засагт үлэмж хохирол учруулсаар байгаа юм.

	Энэтхэгтэй хийх худалдааны зангилгаа газар болох Төвөдийн худалдаа эдийн засгийн төв Фари хот эдүгээ хуучин гүйцэтгэж байсан үүргээ нэгэнт алдаж, Энэтхэг улсын эсрэг чиглэсэн дайны стратегийн түшиц газар болоод байгаа аж. Хотын гудамж ойр орчмын газруудад суваг шуудуу татаж, нуувч далан байгуулах ажил 60-аад оны сүүл гэхэд өргөн далайцтайгаар эхлээд байжээ. Хотоос хол биш орших Ричунг, Поток, Тангла зэрэг газар, Нганггюи, Акай зэрэг ууланд хятадын цэргийн хэд хэдэн бааз байгуулагджээ. Чунги районоос мөн л төвөд тариачдыг «шүүрдэн» зайлуулж тэрхүү үржил ургацын өгөөштэй нутгийг их цэргийн хуарангийн байр болгосон байна156.

	Гадна дотнын хэвлэлийн мэдээнээс үзэхэд, хөдөө нутагт цэргийн хуаран, хамгаалалт барьж байгуулах хүнд ажилд төвөд малчин, тариачдыг үй олноор нь албадан зүтгүүлж байна. Энэ талаар зарим нэг баримтыг дурдахад, Хятад цэргийн эрхтнүүд Дромо (Ядун) дахь Шарсингма тосгоны хүн ардыг гэр орноос нь хөөн зайлуулж булаагдан цөлмөгдсөн орон гэрт нь цэргүүдийг хуваан байрлуулаад элдэв хамгаалалт байгуулахад тариачдыг хоригдол мэт албадан ажиллуулжээ. Энэ бол зөвхөн Шарсингма тосгонд тохиолдсон этгээд явдал бус Төвөд оронд болж буй хамгийн нийтлэг эмгэнэлт үзэгдлийн нэг юм.

	 

	 

	5. Төвөдийн ард түмний үндэсний эрх чөлөөний төлөө тэмцэл

	Маогийн бүлгээс Төвөдийн үндэсний өөртөө засан тохинох эрхийг В. И. Лениний зааснаар хангаагүйгээр үл барам дотор нь хэсэглэн хувааж тэдэнд хүчээр хятадчилах бодлогыг шууд тулган хүлээлгэлээ. Маогийн бүлгийн улс төр, эдийн засгийн алдаатай бодлогоос болж Төвөдийн ард түмний амьдрал хүнд байдалд оржээ. Хятадад социалист хувьсгал ялсны дараа Төвөд хүмүүс өвсний үндэс идэж, савангийн оронд шавар хэрэглэх хүртэл амьдралын доод хэмжээнд орсон явдал үнэхээр гайхалтай хэрэг юм. Энэ бүхэн нь ард түмний эсэргүүцэл Төвөд даяар өрнөхийн нөхцөл шалтгаан болсон байна. Ард түмний тэмцлийн гол үзүүр нь төвөдөд ерөөс хятад хүмүүс байхын эсрэг чиглэсэн байна гэж зөвлөлтийн төвөдөч эрдэмтэн Богословский зүйтэй тэмдэглэжээ157.

	«Соёлын хувьсгал» хийгчдийн аль ч талд жинхэнэ төвөд хүмүүс тун бага хэмжээгээр хамрагдсан явдал сонин баримт юм. Төвөд нутагт «соёлын хувьсгалыг» хятад хүмүүс гардан үйлдэж байхад төвөд нар «соёлын хувьсгалын» болон ерөөс маогийн бүлгийнхний үндэсний дээрэнгүй үзлийн эсрэг зүйл бүрийн тэмцэл үүний дотор зэвсэгт тэмцэл хүртэл явуулж байжээ. Төвөдийн цэргийн тойргийн талынхны «улаан хамгаалагчдын» дунд 1967 оны 1-р сарын мэдээгээр 1000 хүрэхгүй төвөд нар байсан юм. Тэгэхэд хятад хүмсийн тоо 37 мянга хүрч байжээ158. Бээжингийн «улаан хамгаалагчдын» талынхны 10 орчим хувь нь төвөд байв159. Гэвч энэ нь Хятадын хэвлэлийн зориуд өсгөн өргөсөн тоо гэдгийг бодолцох хэрэгтэй юм. 1968 оны 7, 8-р сард Төвөдийн ард түмний бослого хөдөлгөөн улам хүчийг олон өрнөж зарим газар багагүй амжилтад хүрч байлаа. «Улаан хамгаалагчдын» хэвлэлд «урвагч, дээрэмчин нар засгийн эрхийн төлөө улангасан тэмцэж байна160» гэх мэтээр шүүмжлэн бичсэн явдал тэр үеэр Төвөдөд эсэргүүцэл тэмцэл их байсныг даруй гэрчилж байна. 1968 оны 6-р сарын эхээр Софу Чамае зэрэг нутагт мянга гаруй төвөдүүд босож 200 гаруй Хятад кадр хүчнийг устгажээ. 1966, 1967 оныг дамнан гарсан бослого хөдөлгөөнд 7 мянга гаруй төвөд хүн хамрагджээ. Төвөдийн нууц радиостанцын 1968 оны 11-р сарын 15-нд мэдээлсэн мэдээгээр маогийн бүлгийнхний ажил явуулгыг эсэргүүцэх хөдөлгөөн Төвөд даяар өрнөж зөвхөн зуны гурван сарын хугацаанд 1000 орчим хятад цэргийг устгасан аж. Ялангуяа 6-р сард Лока районд 3000 төвөд иргэд хятадын албан байгууллага, Цзеханы дахь хятад цэргийн хуаран газар руу довтолж үлэмж хэмжээний хохирол учруулан 400 хятад хүнийг нэгэн дор устгасан нь161 Хятад Төвөдийг доргиосон том үйл явдал болсон байна. 1969 оны эцсээр Төвөдийн төв хэсэг бүхэлдээ партизануудын хяналтад орсон тухай Ассошейтэд Пресс агентлагийн мэдээнд дурдсан байлаа. Төвөдийн малчид жанжин штаб нь Чомосангор ууланд байрладаг партизануудтай хамтран ажиллах хэлэлцээр байгуулсны дараа төв Төвөдөөс гадна Хөх нуур - Төвөдийн засмал дагуу Шигацзэ, Гянцзэ, Лхацзэ хотуудын ойролцоо босогчдын ажиллагаа эрс ширүүсэж162 нэлээд амжилтад хүрчээ. «Соёлын хувьсгалын» үед «хүний эрх чөлөө төдийгүй амь зуух эрхээр хавчигдан буй төвөд хүмсийн Хятадыг эсэргүүцэх хөдөлгөөн шорон гяндан, хорих лагериудыг хамарч байжээ163» 1971 оны эхээр Лхасын хөдөлмөрчдийн зохион явуулсан бослого Маогийн бүлгийг эсэргүүцсэн Төвөдийн ард түмний үндэсний эрх чөлөөний хөдөлгөөнд томоохон байр эзлэх ёстой. Эл бослогын талаар Б. Нэга хэмээх хүний бичсэн «Лхас хотын үймээн164» гэсэн өгүүллийг Энэтхэгийн «Сваражъя» сэтгүүл 1971 оны 2-р сарын 7-ны дугаартаа нийтэлсэн юм. Мөн Далай ламын өргөөнөөс эрхлэн англи хэл дээр Дармасалд гаргадаг «Төвөдийн тухай мэдээ» («Тибетан бюллетен») сэтгүүл ч тэр бослогын талаар тодорхой өгүүлжээ. Бослогын үндсэн шалтгаан нь газар сайгүй коммун байгуулж, бурхан багшийн сургаалыг Маогийн үзлээр солих гэсэн хятадын удирдагчдын бүдүүлэг авирлал байв гэж хэвлэлүүдэд тэмдэглэсэн. Мөн хятад цэргийн эрхтнүүд хотын хөдөлмөрчдийг өдөр шөнөгүй хар ажилд мөлхүүлэн «энэтхэг, зөвлөлтийн довтолгооноос «сэргийлэх» нэрийдлээр газар ухуулж хүнд хөдөлмөрт зүтгүүлсэн нь төвөд нарын дургүйцлийг ихэд төрүүлсэн нь тодорхой.

	Маогийнхан Төвөдийн ард түмний үндэсний эрх чөлөөний хөдөлгөөний эсрэг зүйл бүрийн арга хэрэглэн тэмцэж байна. 1968 оны 6-р сараас Энэтхэг, Балбын хил дагуу 100 ли-гийн газарт төвөд хүн суухыг хоригложээ. Энэ нь Төвөд хүмүүсийн дүрвэхээс сэргэмжилсэн, нөгөө талаар партизануудыг нэр бүхий газруудын оршин суугч нараас тусгаарлаж байгаад ганцаардуулан цохих бодлого байсан гэж үзэлтэй.

	Төвөдийн хүн ардын шударга тэмцэл «соёлын хувьсгалыг» нэг хэсэгтээ няцаан ухралтын байдалд оруулан байлаа. Төвөдийн ард түмний эсэргүүцэл тэмцлээс болгоомжлон эмээсэн маогийнхан Төвөдөд улаан хамгаалагчдын явуулсан хэт бурангуй ажиллагааг шүүмжлэн «Манай бяцхан баатрууд өөрсдөө алдаа гаргав. Тэд маогийн сургаалыг уян зөөлөн аргаар нэвтрүүлж чадсангүй. Харгис хүчнийг бид цөмийг нь ардын дайсан гэж үзэх ёсгүй бөгөөд тэдний зарим хэсгээр Мао Зэдунийн үзэл санааг судлуулж, алдааг нь эргэж засуулбал зохино165» гэх мэтээр бичих ярих болжээ.

	Маогийнхны энэхүү буултын арга нь айлган сүрдүүлэх, хууран мэхлэх ажиллагаатай хослон явагдаж ирлээ. «Хувьсгалт хороо» байгуулагдсаны дараа Төвөдөд эсэргүүцлийн хөдөлгөөн дэгдэхэд Төвөд дахь хятадын удирдагчид сөргүүлэн «аугаа их найр тавих» хөдөлгөөн гэгчийг зохион явуулжээ. Энэ нь «Хувьсгалт хороонд» найр тавих гэсэн үг юм. Гэтэл «хувьсгалт хороо» нь бараг цэвэр маогийн чиг шугамын байгууллага мөн билээ. Лхасын радио «аугаа их найр тавих» хөдөлгөөний үеийн нэгэн нэвтрүүлэгтээ «Лю Шаоцигийн үлдэгдлүүд» нэрийн дор төвөд хүмүүст хандаж, «Улаан засгийн эсрэг босохыг та нар зөв хэрэг гэж үзэж байна уу?! Бослого дэгдээвэл аль муугаа үзэх чинь тэр вий!» гэж сүрдүүлээд «Бид хувьсгалт хороодыг хайрлаж, шийдвэртэй хийгээд үнэнчээр дэмжих ёстой!166» гэж уриалжээ. Заримдаа маогийнхан бослого гарсан явдлын бурууг Төвөд дахь цэргийн ангийн удирдах эрхтнүүдэд тохоод маоизмын ерөнхий үзэл санааг хамгаалан хоцрохыг оролддог байна. Энэ бол ашиглаж дууссан хүчийг золиосонд гаргах, Мао Зэдунийн   хэн бүхэнд илэрхий улс төрийн тактик бөгөөд босогчидтой хуурамчаар эвлэрэх, тэднийг өөртөө татах гэж Бээжингийн удирдагчдын хийж байгаа ажил юм. Тэр ч байтугай Төвөдөд «гурвын холбоо» хэмээгчийг байгуулсан нь сонирхолтой ажээ. Түүндээ бослогод оролцогчдыг кадр хүчнүүд, цэргийнхэнтэй түншлүүлэн холбох зорилго тавьжээ. Бээжингийн удирдагчдын балмад бодлогын эсрэг үндэсний эрх чөлөөний хөдөлгөөн өрнүүлэн өдий төдий хятад цэрэг дарга нарыг устган тулалдаж байгаа партизануудыг «хувьсгалт босогчид» хэмээн нэрлэж буй нь зөвхөн мэхлэх санаа гэдгийг ташаагүй ойлгож болно.

	Үндэснийх нь эрх ашигт харшилсан түрэмгийллийн эсрэг тэмцэхдээ улс төрийн тодорхой зорилготойгоор нутаг орноо хүртэл орхин дүрвэх нь Төвөд нарын уламжлалт тэмцлийн нэгэн хэлбэр билээ.

	1904 оны Английн түрэмгийлэл, 1910 оны Манж - Хятадын довтолгооны үед Төвөдийн үндэсний эрх чөлөөний хөдөлгөөний нэгэн томоохон төлөөлөгч арван гуравдугаар Далай лам Агваан Лувсан Түвдэнжамц нутгаа орхиж, Монгол, Энэтхэг зэрэг орноор хэсүүчлэн явж эх орныхоо тусгаар тогтнолын төлөө нэлээд ажлыг сүвэгчлэн хийж байжээ.

	1959 онд ТӨЗО-ыг эмхлэн байгуулах бэлтгэл хорооны дарга арван дөрөвдүгээр Далай лам олон мянган төвөд хүний хамт Энэтхэгт дүрвэн очсон нь Маогийн бүлгийн үндэсний харгис бодлого Төвөдөд ямар хэмжээгээр туссаныг нотлон харуулах тод жишээ болсон юм. Ер нь социализмын үед хүн ард эх орноо орхин өөр нутаг оронд зугтан гарч байгааг зөвхөн маогийнхны балмад бодлогын хор уршгаар л тайлбарлах ёстой.

	Төвөд хүмсийн цагаачлан дүрвэх явдал 1959 оноос хойш эдүгээ хүртэл үргэлжилж байна. Ялангуяа «соёлын хувьсгалын» үеэр олон мянган төвөд хүмүүс дүрвэжээ.

	Жишээлбэл Далай ламын оршин суудаг зөвхөн Дарамсал гэдэг сууринд 1966 оны байдлаар 1500 төвөд хүн байсан бол167 «соёлын «хувьсгалын» дараа Төвд үндэсний оршин суугчдын тоо хэдэн мянгаар нэмэгдсэн аж 60-аад оны сүүлчээр Дарамсалыг төвөд нар «Бага Лхас» гэж нэрлэх болсон гэж гадаадын хэвлэлд бичиж байна. Маогийнхны үндэсний харгислалаас зугтсан төвөд хүмүүс хил даван гадагш явахдаа зөвхөн Энэтхэг төдийгүй Ази, Африк, Европын бусад улсад өдий төдийгөөрөө очиж, маш ядуу зүдүү амьдарч байгааг олон баримт нотолж байна. Жишээлбэл, Швейцарт 20 мянга гаруй төвөд (ихэнх нь БНХАУ-ын үед дүрвэж гарсан) байгаагаас сүүлийн үеийн байдлаас дөнгөж 3—4 мянга нь ажиллах байр орон гэртэй болжээ. Гадаадын хэвлэлийн мэдээнээс үзвэл Швейцар дахь дүрвэгсдийн асуудал 1975 оны наана шийдвэрлэгдэх төлөвтэй байсан боловч дүрвэгсдийн тоо улам нэмэгдэж уг асуудал биелэгдэхэд хүнд болж байгаа аж. Харин Балбын засгийн газар НҮБ-ын дүрвэгсдийн хэргийг эрхлэх хорооны тусламжтайгаар 7000 төвөд хүнд байр олгон суурьшуулсан байна. Мөн АНУ, Канадад олон тооны дүрвэгсэд байгаагийн дээр Төвөдийн дүрвэгсдийн асуудал 1969 оны 11-р сарын 18—19-нд Вашингтонд хуралдсан Дэлхийн дүрвэгсдийн асуудлыг хэлэлцэх хуралд тусгай зүйл болон оржээ168. Одоогоор гадаад орнуудад байгаа төвөдийн дүрвэгсдийн тоо барагцаалбал 100 мянга гаруй болоод байгаа ажээ.

	Төвөдийн асуудал хэдийгээр БНХАУ-ын дотоод хэрэг мэт боловч Төвөдөөс яагаад ийм олон мянган хүн дүрвэн гарч Бээжингийн удирдагчдын бодлогыг эсэргүүцэн ажиллаж байна бэ? гэдэгт зохих дүн шинжилгээтэй хандах нь зүйтэй юм.

	Эцэст тэмдэглэхэд Төвөд нарын эх орноо орхин гадаадад цагаачлан гарч байгаа бодит баримт болон маогийнхны үнэн нүүр царайг даян дэлхийд тэдний илчилж буй зэрэг олон талт үйл ажиллагаа нь социализмын тугийн дор хүчээр хятадчилахын эсрэг явуулж буй Төвөдийн нийт ард түмний тэмцлийн нэгэн тодорхой хэлбэр болж байна.

	 

	 

	6. Төвөдийн сүүлийн үеийн байдал

	«Соёлын хувьсгалд» хэлмэгдсэн Төвөдийн ард түмний эсэргүүцэл тэмцлээс болгоомжлон хятадын их гүрний дээрэнгүй үзэлтнүүд 1970 оноос Төвөдийн ард түмнийг аргадан сайрхаж, тэдний эрх ашгийг өмгөөлөн хамгаалж байгаа дүр үзүүлэн ажиллах бодлогод шилжжээ. Энэ нь нутгийн зарим иргэдийг багахан албан тушаалд дэвшүүлэн гаргах мэргэжлийн үндэсний ажилчин ажилтан бэлдэх, төвөд хэл, хэв заншил урлаг соёлыг илэрхий дайрч доромжлохыг хязгаарлах169 зэрэг ажил зохиож байгаагаар илэрч байна. Гэвч Маогийнхан энэ шинэ тактикаа бас л цэрэг цагдаагийн хяналт харгалзлагын дор хэрэгжүүлж байгаа нь гайхалтай биш юм. 1970 оноос Хятадын хэвлэлд Төвөдийн өөртөө засах орны хувьсгалт ард түмэн ХАЧА-ийн дарга цэргүүдтэй хамтран170 маогийн аугаа их стратегийн чиг шугамыг амьдралд бүрэн шийдвэртэй хэрэгжүүлж байна171 гэх мэтээр бичсээр ирэв.

	Төвөд дахь ХКН-ын хороод дөнгөж 1971 оны 8-р сард шинээр сонгогдон ажилдаа орсон нь172 Төвөдөд явагдсан «соёлын хувьсгалын» будилаан нэлээд сүүлийн үе хүртэл арилаагүй байсныг харуулж байна. «Соёлын хувьсгалын» эвдэж сүйтгэсэн сүм дуганы зарим нэгийг 1972 оноос сэргээж эхэлжээ. Ингэхдээ гэм бурууг Линь Бяод тохон өөрсдөө цэвэр үлдэхийн тулд маогийнхан элдэв хуурамч суртал нэвтрүүлгийг зэрэгцүүлэн явуулж байлаа. Мөн 1972 оны 3-р сард Линьчжоу дахь Баруун хойд хятадын үндэстний дээд сургуулийг дахин нээсний дараа ажилчин тариачин гаралтай 1200 төвөд хүүхдийг тэр сургуульд суралцуулахаар илгээв173 хэмээн хэвлэлд сурталчилж байна. Дээрхээс гадна Хятадын удирдагчдын «шинэ тактикийн» үндсэн дээр төвөд хүмүүсийг ХКН-д элсүүлэх өргөн ажил зохиогдов. 1972 оноос 1973 оны 10 сар хүртэл зөвхөн Лхас хотод 1550 хүн ХКН-ын гишүүнд элссэний 88 хувь нь төвөдүүд байв гэж хятадын зүгээс гарсан мэдээ бий боловч үнэн эсэх нь тодорхойгүй. Сүүлийн үеийн байдлыг үзвэл Лхас хотын албан байгууллага ардын коммунуудын 90 гаруй хувьд намын үүр, хороод байгуулагджээ174. Тийнхүү Маогийн бодлогод үнэнч гэгдэх зарим төвөд хүмүүсийг ХКН-д өргөнөөр элсүүлж байгаа нь Маогийн хяналтыг Төвөдөд бүрмөсөн тогтоох гэсэн оролдлогын нэгэн хэлбэр даруй мөн.

	Маогийнхан цэрэг армийн хатуу захиргааны хажуугаар намын нэрийг барьж төвөд үндэсний боловсон хүчин, сэхээтэнд хатуу хяналт тогтоох ажиллагаанд ингэж шилжжээ. Ийм ажлыг юуны өмнө Лхас хотоос эхэлж улмаар бүх нутгийг хамарч байгаа нь сүүлийн үед маогийнхны төвөдийн залуучууд, эмэгтэйчүүдийн байгууллагын шугамаар явуулж байгаа арга хэмжээнүүдээс авч үзэхэд тодорхой болсоор байна. 1973 оны 6-р сард 500 төлөөлөгч Лхас хотод цуглаж залуучуудын их хурлыг хуралдуулж кадр «хүчний ажил амьдралыг хувьсгалт хүн ардын ажил амьдралтай холбох» шийдвэр гаргажээ. Залуучуудын их хурлын төлөөлөгчдийн 75 хувь нь төвөд нар байв175. Сүүлийн үед Бээжингийн удирдагчид Төвөдийг хүчээр хятадчилж байгаа бодлогоо хаацайлахын тул «Төвөдийн эмэгтэйчүүдийг дарлалаас чөлөөлөх их ажил зохиож байгаа» тухай176 хуурамч суртал нэвтрүүлэг явуулах боллоо. Мөн 1974 оны дунд үеэс «Төвөдийн бүтээн байгуулалтад гар бие оролцох хөдөлгөөнийг зохион явуулав. Энэ нь «Соёлын хувьсгалын үед гарсан алдааг засах, бүр нарийвчлан яривал Линь Бяо-гийн алдааны хор хөнөөлийг газар дээр нь очиж залруулах, Линь Бяо, Кунз нарыг шүүмжлэх хөдөлгөөнд туслах гэх мэт нэрээр үй олон хятад сэхээтэн залуучуудыг Төвөдөд үргэлжлэн суурьшуулах бодлого юм. Энэ тухай хятадын албаны хэвлэлд Лянь Бяо, Кунз нарыг шүүмжлэх хөдөлгөөнөөр тодорч гарсан идэвхтэй мэргэжилтэн, багш жинхэнэ маочуудыг төвөдөд илгээх хөдөлгөөн ид явагдаж байна хэмээн бичиж байна177. Зөвхөн 1974 оны 8-р сард тийм нэрээр Ляонин, Цзясу, Хэнань, Хунань, Сычуань зэрэг таван том муж, Шанхай хотоос 400-гаад багшийг Төвөдийн нутагт илгээжээ. Төвөд оронд томилогдон очсон тэдгээр «идэвхтэн маочууд», төвөдийн сургуулиудад улс төр, тоо, физик, хими, хятад хэл, түүх, газар зүй, газар тариалан, биеийн тамир, дуу хөгжим, гар зураг зэрэг178 бүх төрлийн хичээлийг зөвхөн хятад хэлээр зааж байгаа аж179. Энэ байдлаас үзэхэд маогийнхан Төвөдийг хятадчилах ажиллагааны арга хэлбэрийг өөрчлөн үндэсний бурангуй бодлогоо шууд үргэлжлүүлж буй нь тодорхой билээ.

	Сүүлийн үед Хятадын хэвлэлд Төвөд орон улам улам цэцэглэн хөгжиж, социалист бүтээн байгуулалтдаа их амжилт олж, төвөд хүмүүс эх орныхоо баруун өмнөд хилийг соргогоор батлан хамгаалж байна гэх мэтээр сурталчлан бичих нь их болсоор байна.

	«Жэньминь жибао» сонины 1974 оны 11-р сарын 15-ны дугаарт бичсэн нь «1974 онд Төвөдийн үр тарианы нийт ургац хураалтын хэмжээг 1973 онтой харьцуулбал 15 хувиар, 1958 онтой харьцуулбал 1,5 дахин нэмэгдлээ» гэжээ. «Жэньминь жибао» сонины энэ дугаарт Төвөдийн талаар нийтлэгдсэн бүтэн нүүр материалаас үзэхэд Төвөд орны нүүр царай үндсээрээ өөрчлөгдөн, түүхэн хөгжлийн өндөр хэмжээнд хүрч, Төвөдийн ард түмэн Мао даргыг улам ихээр тойрон хүрээлж, Далай ламыг үзэн ядах нь их болж байгаа мэт сэтгэгдэл төрүүлэхэд зориулагджээ.

	Гэвч маогийнхны суртал нэвтрүүлэг нь сүүлийн үеийн Төвөдийн үнэн байдалтай огт нийцэхгүй байгааг гадаадын хэвлэл мэдээ ямар нэгэн хэмжээгээр нотолсоор байгаа юм. Нөгөө талаар «Жэньминь жибао» сонинд Линь Бяо, Кунз нарыг шүүмжлэх хөдөлгөөнийг төвөдөд хүчтэй өрнүүлсээр тийм лут амжилтад хүрэв гэх үндэс огт үгүй сэн билээ.

	Хятадын удирдагчид Төвөдийн ард түмнийг аргадаэ сайрхах хуурамч бодлогоо хятадчилах арга ажиллагаатай хослон хэрэгжүүлж байгаа ийм нөхцөлд ч Төвөдийн ард түмэн ялангуяа төвөдийн залуу үеийнхэн эрх чөлөө, ардчилал, хүнлэг ёсны төлөө баттай зогсож, маогийнхны харгис балмад үйл ажиллагааны эсрэг шийдвэртэй тэмцэл явуулсаар байна.


ДҮГНЭЛТ

	БНХАУ байгуулагдан дэлхийн хүн амын гуравны нэг хувь оршин суух Хятад орон социализмын системд шилжин ирсэн нь манай эрин үеийн томоохон үйл явдлын нэгэн байсан билээ. Ардын засаг тогтсон явдал Хятад орны түүхэнд үндсэн эргэлт болсон хийгээд энэ нь хятадын зуу зуун сая ард түмнийг эрх чөлөө аз жаргалтай амьдралаа цогцлон байгуулахын тулд эрэлхэг цогтой хөдөлмөрлөхөд зоригжуулж, саруул гэгээн ирээдүйд нь итгүүлсэн юм. Үндэсний асуудал дээр марксист чиг шугам баримталж, үндэстнүүдэд өөртөө засан тохинох, холбооны улсын хэмжээнд нэгдэх, тусгаарлах хүртэл өргөн эрх эдлүүлэх тухай удаа дараа тунхаглаж байсан ХКН засгийн эрхэнд гарсанд Төвөд болон бусад үндэстний ард түмэн, үндэстний дарлал доромжлол эгнэгт устан, үндэстнүүдийн нөхөрлөл мандан цэцэглэлтийн үе эхлэв гэж ардын засгийг баярлан угтжээ. Тусгаар байдлын төлөө Төвөдийн хүн ардын эрмэлзэл санаа энэ үед хүчтэй болж ирсэн нь зарим талаар ХКН-ын гаргаж байсан шийдвэр, амлалтуудтай холбоотой юм.

	Гэвч хятад болон хятад биш үндэстнүүдийн олон арван жилийн цус урсгасан ширүүн тэмцлийн үр дүн ЗХУ ах дүү социалист бусад орны хүчирхэг тусламжийн ачаар ялсан Хятадын ардын хувьсгалын үр шимийг маогийн бүлэг их хятадын үндсэрхэг үзлээ хэрэгжүүлэхэд ашиглахыг урьтал болгожээ. Ингэж Хятадад социализм байгуулах гол асуудлын нэг болох үндэсний асуудлыг завхруулснаараа тэд үндэстнүүдийн эрх ашгийг хохироох, олон үндэстний Хятад Ард Улсыг дайсагналцсан угсаатнуудын орон болгох, социалист бүтээн байгуулалтын ажлыг бүрэлгэх замд орсон байна.

	1950 оны сүүлчээр Хятадын цэрэг Төвөдөд нэвтрэн орж цохилт, дарамт үзүүлэн байж 1951 оны 3-р сард Төвөдийн төлөөлөгчдөд шударга бус гэрээ тулган хүлээлгэж Мөн 1959 оны бослогын дараа Төвөдийн хүн ардыг маш хэрцгийгээр харгисалсан хийгээд Төвөдийг хятадчилах зорилгоор сүүлийн арав гаруй жилд нарийн боловсруулсан төлөвлөгөөний үндсэн дээр авч явуулж байгаа бүх арга ажиллагаа дээрхийг нотолж байна. Тухайлбал хятадын удирдагчид ЗХУ-д үндэсний асуудлыг марксизм - ленинизм, пролетарийн интернационализмын зарчмаар шийдвэрлэсэн гайхамшигт жишээг үл ойшоон, үндэсний асуудал дээр болгоомжтой, цөхрөлтгүй анхааралтай хандаж ажиллах тухай Лениний сургаалыг зөвхөн хүч хэрэглэх арга, их гүрний үндсэрхэг дээрэнгүйлэл, балмад бүдүүлэг хятадчиллаар сольсон учир Төвөдийн 1959 оны хэрэг явдал гарсан бөгөөд Төвөдөд одоо хүртэл партизаны хөдөлгөөн үргэлжилсээр байна.

	ХКН-ын эгнээн дэх эрүүл саруул хүчин, хятадын нийгмийн тэргүүний хэсэг, Хятад биш үндэстнүүдийн үндэсний эрх чөлөөний төлөө тэмцлийн өмнө маогийн бүлэг байн байн ухрахаас өөр аргагүй болсоор ирсэн билээ. 1956 онд хуралдаж, БНХАУ-д социализм байгуулах дэлгэрэнгүй программ баталсан ХКН-ын VIII их хурлаас гаргасан шийдвэртээ ганц хүнийг тахин шүтэхийг эрс эсэргүүцэж, ард түмнийг пролетарийн интернационализмын үзэл санаагаар хүмүүжүүлэх тухай зааж байлаа. VIII их хурлын үеэр Хятадын төв хэвлэлүүдэд их хятадын үндсэрхэг үзлийн аюул их болж байгааг шүүмжлэн бичиж байсан юм. Гэтэл ХКН-д маогийн чиг шугам давамгайлж ирсэн дараах үед хятад биш үндэстнүүдийн эсрэг маогийнхны довтолгоо нэн хүчтэй болж «пролетари ангийн соёлын их хувьсгал» хэмээгчийн үед хятадчилах ажиллагаа урьд урьдынхаас хэтэрчээ. Үүнийг Төвөдийн байдал нотолж байгаа бөгөөд Өвөр монгол, Уйгур, Казах зэрэг үндэстэн угсаатнуудын тухайд ч нэгэн адил байна.

	Харин үндэсний эрх чөлөөний хөдөлгөөнөөс эмээн болгоомжилсон Хятадын удирдагчид «соёлын хувьсгалын баатрууд», Лян бяод бурууг тохох замаар сүүлийн хоёр нэгэн жилд үндэсний дарлалыг хөнгөлж буй дүр үзүүлэх боллоо. Энэ нь мөн л мэхлэх, цаг хонжих бодлого болох нь мэдээж.

	Маогийн үндэсний харгис бодлого БНХАУ-ын дотор үндэсний дайсагналыг бий болгоод зогссонгүй, Хятадын эдийн засагт ихээхэн хор хохирол учруулж байна. Маогийнхан хятад биш үндэстнүүдийн эсрэг үндэсний дээрэнгүй бодлогоо хэрэгжүүлэн, хүчээр хятадчилахыг голчлон анхаарч, ард түмний амьдрал, эдийн засагт санаа тавилгүй орхигдуулж буй учир хятад биш хүн ардын суурьшсан өөрөө засах орнууд нь эдүгээ буурай аж үйлдвэр, газар тариалангийн орон хэвээр байгаа Хятад улсын дотор хамгийн хоцрогдсон бүс нутаг болсоор байна. Үүгээр зогсохгүй сүүлийн үед үндэстний районуудын эдийн засаг нь колонийн шинжтэй боллоо.

	Маоизмын бүрэлдэхүүн хэсгийн нэг түүний гол шинж төрх нь их хятадын дээрэнгүй үзэл бөгөөд Бээжингийн удирдагчид Ленинизмийн үндэсний бодлогод эрс харш тэр үзлээ хятад биш үндэстнүүдийг дарангуйлан талхих зэвсэг болгож байна. Маогийнхан жижиг хөрөнгөтний хувьсгалчирхаг хуурамч үзэл, их гүрний дээрэнгүй үзэл, зөвлөлтийг дайсагнах үзэл зэрэг нэн хортой үзэл онолоо Хятадын нийт хүн амын дунд дэвэргэн тарааж, үй олноор нь хүйс тэмтрэн устгах (жишээ нь Төвөдийн 1959 оны бослогын дараа), орон шоронд хийж нутаг дөлжүүлэн цөлөх, үндэсний хэв ёс, хэл, шашин соёлыг доромжлон гутаах, үй олон хятад иргэд нүүлгэн суурьшуулах, үндэстнүүдийн нутгийг таслан хэсэглэх зэрэг улс төрийн адал балмад ажиллагаагаар хятадчилах төлөвлөгөөгөө хэрэгжүүлэхийг оролдож байна.

	Гэвч хятадын шударга хүчнүүдийн нэгдэл, тэмцлийн хүчинд маогийнхны үндэсний дарлал төгсвөр болж, хятад, хятад биш олон үндэстэн БНХАУ-ын их гэр бүлдээ социалист орнуудын ард түмэнтэй ах дүүгийн харилцаатайгаар эх орондоо социализм байгуулах нь дамжиггүй билээ. Энэ их хэрэгт өргөн уудам нутагтай, үндэсний өвөрмөц түүх соёл бүхий Төвөдийн хөдөлмөрч баатарлаг ард түмний үүрэг холбогдол багагүй юм.

	 

	1974 оны 10-р сар


Conclusion

	One of the most remarkable events of modern history has been the foundation of the People’s Republic of China, containing one thirds of the world’s population, and her transformation to the socialist system. The establishment of a people’s power has marked a turning point in the history of China and this has inspired millions and millions of the Chinese to work enthusiastically to build a free and happy life and instilled in them the belief in a bright future. The coming to power of the Chinese Communist Party (CCP) which declared repeatedly that it would adhere to Marxist principles on the question of nationalities, and that all nationalities would enjoy ample rights of autonomy, unification on a federal basis and self-determination was welcomed by Tibet and other nationalities who rejoiced at the thought that the age-long national oppression was done away with forever and that the time for national prosperity and friendship among nations had come. The fact that the aspirations of the Tibetan people for independence grew stronger at this time was, to a certain extent, connected with the decisions and promises made by the CCP, However, Chinese leaders preferred to make use of the achievements of the Chinese popular revolution, gained at the expense of many years of bloodshed and struggle of the Chinese and non-Chinese peoples and the great assistance rendered by the USSR and other fraternal socialist countries, for the purpose of implementing their great power chauvinist policy. By deviating from the solution of the problem of nationalities, one of the major problems of socialist construction in China, they have, in fact, taken a course, to the detriment of the national interest of peoples, towards turning the multinational People’s Republic into a country of racial hostility and towards threatening the socialist achievements in the country.

	This view is substantiated by such actions of the Chinese government in the 1950’s as armed penetration in Tibet, the unjust agreement that the Tibetan delegates were forced to sign in March 1951, violence employed against the Tibetan population after the 1959 revolt, and many other steps which are being undertaken according to the subtle plan worked out during the last ten years for the purpose of the sinification of Tibet. The disregard by the Chinese leaders of the illustrative example of the solution of the national problem in the USSR on the basis of the principles of Marxism-Leninism and proletarian internationalism, and the replacement of Lenin’s teaching on the problems of nationalities, that they should be tacklied carefully and persistently, by great power chauvinism and violent sinification led to what happened in 1959 in Tibet. The partizan movement is still continuing there now.

	Mao's group had to yield from time to time to the reasonable forces within the ranks of the CCP, progressive-minded sections of the Chinese society, and the struggle waged by the nationalities of non-Chinese origin. The VIII Congress of the Chinese Communist Party, which approved a comprehensive programme for the construction of socialism in China condemned in its resolutions the cult of personality and envisaged bringing up the people in the spirit of proletarian internationalism. During this congress the Chinese central press criticised the increasing danger of great Chinese chauvinism. But afterwards, when the Mao’s line came to prevail, the attack directed against. non-Chinese nationalities intensified and the sinification campaign was pushed beyond reason, especially at the time of the so-called "proletarian cultural revolution". This can be proved by the Tibetan case. The same holds for Inner Mongolians, Uighurs, Kazakhs and other nationalities. The Chinese leaders, wary of the national liberation movement, claim to be relieving the national oppression of recent years, putting the blame on "the heroes of the cultural revolution” and Lin Piao. Certainly, this is a manoeuvre to play for time and to deceive.

	Mao’s reactionary national policy has not only created racial enmity within China but also is inflicting great damage on the country’s economy, Maoists, focusing their attention on the forced sinification of non-Chinese nationalities, implementing their great power chauvinistic policy, have neglected the life of the population and the economy, and therefore the autonomous regions populated by non-Chinese nationalities have been the most backward zones in China, which itself remains an underdeveloped industrial-agricultural country today. Moreover, the economy of the national regions is attaining a colonial character.

	One of the component parts of Maoism, its essential nature, is great-Chinese chauvinism. This view, which is alien to the Leninist national policy, is being applied by the Peking leaders as an instrument for the oppression and maltreatment of non-Chinese nationalities. Attemting to put into life their sinification scheme the Maoists have resorted to such political actions as to indulge and spread among the Chinese population their pernicious doctrine propagating petty bourgeois pseudo-revolutionary ideas, great power chauvinism and anti-sovietism, as well as mass annihilation in Tibet following the 1959 revolt, imprisonment, exile, disparagement of national culture, religion, language and custom, mass migration of Chinese citizens to the national regions and forced division and cutting up of these lands.

	Nevertheless, there is no doubt that owing to the just struggle and unity of the reasonable forces in this country an end will come to the Maoist national oppression and the Chinese and non-Chinese nationalities as a single family will construct the socialist society in the Chinese People’s Republic in close collaboration with the peoples of the fraternal socialist countries.

	The industrious, heroic people of Tibet, who own a vast land and a characteristic traditional culture, have a definite relation to this great cause.

	 

	October 1974

	З

	1. Зан

	2. Зүүн гар улс

	3. ЗХУ

	 

	И

	1. Инд мөрөн

	2. Иран

	3. Их үсрэлт

	 

	К

	1. Калон (Төвөдийн орон нутгийн засгийн газрын гишүүн) 

	2. Калинпонг

	3. Калькут

	4. Камбо

	5. Канад

	6. Кантон

	7. Каракорум

	8. Кашмир

	9. Кошаг

	10. Куаньлун

	11. Кянбу (Банчин богдын зөвлөгч нарын зөвлөл)

	 

	Л

	1. Лока

	2. Ламын шашны (бурханы шашин, шарын шашин)

	3. Лань Чжоу

	4. Лен Дзонг

	5. Литан

	6. Линьчжи

	7. Лхадзэ

	8. Лхас

	9. Лхас - Шигацзэгийн засмал зам

	10. Ляонин

	 

	М

	1. Манж Чин улс

	2. Маогийн бүлэг (хятадын удирдагчид, бээжингийнхэн бээжингийн удирдагчид, маогийнхан)

	3. Меконг (мөрөн)

	4. Миманг (эсэргүүчүүдийн хөдөлгөөн)

	5. Мин улс

	6. Мокольма нуур

	7. Монгол

	8. Монголын Юань гүрэн

	9. 1959 оны бослого

	 

	Н

	1. Нагчу (хот)

	2. Намцо (Тэнгэр нуур)

	3. Нганггюй

	4. Нетонг

	5. НҮБ

	6. Нвенчен Тангл

	7. Нянгчу

	 

	О

	1. Орос

	2. Орос - Английн хэлэлцээр

	 

	Ө

	1. Өмнөд Төвөд

	 

	П

	1. Пакистан

	2. Памир

	3. Парс

	4. Поток

	 

	Р

	1. Ричунг

	 

	С

	1. Сакан

	2. Салвеен (гол)

	3. «Самуун дэгдээгчид»

	4. Сатлеж (мөрөн)

	5. Сикан

	6. Сикан - Төвөдийн засмал зам

	7. Сикким

	8. Синьхуа хороо

	9. «Соёлын хувьсгал»

	10. Солонгос

	11. Софу Чамае

	12. Сүмийн иргэдийн хороо

	13. Сычуань

	14. Сэлэнгэ (Селлинг) нуур

	 

	Т

	1. Тамбо (хот)

	2. Тангл

	3. Токио

	4. Тайвань

	5. Төвөд

	6. Төвөдийг «тайван замаар чөлөөлөх хэлэлцээр»

	7. Төвөдийн дүрвэгсэд

	8. Төвөдийн орон нутгийн засгийн газар

	9. Төвөдийг өөртөө засах орон (ТӨЗО)

	10. Төвөд угсаатан

	11. Төвөдийн хүн ам

	12. Төвөдийн цэргийн тойрог

	 

	У

	1. Уйгар

	2. «Улаан хамгаалагчид»

	 

	Ф

	1. Фари (хот)

	 

	X

	1. Хатан гол

	2. Хамгаалах хороо

	3. Хоуцян

	4. Хөх мөрөн

	5. Хөх нуур

	6. Хөх нуур - Төвөдийн засмал зам

	7. Хувьсгалт хороо

	8. Хунань

	9. Хэнань

	10. Хятад

	11. БНХАУ

	12. ХКН

	13. ХАЧА

	14. Хятадын бурхны шашны холбоо

	15. Хятадчилах бодлого

	 

	Ц

	1. «Цагаан пролетаричууд»

	2. Цангпо (Брахмапутра мөрөн)

	3. Цинхай (Хөх нуур)

	4. Цзехани

	5. Цулга хан

	6. Цян

	 

	Ч

	1. Чакраварти

	2. Чамдо

	3. Чаюй

	4. Чжантаны шил нутаг

	5. Чомасонгор

	6. Чумбагийн хөндий

	7. Чунги

	 

	Ш

	1. Шанхай

	2. Шарсингма

	3. Швейцар

	4. Шигацзэ

	5. Шитацзэ - Жангдзэгийн засмал зам

	 

	Э

	1. Энэтхэг

	 

	Ю

	1. Юньнань

	 

	Я

	1. Япон

	2. Ятунг

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

AI-generated content may be incorrect.]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

